
 

    ƏDƏBİ OVQAT 
                   ƏDƏBİ - BƏDİİ  DƏRGİ   9  2023 

 

 

 

 

TƏSİSÇİ:                                                                                         RƏFAİL TAĞIZADƏ  

BAŞ REDAKTOR:                                                                         VAQİF OSMANOV 

RƏSSAM:                                                                                        SEHRAN ALLAHVERDİ  

 

Əlaqə telefonları:                                                                            050 339 1985 

                                                                                                          055 766 83 02 

E-mail: edebiovqatdergi@gmail.com 

Çapa verilib:                                                                                      05.08.2023 

Çapa imzalanıb:                                                                                10.08.2023 

 

 

 

 

Ədliyyə Nazirliyində  03  iyun 2021-ci il tarixində qeydiyyatdan keçib. Qeydiyyat sayı:  

4344. Materiallar elektron formada 14 ölçülü  “Times New Roman” şriftində qəbul edilir. 

Yazılar ancaq bədii təxəyyülün məhsulu olmalıdır və mətnə görə müəllif məsuliyyət 

daşıyır. Başqa mətbu orqanlarda çap olunmuş materiallar qəbul olunmur və rəy verilmir.  

 

 

 



 

BU SAYIMIZDA: 

  

Adil Mirseyid  (şeirlər) ........................................................................................................3 

Natiq Rəsulzadə Pəncərə  (hekayə)  .....................................................................................5 

Tofiq Nurəli  (şeirlər)  ........................................................................................................22 

Kənan Hacı  (hekayə)  ........................................................................................................24   

Elman Tovuz (şeirlər)  .......................................................................................................27 

Pərvanə Bayramqızı Sonun başlanğıcı  (hekayə) ...............................................................29 

Hikmət Muğaloğlu  (şeirlər)  .............................................................................................40 

Rahil Tahirli  (şeirlər)  .......................................................................................................42 

Zaur Əsgərov Yuxu  (hekayə) ............................................................................................44 

Qabil Dərdli  (şeirlər)  .......................................................................................................46 

Bəhruz Məmmədov  (şeirlər) ............................................................................................48 

Əli bəy Azəri Qeyrət  (hekayə) ..........................................................................................50 

Şahməmməd Dağlaroğlu  (şeirlər)  ...................................................................................56 

Giya Pasxataşvili  (şeirlər)  .............................................................................................. 58 

Səbuhi Rəhimli  (şeirlər)  ..................................................................................................60 

Səma Muğanna Oktyabr qadınının 53-cü baharı (esse)  ....................................................62  

Gülnarə İsrafil  (şeirlər) .....................................................................................................64   

İlham Abbas  (şeirlər) ........................................................................................................66 

Süleyman Həşimov  (şeirlər) .............................................................................................68 

Günay Teymurova Qaflan Muradov  (teatrşünaslıq)  ........................................................70 

Aygün Bağırlı  Vaqif Səmədoğlunun dramaturgiyası (ədəbi təhlil)  ................................ 73 

Rəfail Tağızadə “Yeva üçün poçtalyon” əsərinə qısa baxış  (publisistika)  ......................76 

 

    BÖLGƏLƏR: XIRDALAN 

 

Məlahət Yusifqızı)..............................................................................................................79                                                                                    

Nemət Qasımlı  (şeirlər......................................................................................................81 

Şükufə Qarabağlı  (şeirlər) ................................................................................................83 

Rəna Mərzili  (şeirlər) .......................................................................................................85 

Səyyarə Məmmədli  (şeirlər) .............................................................................................87 

Minayə Bağırlı  (şeirlər)  ...................................................................................................89 

Aytən Təhmasib  (şeirlər)  ................................................................................................91 

Esmira Məmmədli  (şeirlər)  .............................................................................................93 

Səmayə Güləliqızı (şeirlər)  ..............................................................................................95 

Şamama Şeyda  (şeirlər) ...................................................................................................97 

 

 

 

 

 

 

 

 

 

 

 

 

 

 



Avqust 2023                                                                                     ƏDƏBİ OVQAT 

 

 
 

3 

 

 

 

 

 
 

ADİL MİRSEYİD 
 

Güzgüdəki adam 
 
adam öz adını unudur bəzən 
bir səhər güzgüyə baxıb görür ki 
gözləri qan çəkib güzgüdəki adamın 
güzgüdəki adam çıx güzgüdən 
çıxmasan güzgünü sındıraram mən 
amma inanma sözümə 
gücüm çatmaz bu güzgüyə 
gücüm çatsa da əl qaldırmaram 
güzgüdəki adam bağışla məni 
çap etdirə bilmədim şeirlərini 
satılmadım satmadım 
bir də satmaq üçünmü söylə 
öz-özünə oxunan dualar 
özüm istəmədən aldatdım səni 
vaxtsız qocaltdım səni 
güzgüdəki adam kimsən nəçisən 
 
                    *** 
balaca bir mətbəx şəkli çəkir 
səhər erkən pəncərədən süzülən işıq 
əşyaların çizgiləri aydınlığa qovuşur 
seylon çayı dəm alır darçın qarışıq 
bu mətbəxdə mavi bəyaz bir hüzn var 
 
 

 
 
 
 
hüznlə süslənib səhər 
süfrədə isti çörək radioda boyat xəbərlər 
ətirşah qoxusutək islaq bir kədər 
dənizin üstündən duman çəkilir 
sübh namazına durub dua eləyir 
umudları boşa çıxmış br qadın 
bu balaca mətbəxi bu islaq ətirşah qoxusunu 
bu qadının gözlərini bu qadının yuxusunu 
və pəncərədən süzülən işığı sevirəm mən 
bu sevda mənimlə məzara girər 
uçun quşlar uçun, uçun dünya gözəldi bu gün 
mən də bu gün qanad açıb uçardım 
ürəyimdə ağır yük olmasaydı 
gecə səhərə qədər ağlayan tut ağacı 
gün doğunca gülümsədi üzümə 
 

ay sonatası 
 
ay gedir mor dağlar ulduzlar qalır 
ay gedir fanilər yalqızlar qalır 
ay gedir çin olur yarımçıq yuxum 
ay gedir oynayır bədəndə ruhum 
ay gedir hürküb diksinir atım 
ay gedir qırılır qolum qanadım 
ay gedir sönərmi sönməzmi bilməm 
ay gedir dönərmi dönməzmi bilməm 
  
ay gedir bir söz çıxmır dilimdən 
ay gedir ürəyim düşür əlimdən 
 

Əlvida 
 
daha mənə təsəlli yox 
yay gecələrində belə sənin səsin soyuq 
yay gecələrində belə güzgülər buz kimi 
yay gecələrində belə buz bağlamış 
güzgülərdən 
ölüm baxır gözlərimə bir qara kabus kimi 
daha mənə təsəlli yox 
  
daha yollarım bağlı 
əlim ayağım qollarım bağlı 
yenə çıldırıb ölümün ağlı 
uzaqlarda uzaqlarda xınalı dağlar 
xınalı dağlarda analar ağlar 
uzaqlarda ay işıqlı bir dəniz 
məni güllələyin siz 
 daha yollarım bağlı 
  
 
 

POEZİYA 

əlvida dağlar əlvida 
ölülər sağlar əlvida 
əlvida könül ahlarım 
əlvida günahlarım 
yollarda qaldı gözlərim 
dindirmə məni laldı gözlərim 
 
             *** 
quşları yemləyirdim 
daş oldu ovcumda dən 
mən bir kor şairinəm 
ilahi tut əlimdən 
  
dua oxuyacaqdım 
söz çıxmadı dilimdən 
mən bir lal şairinəm 
ilahi tut əlimdən 
  
qərib könlüm neyləsin 
ayrı düşüb elindən 
qürbətdə boğuluram 
ilahi tut əlimdən 
 
                      *** 
sorma bu dünyanın harasındayam 
ulduzlarla dəniz arasındayam 
əsən rüzgarlara 
qoşulub uçmaq keçir könlümdən 
yalvarıram söz açma ayrılıqdan ölümdən 
burax gedim çiçəyim 
rüzgar budağından qoparsın məni 
burax gedim mələyim 
bir gecə ay çəkib aparsın məni 
sorma bu dünyanın harasındayam 
dənizlə ulduzlar arasındayam 
içimdə qanlı bir ümid 
içimdə cəhənnəm yanğınları var 
bir də bir bənövşə var içimdə 
dərd dibindən baş qaldırıb 
gülümsəyir hər bahar 
hərdən röyalarda diksinirəm mən 
röyalarda bir kəpənək 
uçub qonur hərdən ürəyimin başına 
tanrım bağışla məni röyalarda gördüyüm 
kəpənəyin göz yaşına 
 

gözləri nəmli nəğmə 
 
 gecənin bir vaxtında telefonun zəngi çalar 
gecənin bir vaxtında yuxudan oyanarsan 
və bir gözün gördüyün şirin röyada qalar 
röyadakı hilalın nuruna boyanarsan 
ağlına nə gələcək o anda bilməm ki mən 
bəlkə bir əski dua bəlkə bir qəmli nəğmə 
 

abdal könül havalı dünya şairə düşmən 
pəncərədən baxan ay gözləri nəmli nəğmə 
göyüzündə bəyaz ay xəfif duman içində 
bəlkə çin rahibitək dağlara çəkilim mən 
bəlkə bir ağac əkim bir dörd yol ayrıcında 
bəlkə bu məmləkəti terk edib gedim həmən 
allahım bəllidi bu dünyada hər halım 
uzaqlardan səsləyir məni qarlı himalay 
boş ver məni qardaşım dağınıqdı xəyalım 
bilmirəm nədən belə hüznlüdü göydə ay 
 

cavan ölmüş dostları xatırladım 
 
yolçunu yoldan eləyir 
ağaclar arasında gizlənən quşların səsi 
yayın son günləridi payıza lap az qalıb 
hardasa uzaqlarda dağlar xəyala dalıb 
ənsəmdə payızın ilıq nəfəsi 
mən hələ ayılmamışam bahar 
sərxoşluğundan 
hər il bahar gələndə qürbətdən geri dönər 
gənclik xatirələrimiz 
geri dönər yüyürüb açarıq qapımızı 
qapıda durub baxar baxar tanımaz bizi 
tanımaz bu dağınıq ruh halımızda 
amma biz hələ də iyirmi yaşlarındayıq 
bəzən bizi qara basan şair xəyalımızda 
cavan ölmüş dostları xatırlayıb kövrəldim 
uçurumun kənarında buldum özümü birdən 
deməli mən yolun sonuna gəldim 
nə bir cığır nə bir iz var qarşıda 
nə bir liman nə dəniz var qarşıda 
yalnız göyüzüdü burdan o yana 
bir quş uçur göy üzündə 
qanadları yana yana. 
 

eşq günahı 
 
sənin gözlərində eşq günahı var 
bilirəm ayrılıq izləyir bizi 
haralardan əsdi bu qara rüzgar 
sanki bir fəlakət izləyir bizi 
bir yol ayrıcında üz üzə durduq 
qarşıda uçurum arxada boşluq 
biz gül yarpağında bir yuva qurduq 
sevda dediyimiz gözəl sərxoşluq 
nə durmusan bir hava çal çal aşıq 
ürəyimiz parçalanır axşamlar 
olum ölüm arasında qalmışıq 
səsimizə hay vermədi adamlar 
bu nə dərddi umud yoxdu sabaha 
yandırdılar mənim isti yuvamı 
dur bir ruhani çal ölürəm daha 
qiyamətə saxlamışam davamı 

                            NATİQ RƏSULZADƏ 
 

  PƏNCƏRƏ 

 
Hekayə 

  

    

 anrının nəzəri üstündə olan şəhərimizdə belə həyətlərin sayı get-gedə azalırdı. Bu 

da təbii idi. Şəhər ilk növbədə keçən əsrin ortalarında ona xas olan öz qədim 

görünüşünü itirirdi. O zaman insanlar adi yaşayış şəraitindən məhrum (bir qayda olaraq ümumi 

ayaqyolu, su borusu, köhnəlmiş kran həyətdə yerləşirdi, çimməyə isə həftədə bir dəfə şəhər 

hamamına gedirdilər) kommunal mənzillərdə və darısqal evlərdə birtəhər yaşayırdılar. Buna 

baxmayaraq müxtəlif millətlərin nümayəndələri bir ailə kimi dostcasına, bir-biri ilə çox yaxşı 

münasibətdə olurdular. Özləri haqda lətifələr danışır, bir-birinə kömək edir, problemlərini 

bölüşür, kasıb olsalar da şən idilər. Bütün ailələrdə olduğu kimi, bəzən qonşular arasında fikir 

ayrılığı, hətta dava da düşərdi. Lakin bütün bunlar müvəqqəti olurdu. Bir qədər keçdikdən sonra 

sözləri çəp gələnlər, adətən gündə on dəfə həyətdə görüşən qonşular, tədricən heç nədən yaranmış 

münaqişəni unudur və gündəlik həyatlarına davam edirdilər. 

        Bax belə. Lakin günümüzün reallığından baxanda bütün bunlar Yura dövrünün anoxranizmi 

kimi dəyərləndirilir. Son 15 ildə bizim şanlı şəhərimiz aydın səbəblərdən (müharibə, qaçqınlar) 

çoxmillətli şəhər olaraq qala bilməyib, bir növ cazibədarlığını itirirdi. Təbii ki, müxtəlif 

millətlərinin nümayəndələri yaşayan (onlar hamısı özlərini bakılı hesab edirdilər) keçən əsrin 

köhnə kiçik həyətləri tədricən yox olurdu. Digər tərəfdən, təkrarsız, xüsusi auralı kiçik həyətləri 

olan bu yaşayış yerlərinin kütləvi “qırğın”ı ona görə baş verirdi ki, onların yerində, şəhərin 

mərkəzində memarlığın və şəhərsalmanın adi qaydalarına uyğun olmayan, çoxmərtəbəli nəhəng 

binalar ucalırdı ki, bu da şəhərin mərkəzini sıxlaşdırdı. Yaxşı, onları Allaha tapşıraq, zamanla 

mübarizə etmək olmaz, zaman dəyişir, onunla bərabər hər şey: xeyirxahlıq, insanlıq, qonşuya 

məhəbbət də dəyişir, qütbləşir və əksinə - hərisliyə, pulgirliyə, paxıllığa çevrilir. 

 T 

NƏSR 

 

            H e k a y ə 

       Şəhərin köhnə kücələrində bəzi həyətlər hələ də qalır. Onlara hələ yeni yaranmış zənginlərin 

uzun əlləri çatmayıb, halbuki, onların məqsədi məhz ora çatmaq, sökmək, dağıtmaq, yerlə yeksan 

etmək, tikmək, satmaq, varlanmaq, ölüm haqda düşünmədən varlanmaq üçün bünövrə qazmaqdır. 

     Sökülməyib qalan həyətlərin arasında bax bu damı çatlaq qırla örtülmüş (yeri gəlmişkən, dama 

fikir verin... Hə? Antenalara baxın! Əladır eləmi? Sonra danışacam bu haqda...) kasıb teatrın 

səhnəsindəki mənzərəni xatırladan kiçik bir həyəti, hər biri üçün gec-tez buradan köçürüləcək bir ailənin 

dağılmasını xatırladan və şəxsi faciə kimi qəbul edilən köhnə qonşuları olan birmərtəbəli ev də qalıb. 

     Bu kiçik, havasız otaqlarda üç ailə və 72 yaşlı, çox da tanınmayan az təminatlı qoca rəssam 

yaşayır. O, az təqaüdlə yaşadığından, bəzən boya almağa da pul tapmırdı və hərdən gələn işləmək həvəsi 

gəldiyi kimi də birdən-birə yox olub gedirdi. Qocalıq tənbəlliyi də ona getdikcə daha çox qalib gəlirdi. 

Qocanın sənətkar ruhu üsyan edib belə bir qeyri-bərabər və sərt qərara etiraz etsə də, özünü inandırırdı ki, 

onun  geyimə (əlbəttə ki, təzə geyimə)  ehtiyacı yoxdur və bir kostyumu iyirmi il geyinmək olar. Bir çox 

rəssam kimi o da ruhən bir qədər pijon idi. Əvvəllər yuyulmaqdan rəngi solmuş al rəngli şərf də 

bağlayardı. Pencəyin döş cibindən də həmin rəngdə daha cazibədar və nisbətən təzə kiçik dəsmal 

görünürdü. Rəssamdır! Neyləmək olar! Deyilənə görə onun otağı əvvəllər anbar kimi boya, rəngləmə 

və başqa ləvazimatları saxlamaq üçün istifadə edilib. Bir sözlə, bura pəncərə tələb edilməyən bir məkan 

olub. Pəncərəsiz, darısqal otağının divarlarının birində o, pəncərə rəsmi çəkmişdi. Rəsm o qədər 

canlı alınmışdı ki, sanki həqiqi idi. Pəncərədən tədricən mavi səmaya çevrilən dənizin bir hissəsi 

görünürdü. Bayırda əla hava var idi. Giriş qapısında isə içəridən tunel çəkmişdi və belə təəssürat 

yaranırdı ki, qapıya yaxınlaşan insan sonda kiçik açıq rəngli nöqtəsi olan tunelin qaranlığına 

addımlayacaq. Beləliklə, qocanın dünyaya baxışları və dünyagörüşü sirr olaraq qalırdı. Bir 

tərəfdən açıq, mavi gözqamaşdıran Günəş altındakı sonsuz dünya (divarda sadəcə o dünyanın bir 

fraqmenti olsa da, yaradıcı fantaziyadan tamamilə məhrum olan qonşular da bu hüdudusuzluğu 

təyin edə bilirdilər), digər tərəfdən, hara aparacağı məlum olmayan və harasa gətirib çıxaracağı da 

sual altında olan kiçik, dağınıq işıqlı dar, qara tunel... İnsanın addım atacağını gözləyən, onu 

udmağa hazırlaşan qara tunel. Qoca rəssamın xasiyyəti də belə təzadlı idi. Gah özünü hələ bütün 

imkanlarını açıb göstərməyən fenomenal istedad hesab edirdi, gah da şübhələrə qapılırdı. Sənətini 

əvvəldən doğrumu seçib? – deyə acizanə qəzəblənib dəlisovluq edib sıx qonşuluq ailəsində təlxək rolu 

oynayır və bu zarafatcıl, ətrafdakıları güldürən təlxək roluna alışaraq, ailədən kənarda da bu roldan 

çıxmırdı. Özünün dediyinə görə bu səbəbdən heç vecinə almadığı xoşagəlməz bir reputasiya qazanmışdı. 
     Ancaq hər şeyə tüpürmək də olmur. Onun həmyaşıdlarının çoxu vaxtında düzgün yol seçərək 

fəxri adlar, qiymətli sifarişlər, yüksək təqaüdlər, evlər alırdılar (ilahi! Onlar necə evlər alırdılar! 

Mənzil yox e, saraylar. Elə evlər ki, orada kiçik həyətin bütün sakinləri yerləşə bilərdi. Hələ 

rəssamın emalatxanasına da yer çatardı), mətbuat səhifələrində və müxtəlif televiziya kanallarında 

görünürdülər. Hər dəfə də qoca öz acizliyinə və bacarıqsızlığına haqq qazandırmaq üçün nəsə fikirləşməli 

olurdu. “Yadımdadır, ona rəsm çəkməyi öyrətmişdim. Sözsüz ki, ümid verirdi, amma göydən ulduz 

qoparan da deyildi. Bununla belə, necə də göylərə ucaldı! Küçədə rastlaşsan, adama salam da verməz!” – 

deyə o, televiziyada yeni bir laureatı gördükdə düşünürdü. 

Hər dəfə danışan adamın üzündə tanış bir alçaldıcı təbəssüm yaranırdığını deyirdilər. Düşünürdülər ki, bu 
da bizim qoca, indi bununla danışarkən dincəlib rahatlanmaq, gərginliyi, yorğunluğu unudub onunla 

zarafat etmək olar. 
- Qoca, sənin Parisdə fərdi sərgin nə zaman olacaq? 

- Mən hara, Paris kimi şəhərlər hara... O sizsiz, hər yerə gedirsiz. Məni Masazırdan oyana heç 

kim tanımır ki... – deyə qoca cavab verirdi. 

     Qoca xatırladı ki, deyəsən, həmin elə bu sual verən tanışı Parisdə hansısa mədəni proqram 

çərçivəsində öz əsərlərini sərgiləmişdi. Əlbəttə, mədəniyyətsiz qocanı o sərgiyə heç kim daxil 

etməmişdi. Həmkarının sualında olan uşaq sevinci və qüruru hiss edib düşünürdü: “İlahi! Gör insanlar 

nədən həzz alırlar! Gör ee!” 

     - Heç nə olmaz, – deyə həmkarı onu güya ruhlandırdı, – əsas sağlamlıqdır, unutma. 

     - Həə, sizinlə adam sağlam olar, bəs necə.... – deyə qoca deyindi. 

     - Paxıllıq etmə. Yaradıcı insanların bütün xəstəlikləri paxıllıqdan olur... – deyə tanışı ona dərs 

verdi. 

  - Paxıllıq etmək?!  

  Bu sözlər qocaya çox pis təsir etdi.  
      - Sizin sərginizə! – deyə qoca küçənin ortasında oradan  təsadüfi keçənlərin gözündə necə görüncəyinə 

fikir vermədən ağzına gələni dedi. 

       - Bu da sübut! – deyə onun uğurlu həmsöhbəti öz hissiyatından qürur duyaraq, əvvəldən bu təlxəkdən 
buna bənzər nəsə gözləyirmiş kimi sevincək sözünü yekunlaşdırdı və buradan tez uzaqlaşmaq üçün bahalı 

xarici maşınına əyləşdi. 

     Qoca  qatıq və çörək olan paketi əlində tutub, qanadları geniş açılmış, misli görünməmiş gözəlliyə 
malik nəhəng, parlaq kəpənəklərin yatdığı rəsm çəkilmiş divarları olan otağına qayıdırdı ... 

     Həyətin küncündə Asiya tualetinin taxta köşkü dayanmışdı. Uzun müddətdir xroniki qəbizlikdən 

əziyyət çəkən qocanın şıltaqlıqlarından biri də o idi ki, o, bu tualetə girdikdən dərhal sonra ucadan deyirdi: 
     - Boşbaş, çıx! Kabab, çıx! 

Qonşular da, əsasən qadınlar, dərhal bu kədərli monoloqa qoşulurdular: 

-  Reportaj. Hələ çıxmır. 

- Tualetdən Yalan deyir! Nə boşbaş, nə kabab! Gör bir nələr keçir könlündən! Onun təqaüdünə 

yaman yaşayarsan e. Ayda bir dəfə ət yesə yaxşıdı.  

      -    Yox, yox. Yalan demir. Dünən Rövşənə nəhayət son 3 ayın maaşını veriblər. Mən bozbaş 

bişirib ona da bir boşqab vermişdim... 

     -  Kompot, çıx! – yenə tualetdən səs eşidilirdi.  

-   A! Desertə çatıb artıq. Demək tualetdən tezliklə çıxacaq. 
 Qoca sanki ağır bir işdən sonra əlində yuyunmaq üçün apardığı aftafa ilə tualetdən tər içində çıxdı. 

Təmizkardır da it oğlu.   

-  Rahatlandın! – deyə qonşular qışqırdılar, – bu dəfə elə bildik ki, orada qalacaqsan. 

-   Gülün, gülün.  Əgər çıxmırsa, mən nə etməliyəm? 

      -  Yemə, – tualetə də getmə. 

      -  Çox hazırcavabsan!  

     Sadə adamlar yaşayan bu evdə belə zarafatlar çox olurdu. Xüsüsi intellektə malik olmayan 

sakinlərdən istisna olan yalnız qocanın özü idi. Rəssam. Ruhən aristokrat. Demək olar ki, ziyalı. 

Lakin o, özünü nəinki ziyalı kimi aparmırdı, hətta mədəniyyətsiz aparırdı. Hərdən içir, yaşını 

unudub sərxoş halda dava da salırdı. Hətta özündən çıxmasın deyə,  çox ciddi olmasa da, yaşına 

uyğun bir balaca döyülürdü də. Nə olsun ki, rəssamsan! Pah atonnan, rəssam! Sizin kimi 

rəssamlar itinə tök qədər çoxdurlar, hamınız da sponsor axtarırsız. İndi iş adamlarının, bank 

işçilərinin, iş quranların zəmanəsidir... Rəssamlar isə... kimə lazımdır onlar?..   

     Ancaq  cəmiyyət nə qədər dəyişsə də, rəssamlar da burada bir təhər dolanmalıdırlar axı. 

     Ara-sıra təşvişə düşən qoca gah sifariş tapmağa, gah da köhnə əsərlərini satmağa çalışsa da, 

güclü rəqabətə və qocanın insan kimi heç kimlə razılaşa bilməyən davakar xasiyyətinə görə nadir 

hallarda buna nail olurdu. Uzun müddət yalnız təqaüdlə yaşamalı olurdu. Bu isə onun  bacarığına 

və az şeylə kifayətlənmək vərdişinə baxmayaraq heç də asan deyildi. 

     Qoca tənha idi. Tənha, qaraqabaq və qəzəbli.  

     Bəzən günlərlə evindən çıxmır, sincab kimi gizlənir, heç kimi görmək istəmirdi. Onun 

qəribəliklərinə öyrəşmiş qonşular belə günlərdə onu narahat etməməyə çalışır və qapısının ağzına 

yemək qoymaqla kifayətlənirdilər. Hərdən də əksinə, gecə yarıya qədər  həyətdə, kranın yanında 

oturub, qəfədanı doldurmaq, yuyunmaq və ya nəsə yumaq istəyənləri yorub əldən salana qədər 

danışırdı. 

     Qoca heç vaxt evlənməmişdi. İndi artıq nə səbəbdən evlənmədiyi aydın deyil. Bir sözlə, o, heç 

vaxt ailəli olmayıb. Onunla əlaqə saxlayan yaxın qohumlarından başqa heç kimi yox idi. Zaman 

keçdikcə onun ailəsini və qohumlarını qonşular əvəz etmişdi. Qocanın kiçik otağında telefon yox 

idi və kiməsə telefon nömrəsini vermək lazım gələndə, qonşunun  nömrəsini elə rahatlıqla verirdi 

ki, sanki öz nömrəsidir. Nadir hallarda kimsə zəng edəndə qonşular onu çağırırdılar.  

     Qocanın televizoru da yox idi. Amma qonşular pəncərədən televizoru elə qoyurdular ki, ekranı 

həyətə baxırdı və yay axşamlarında həyətə toplaşan qonşular havasız otaqlarda oturmamaq üçün 

hərəsi öz stulunu götürüb həyətə çıxır və uzun müddət zarafatlaşaraq kanal seçib verilişlərə 

baxırdılar. Ona görə yox ki, onların televizorları yox idi, yox, bu mənada ancaq qoca ist isna təşkil 

edirdi. Sadəcə toplaşıb bir yerdə televizora baxmaq daha maraqlı idi. Kişilər hərdən elə ekrana 

baxa-baxa nərd oynayırdılar, qadınlar da onlardan daşları taxtaya yavaş vurmalarını xahiş 

edirdilər.  

     -  Budur, rəssamımız da gəldi! –  əlində kətillə qoca həyətə çıxanda mütləq kimsə deyirdi:  

-  Nədi, rəssamlar da televizora baxırlar? – Nərd oyuncularından biri başlayırdı.  

      -   Bəs nə bilmişdin? – digər oyuncu ona cavab verirdi, -  Rəssamlar adam deyillər? Onlar, 

bilmək istəyirsənsə, daha yaxşı baxırlar televizora. 

 - Necə yəni daha yaxşı? – Birinci oyunçu  zarafatın davamını gözləyərək gülümsəyirdi. 

 - Yəni, onlar hər şeyə başqa cür baxırlar. 

 - Necə yəni başqa cür? – Hər şeyi bilmək istəyən birinci oyunçu əl çəkmədi. 

 - Elə belə. Bax, məsələn, sən baxıb nə görürsən? 

 - Sən görəni. 

 - Düzdür! Çünki biz səninlə rəssam deyilik. 

 - Bəs onlar? 

 - Onlarsa baxıb biz görənləri görürlər, ancaq bundan başqa da ... Nədir onun adı?.. 

 - Necə? 

- Hə! Yadıma düşdü! Hər şeyin daxili varlığını görürlər onlar, bax elə! 

- Gör ee! Nədi o? 

- O? Sən bilməzsən... Sənin başın o baş deyil... 

- Yeri ged, alə!... 

- Sakit ol, qadınlar var burda. Söyüş söymə. 

- Mən hələ söyüş söyməmişəm. 

- Heç söymə də. Oyna, sənin gedişindir. 

     Qoca belə istehzaları dinləyib gülümsəyər, arabir söz əlavə edər, inciməzdi, belə şeylər ona 

toxunmazdı. Onu ən çox haqsızlıq incidirdi. Haqsızlığa qarşı bacardığı qədər  üsyan edirdi. 

Əslində heç onu da bacarmırdı. Lakin  buna baxmayaraq, həm şəxsi, həm də başqaları ilə bağlı bu 

və ya digər ədalətsiz qərarla qəti şəkildə razılaşmadığını bildirirdi. 

       - Qulaq as, qoca, – oyunçulardan biri uzun çəkən pauzadan sonra rəssama müraciət etdi, - 

Həyatdan razısan? 

       - Niyə razı olmasın? – qəfil televizordan ayrılıb qonşu qadın söhbətə qarışdı, – şükür Allaha, 

yeməyi, geyimi var... 

       - Səndən soruşan yoxdur, şəxsi sualdır, – nərd oyunçusu qadının sözünü kəsdi.  

       - Həyatımdan razıyam, xasiyyətimdən narazıyam, - qoca cavab verdi. 

       - Xasiyyətin necədir ki? 

       - Xasiyyətim elədir ki,  mənə həmişə elə gəlir  mən həyatdan narazıyam. 

     Yeri gəlmişkən,  qoca bu evin ən yaşlı sakini deyildi.  Burada uşaqları, gəlinləri, yetkin 

nəvələri, hətta bir nəticəsi ilə, səksən səkkiz yaşlı Qasım yaşayırdı. Həyətdə oturmağa nadir 

hallarda çıxar, qoca sənətçiyə tez-tez adını unudaraq “oğlum” deyə  müraciət edirdi.  

      - Sən hələ evlənməmisən, oğlum? – arabir  Qasım soruşardı. 

      - Evlənərdim e, kişi olsaydım, – deyə rəssam cavansayağı, şən cavab verirdi.  

      - Həəə? – deyə  Qasım qulaqlarını şəkləyib soruşurdu. – Hə, hə. Düz deyirsən. Neyləyək, 

hamımız bir yerdə elə darısqallıqda yaşayırıq ki, hər dəfə kiməsə ilişirsən... Bir-birimizə 

sürtülməkdən də o qədər saysız hesabsız törəmişik... – deyə Qasım qonşunun  getdiyini bilmədən 

özü-özüylə danışırdı. 

     Qonşulardan birinə evdə nəsə rəngləmək lazım olanda həyətə çıxıb rəssamı səsləyirdi: 

      -  Mirağa, ay, Mirağa! 

      - Nədi, Çimnaz? – deyə o da cəld cavab verirdi. 

      - Mirağa, tavanımız soyulur, ağartmaq lazımdır, səni narahat etməzdim, amma axşam qızım 

Solmaza elçi gələcəklər, deyirəm qoy hər şey təmiz olsun. 

     Mirağa gedib qonşunun  tavanını ağardanda bu iş onun bir rəssam kimi ləyaqətini zərrə qədər 

də alçaltmırdı, hətta kiminsə onun köməyinə ehtiyacı olduğuna sevinirdi. O, otağının divarına 

fantastik kəpənəklər çəkdiyi kimi, eyni sevgi və ilhamla tavanı da ağardırdı. 

     Evin sahibəsi təsadüfən otaqdan çıxdıqda, o, dözməyib öz otağına keçıb, boyalar götürmüş 

(əgər olurdusa) və boş  divarda gözəl quşlar və nağıldaki kimi kəpənəklər çəkmişdi.  

     -  Мirağa?! Sən neyləmisən, Mirağa?! Bu nədi? Axı bizə elçiliyə mədəni, alicənab adamlar 

gələcək! Oğlanın atası polisdə işləyir. Oğlan özü artıq serjantdır. Yaxşı pul qazanırlar. Allah eləyə 

biz də onun heç olmasa yarısını qazana bilək. Sən də divarda belə qeyri-ciddi rəsmlər çəkirsən! - 

Qadın gəlib rəsmi gördükdə öz təəccübünü bildirdi. 

     - Mənim otağımdakı quşları sən bəyənirdin axı?! Qəşəngdir axı! - deyə Mirağa da 

təəccübləndi. 

     - O sənin otağındır. Sənə elçi gəlmirlər ki, – qadın haqlı olaraq iradını bildirdi. 

     - O da düzdür, – Mirağa vəziyyəti anlayaraq, sakitcə cavab verdi və zərrə qədər də inciməyib 

çəkdiklərini qaraladı. Divar göz önündə tədricən yenə darıxdırıcı oldu.  

    Bax beləcə, onun sanki nəsə etmək üçün əlləri qaşınırdı. Siz bir bu evə baxın, həyətdə, 

divarlarda bir dənə də olsun boş yer qalmayıb. Hamısı güllər və naməlum abstrakt ləkələrlə 

bəzənib. Tualetin qapısında o, insanın arxasından tökülən güllər və ürəkciklər çəkib. Bir başınızı 

yuxarı qaldırın, bax, bax, orada damın üstündə, demişdim ki, bu haqda danışacam. Az qala 

unutmuşdum. Bu da onun işidir. Görürsünüz, televizor antenalarının başına nə oyun gətirib.  

Nəhəng, rəngli, diqqəti cəlb edən kəpənəklər yaradıb. Küçə qapısındakı xoruzu da gördünüzmü? 

Elə bil, indicə banlayıb səsini ucaldacaq. Quyruğu da ki, baxan deyir, bir də baxım! Balaca 

oğlanlar bir neçə dəfə bu xoruzları qənimət kimi (elə şeylər var ki, onlara sanki əl özü uzanır, 

xüsusilə də, oğlanların əlləri) götürüb qaçıblar. Mirağa da yenidən dəmirdən təzə xoruz kəsib 

rəngləyir və qapıya bərkidırdı. 

- Qoca, belə çıxır ki, burada yaşayan kişilər “petuxdur”? Buna işarə edirsən? – deyirdilər 

qonşular. 

      - Heç nəyə işarə etmirəm. Xoruz isə ayıqlıq, enerji rəmzidir. O, hamıdan tez oyanıb  

başqalarını da oyadır... – Mirağa cavab verirdi. 

- Ona qalsa mən də hamını oyadıram, – deyə qonşu onun sözünü kəsirdi. – ... qoymur yerində 

eşələnməyə, işlə məşğul olmağa çağırır. Əsas da odur ki, qəşəngdir axı. Elə deyil? –  Mirağa 

davam edirdi. 

     Qonşular şübhəli-şübhəli bir-birinə baxıb başlarını yelləyirdilər. 

      -   Qəşəng olmağına qəşəngdir, uşaqların xoşuna gəlir. Deyirlər ki, təkcə bizim həyətimiz belə 

şəkillidir. Amma təki başqaları pis düşünməsinlər. 

      - Siz pis düşünənlərə fikir verməyin. 

      - Necə  fikir verməyək? 

      - Mənim kimi. 

      - Yox, axı insan arasında yaşayırıq. Hamıya tüpürmək olmaz axı.  

     Mirağa məhz bunu anlamırdı. O, hesab edirdi ki, yaxşı insanlar gözəlliyə pis şeylər 

düşünmədən, gizli, əxlaqsız məna axtarmadan sevinməlidirlər. 

     Mirağa təqaüd alanda, qeyd edildiyi kimi, bu təqaüdə çox da kef edə bilməsə də, o, həyətdəki 

uşaqlar üçün şarlar alıb özü boyayar, onlara gülməli simalar çəkərdi. Uşaqların sevincini görüb 

onlardan daha çox sevinərdi. “Mirağa, sən kloun olmalıydın!” – deyirdi qonşu qadınlar. Müəyyən 

dərəcədə həm qonşular, həm sənət yoldaşları, həm də bütün tanışlar Mirağanı birdən-birə 72 

yaşına çatmış və yetkinliyin bütün normal mərhələlərini keçmiş qoca uşaq kimi qəbul edirdilər. 

Bəlkə elə buna görə də evlənməmişdi? Kim öz qızını belə qeyri-ciddi avaraya verər? Amma 

Mirağanın həyatında romanlar, bəli,  köhnə, yüksək üslubla desək, məhz romanlar, hətta bir neçə 

roman olmuşdu. O, həmin qızları, qadınları xatırlayırdı və isti münasibətə görə onlara minnətdar 

idi. Lakin onunla bir qədər yaşadıqdan sonra onların hər biri, təbii ki, hər bir sağlam düşüncəli 

qadın sonda onu özünə dayaq, etibarlı həyat yoldaşı kimi görmək istəyirdi. Ancaq özünüz 

anlayırsınız ki, onun təlxək xasiyyəti ilə nə dayaq, nə həyat yodaşı? O, çəkdiyi fantastik quşlar 

kimi bu günlə yaşayırdı. Çünki onları tamamilə fərqli görürdü. Onların   çanlı  sərçə, qarğa 

olduğunu təxmin etmək məcburiyyətində qalan və təxmin edən şəxs şüuraltı hiss edirdi ki, bu 

əsərlərin müəllifi müəyyən dərəcədə tədricən onda fantaziya, gözəl nağıla sevgi hissi oyadır. 

Lakin siz mənə deyin görüm bizim bu qəddar, mürəkkəb zəmanədə, hər kəsin mümkün qədər 

yerdə möhkəm dayanmağa, göydə uçmamağa çalışdığı halda (şübhəsiz ki, yıxılsanız, ağır 

zədələnə, ya da ölə bilərsiniz), fantaziya, gözəl nağıl kimə lazımdır? Onları nə çörəyin üstünə 

yaxa bilərsən, nə də onlardan xəz palto tikə bilərsən.  

     Həyatlarının hər saatını, hər dəqiqəsini işgüzar olmağa həsr etməyə can atan insanlar, onların 

oyanmış ruhları, qəlblərində oyanan fantaziya, gözəlliyə pərəstişkarlığın və heyranlığın onları real 

həyatdan ayırmasından, daha mülayim, xeyirxah etməsindən, nəticədə, onların da bu qeyri-real 

kəpənəkləri çəkən dəli dilənçidən yaxşı görünməməsindən qorxaraq Mirağaya nifrət edir və  onu 

görən gözləri yox idi. 

     Hərdən elə olurdu ki, Mirağanı fərdi, ümumi  sərgilərə dəvət edirdilər. Çimnaz xanıma 

Rəssamlar İttifaqından zəng edib deyirdilər ki, Mirağanın dəvətnaməsi buradadır gəlib götürə 

bilər. Mirağa da hər dəfə belə məlumatdan sonra qonşu qadının ütüsü ilə şalvarını ütüləyir ki, 

həmkararının qarşısına yaxşı görkəmdə çıxsın. Hər dəfə də qonşulardan kimsə onu qabaqlayıb öz 

oğlunu Mirağanın biletini götürməyə yollayırdı. Hər şeyi səliqə ilə edən təmkinli Mirağa 

tələsmədən, nəhayət, son dərəcə səliqə ilə ütülənmiş şalvarını geyinib qonşuya ütünü qaytaranda, 

dəvətnaməsi ona təqdim edilirdi. Yaxşı ki, Mirağanın yaşadığı ev Rəssamlar İttifaqına yaxın idi 

və uşaq bir nəfəsə qaçıb gəlirdi. 

- Niyə, axı əziyyət çəkirdiz? – deyə Mirağa həyacanlanır, lakin ürəyində göstərilən qayğı ona 

ləzzət edirdi. 

- Özüm gedərdim. Ayaqlarım yoxdur? 

- Əzizim, ayaqların var, amma sambalın yoxdur, – deyə qonşu cavab verirdi, – belə şeylər insana 

hörməti artırır. Sənin 70-dən çox yaşın var, əgər onlar sənə dəvətnaməni evə göndərə bilmirlərsə, 

sən də özün  getməməlisən, kimisə öz adından göndərməlisən. Onda hörmətin də artar. De ki, düz 

demirəm. Düz demirəm? 

     Mirağa şübhə etdiyi həqiqətləri sevmirdi, lakin razılaşmalı olurdu ki, mübahisə etməsin, çünki 

mübahisəni də sevmirdi və nəyləsə razılaşmayanda sadəcə çalışırdı həmsöhbətinə cavab 

verməsin. 

     Ütülənmiş köhnə kostyumda, təmizlənmiş ayaqqabılarda sərgiyə gedir və orada bir qayda 

olaraq əmin olurdu ki, şükür Allaha ki, şəhərdə parlaq, istedadlı və orijinal rəssamlar var. Bu onu 

çox sevindirirdi, lakin iddialı yaradıcı insan kimi bir az cavan rəssamlara paxıllıq edirdi və bu 

haqda düşünən kimi həmin hissi özündən uzaqlaşdırmağa, ondan yaşca cavan rəssamların 

ustalıqda və təbii ki, Mirağaya hec vaxt nəsib olmayan populyarlıqda onu ötüb kecdikləri haqda 

düşünməməyə çalışırdı, çünki bu fikirlər ona sərgidə gördüklərinə sevinməyə mane olurdu.  

     Təbii ki, bu sərgilərdə orta səviyyəli əsərlər də çox olurdu, lakin bir legion boz, adi rəssamlar 

sırasında bir-iki əsl rəssamın olması da az deyildi. Mirağa bunu başa düşürdü , bilirdi ki, istedad 

çox nadir şeydir və zəif yazanlar, boğazlarını cıranlar istedadsızları yüksək rütbələrə nə qədər 

qaldırsalar da, onlar heç vaxt istedadlı yaradıcı insan ola bilməyəcəklər.  

     Ruhunu istənilən gözəl fenomenə həsr etməyə, hər hansı bir ilhamlı impulsa köklənməyə, hər 

bir hərəkətini, laqeyidlikdən başqa hər şeyi, tamamilə hər şeyi tam anlayışla qarşılamağa hazır 

olan Mirağa nədən ömründə heç vaxt aşiq olmayıb? Niyə güclü, ehtiraslı, fədakarcasına sevməyib 

ki, həmişə sevgilisinin yanında olsun, heç vaxt ayrılmasın? Niyə heç vaxt ailə qurmayıb? Bu sirr 

olaraq qalırdı. Halbuki, onun bir çox sənət yoldaşları bunu hətta bir neçə dəfə ediblər.  

     Çətin sualdır. Başqasının ürəyində nə olduğunu bilmək olmur. Hələ lap cavanlıqdan Mirağanın 

daxilində evləndiyi halda azadlığını itirmək qorxusu var idi. Bəlkə həqiqətən, dərindən, ürəkdən 

heç kimi sevə bilməmişdi... Ya da həmişə kasıbçılıqla yaşadığından sevdiyi qadını bədbəxt etmək 

istəməyib. Səbəb çox ola bilər. Və sizə deyim ki, hərəkətlərində izah olunmayan, səbəbsiz nələrsə 

olan və sanki  sözlərində, hərəkətlərində cin əməli varmış kimi görünən insanların fəaliyyətində, 

ya da qeyri-fəallığında səbəb axtarmayın. İnsanın həyatında hər şey olur. Cəmiyyətdə bizim 

bədbəxtliyimiz əsasən ondadır ki, biz hamını özümüz kimi görmək istəyirik. Əslində, hər şey 

başqa cürdür. İnsanlar bir-birinə nə qədər bənzəsələr də, çox fərdi və təkrarsızdırlar, heç də bir-

birinə oxşamırlar. Hər bir insanın həddindən artıq ünsiyyətcil olmasına baxmayaraq insan bu 

dünyada o qədər tənhadır ki... 

     Hərdən küçə uşaqları gəlib Mirağanı qumar oynamağa aparırdılar. Adətən zirək oğlanlar 

qumarda onu udurdular. Elə də olurdu ki, o udurdu və udduğu pullara dərhal uşaqlara şirniyyat, 

dondurma, saqqız alır və onlara “uduzan heç nə qazanmır” adlı həyatın qanununa zidd olaraq 

bayram təşkil edirdi. Bəlkə də bununla Mirağa uşaqlara göstərmək istəyirdi ki, həyatın bütün 

qanunları heç də düzgün, adil deyil və uduzanları da unutmaq olmaz. Oğlanlarsa əksinə, udan 

kimi qocanın pullarını götürüb Mirağanın təyin etmədiyi həyat qanunlarının düz olduğunu təsdiq 

edərək qaçıb gedirdilər. Mirağa cox məyus olduğunu göstərməyə çalışırdı ki, balaca quldurların 

sevinci tamamlansın, özü isə ürəyində sevinərək onlar üçün yetərincə olan məbləğlə qacan 

üşaqların  arxasınca baxırdı. Uşaqlarla ünsiyyətdən sonra özünü cavanlaşmış hiss edirdi. O, 

qocalarla ünsiyyət qurmağı sevmirdi, çünki bir qayda olaraq, köhnə yaşlı həmsöhbətləri ilə 

ünsiyyət xəstəliklər haqda danışmaqla və bu xəstəliklərin müalicə prosesindən zövq almaqla 

nəticələnirdi. Mirağanın da yaşına görə çoxlu yaraları var idi, amma bu haqda danışmağı, 

gileylənməyi sevmirdi, ya da söhbəti sadə, kobud zarafata çevirirdi ki, gələn dəfə həmsöhbəti 

onun bu mövzuya toxunmaq istəmədiyini anlasın.   

      - Həə... – O qoca kimi qeyri-səciyyəvi şəkildə inləyib, sızıldayıb öskürür, – Mənim də 

səhhətimdə problem var, – deyirdi. 

      - Nədi ki? – qəfil qoca həmsöhbəti canlanır və ürəyində gizlicə Mirağanın səhhətindəki 

problemlər onunkundan daha ciddi olacağına ümid edirdi. 

      -  Elə bu yaxınlarda məlum olub ki, mənim sol xayam sağdan üç millimetr qısadır, – tam ciddi 

deyirdi.  

      - Hə! – həmsöhbəti hələ anlamırdı ki, onu və onun qoca cansıxıcılığını ələ salırlar və 

mexaniki, artıq hiyləni hiss edərək soruşurdu: 

      - O elə qorxuludur ki?  

      - Yox, şükür Allaha ki, belə qorxulu  deyil, amma yenə də problemdi də, – deyə Mirağa cavab 

verirdi.  

     Zarafat edə-edə, məsxərəyə qoya-qoya, ələ sala-sala, gülərək, lətifə danışa-danışa Mirağa 

yetmiş iki il belə yaşadı və təbii ki, maddi cəhətdən həyatda az şeyə nail oldu.  

     Bir dəfə o, otağın ortasında kətilin üstündə oturub  çəkdiyi pəncərəni seyr edirdi. Çox dərin 

fikrə getsə də, düşüncələr ona seyr etməyə mane olmurdu. Televizoru və radiosu yox idi. Deyəsən 

bunu artıq qeyd etmişdim. Eybi yox, bir də deyim. Düşündükcə, daxilində narahatlıq və  tanış bir 

depressiya hissi, bir-birinə zidd olan bir ilanın iki başı kimi uğursuz həyatın yuxuları baş 

qaldırırdı. Allah bilir o nələr düşünürdü, lakin birdən ona elə gəldi ki, pəncərədə çəkdiyi pərdə 

qəfil əsən zəif  mehdən tərpəndi. Mirağa ayağa durub kətili 180 dərəcə çevirdi və yenə oturdu. 

Fikirləri aydınlaşdı, sanki əvvəlki kimi pərakəndə deyildi... Ürəyi çox sıxıldı. Həmişə həyatı 

haqda düşünəndə olduğu kimi. O an Mirağa tənhalığının bütün qorxuncluğunu hiss etdi və həyətə 

çıxmağı qərara aldı. Qapını bayıra açıb qara tunelə girməyə hazırlaşırdı. Ürəyi yenə sıxıldı. “Bax, 

mənim həyatım işıqlı ola bilərdi, pəncərədən çöldəki kimi, yay, dəniz mənzərəsi kimi, lakin o 

qara tunel kimi oldu.” Bu təzadlı fikirlə tək qalmamaq üçün o, həyətə çıxdı. Lakin həyət bomboş 

və molla arxası kimi tərtəmiz idi. Adətən kranın yanında kimsə olardı. İndi isə ev də, həyət də 

sanki ölü idi. Yəqin hami sözü bir yerə qoyub ki, Mirağaya dəli olmaqda mane olmasın. Mirağa 

həyətə çıxmaq üçün qapıya tərəf gedirdi ki, birdən qonşu mənzildən inilti eşitdi. Bu xırıltılı, 

demək olar ki, ölümcül qoca iniltisi idi. Mirağa anladı ki, inildəyən qoca Qasımdır. Başqa adam 

ola bilməzdi. O, ehtiyatla yarıaçıq qapıdan içəri girdi, kiçik dəhlizdən yarıqaranlıq otağa baxdı və 

dərhal köhnə, ortası batmış divanda uzanmış qocanın baxışları ilə qarşılaşdı. Qoca ona baxır və 

inildəyirdi. Görünürdü ki, kiminsə içəri girəcəyi ümidi ilə ğözü  qapıda qalmışdı. Hərə öz işinin 

dalınca qaçdığından kişi tək qalmışdı. Evdə Mirağa ilə qocadan başqa heç kim yox idi. Adətən 

qocanı qonşulardan birinə tapşırardılar. Çox ehtimal ki, Mirağanın da qapısını döyüblər, lakin o, 

qəzetsiz, radiosuz, televizorsuz və sivilizisayanın digər informasiya növlərindən məhrum şəkildə 

otağında oturub öz qəmgin fikirlərinə dalmış olub. 

     - Sənə nə olub? - Mirağa qocanın yatağına yaxınlaşıb soruşdu. Qoca gücünü toplayıb cavab 

verdi: 

      - Ay axmaq, məgər sən görmürsən ki, mən ölürəm? Dediyi sözlərdən sonra ağır nəfəs aldı. 

Görünür Mirağanın vəziyyəti anlamaması onu həqiqətən əsəbiləşdirmişdi. 

      - Təcili yardım çağırım, – deyə Mirağa çıxıb Çimnazın telefonlu ilə həkim  çağırmaq istədi. 

 Buradakı mənzillərin qapıları nadir hallarda qıfıllanırdı, evdə heç kim olmayanda, ancaq küçəyə 

açılan giriş qapısı bağlanardı və sahibləri olmayanda içəri girib zəng etmək, bir müddətlik tava 

götürmək, ya da televizora baxmaq mümkün idi. 

       - Lazım deyil, – qoca xırıldadı. – Ölənə Allahdan başqa heç kim həyatı qaytara bilməz, –

deyib qoca yenə ağır nəfəs aldı. 

     Mirağa gözlədi ki, bəlkə qocanın ağzından daha hansısa kədərli fikir çıxa, lakin onun deyəsən 

davam etmək fikri yox idi. 

      - Bəs onda sən nə istəyirsən? – Mirağa soruşdu. 

     Qoca fikrə getdi, sakit nəfəs almağa başladı və zəif hərəkətlə Mirağanı yaxına çağırdı. Mirağa 

qulağını ona yaxınlaşdırdı. 

      - Oğlum, – Mirağa ani atasının 30 il əvvəl necə əziyyətlə öldüyünü  yadına saldı. O vaxt hələ 

Mirağa nisbətən cavan idi, lakin  çox aciz və tamamilə müdafiəsiz idi. Atası dünyaya müəyyən 

səbəbdən gec gəlmiş yeganə oğlundan nigaran ölürdü.  

      - Oğlum, – uzun pauzada, sanki Mirağaya hər şeyi daha yaxşı yada salmaq üçün vaxt 

verdikdən sonra qoca təkrar etdi. 

      -  Mən istəyirəm... 

      -  Nə? - Mirağa sakitcə soruşdu. O, hiss edirdi ki,  boğazı tutulur. 

      - Dо... – qoca tez-tez nəfəs alırdı. 

      - Dо? - Mirağa kişinin dediyini təkrar etdi. 

      - Nə? Qasım, nə? De, nə desən düşünmədən edəcəm, – Mirağa söz verdi və qorxdu ki, birdən 

qocanın istədiyini yerinə yetirə bilməz, axı bu həyatda o cox şeyi bacarmırdı.  

      - Don... dur... m... – çətinliklə qoca hecaladı. 

      - Dondurma? – Mirağaya elə gəldi ki, səhv eşitdi, lakin dəqiqləşdirmək mümkün deyildi, 

çünki qoca yorğun gözlərini yummuşdu. Mirağa qocanın zəifləmiş sifətinə baxa-baxa gözlədi. 

Görünür qoca həqiqətən ölməyə hazırlaşırdı. 

      - Dondurma. – Qasım bir neçə dəqiqədən sonra yalvararaq,  aydın təkrar etdi. 

     Mirağa çarəsiz ətrafa baxdı. Hələ də heç kim yox idi, hamı harasa yoxa çıxmışdı və çox 

ehtimal ki, qoca ölənə qədər qayıtmayacaqdılar. Niyə də qayıtsınlar? Bu havasız otaqlarda, 

sıçovulların qaçışdığı ifunət iyi verən həyətdə nə işləri var onların?  

     Mirağa əlini cibinə salıb dondurma almaq üçün lazımı qədər pulu olduğuna əmin oldu. 

Sən hansından istəyirsən, qoca? – ona xas olan təlxəklik rolunda olduğu kimi axmaq sual verdi. 

      - Do... du... – qoca xırıldadı. 

     Mirağa cəld küçəyə çıxdı, tələsik qarışıq mallar satılan köşk yerləşən dalana çatdı və oradan 

dondurma alıb həyətə qayıtdı. Qoca gözləri yumulu, ağzı açıq uzanmışdı, Mirağanın yadına 

uşaqlıqda oynadığı sadə bir oyun düşdü: “Gözünü yum, ağzını aç!” – deyib uşaqlar  bir-birinə 

sadə hədiyyələr edirdilər. Məsələn, kimsə dostunun ağzına ya əncir, ya albalı, ya gavalı və çox 

vaxt yeyilməyən bir şey qoyardu. Ona görə də bu oyunu oynayarkən ayıq olmaq lazım idi və 

ağzına qoyulanı dərhal udmaq olmazdı. Mirağa soyuq dondurmanı qocanın dodaqlarına 

yaxınlaşdırdı. 

     Bunu hiss edən qoca gözlərini azca açdı və Mirağanın əlidəki dondurmanı açgörlüklə 

yalamağa başladı. Mirağa çarpayının qırağında oturdu. Qoca dondurmanı yalayıb yoruldu, 

gözlərini yenidən yumdu və bir neçə dəqiqədən sonra sakitcə öldü.  

     Fikrə gedən Mirağa birdən ayıldı ki, xırıltılı nəfəsi daha eşitmir. Otağa qeyri-adi sakitlik 

çökdü. Mirağa bir qədər özünü itirdi. O, vaxtilə atasını dəfn etmişdi, lakin o çoxdan olmuşdu. İndi 

yəqin hər şey başqa cürdür. Hər ehtimala qarşı o, Çimnazın otağına girib təcili yardıma zəng etdi, 

lakin  cavab almadan Qasımın oğlanları qayıtdılar. Mirağa dəstəyi asıb qocanın son dəqiqələri 

haqda danışdı, dondurma məsələsini gizlətdi. 

      - Yazıq ata, – deyə qocanın elə Mirağa yaşında olan böyük oğlu heyifsləndi, – Heyif, biz 

yanında olmadıq. 

      - Mirağa yanında olub. Elə o da ona doğma bir adam kimidir, – ortancı oğlu dedi. 

Kiçik oğlu heç nə deməyib susurdu. 

     - Hə, Mən demək olar ki, ona oğul kimi idim, – Mirağa təsdiq etdi. 

Qocanı dəfn etdilər. Oğulları yas mərasimini  həyətdə keçirtdilər. Bütün qonşular kimi, Mirağa da 

burada masanın arxasında idi. Yasda molla dayanmadan danışır, sonra da  üzünü Mirağaya tutub: 

     - Bildiyimə görə siz, rəssam bütün həyətə rəsmlər çəkmisiniz. Bilirsinizmi ki, Allah 

peyğəmbərin dili ilə müsəlmanlara insan şəklini kağıza köçürməyi qadağan edib? – deyə soruşdu. 

     Mirağa özündən yaşca kiçik olan mollaya baxdı. O, səbrlə cavab gözləyirdi. Mirağa onunla bir 

yaxşı zarafat etmək istəsə də, indi burada zarafatın yersiz olduğunu düşündü. Başqa yerdə və 

başqa vaxtda mütləq  cavab verəcəkdi, amma burada ... 

      -   Hə, lakin mən insanları çəkmirəm. 

      -   Bəs nə? 

     Mirağa bir qədər fikirləşdi: – doğrudan – nə? Axı, bütün hallarda bunun hamısı insandır, 

çəkdiklərinin hamısı, lakin bunu mollaya izah etmək çətindir. Qonşular da çətin ki, anlasınlar. 

      - Öz fantaziyalarımı, – deyə cavab verdi . 

Molla güya hər şeyi anlayırmış kimi ondan əl çəkdi, çox ehtimal ki, onun diqqətini qarşısına 

qoyulan qabın içindəki plov yayındırdı. 

     Qasımın ölümündən 40 gün keçdi. Çimnazın qızı gənc polis işçisinə ərə getdi. Ata ilə oğul 

elçiliyə elə polis geyimində gəlmişdilər. Ata hətta həyətin küncündə yerləşdirdiyi dəyənəklə 

nümayişi dağıdıb gəlmişdi və necə deyərlər, ”ziyarətdən ziyafətə”, çox həyacanlı olsa da,  öz 

işini, daha doğrusu, oğlunun işini axıra çatdırdı.  

     Daha sonra rəhmətlik Qasımın ailəsi yeni mənzilə köçdü. Onların yerinə  qaçqınlar gəldi. Ana, 

onun on yeddi yaşlı qızı və qızın kiçik qardaşı. Atalarını Xocalıda ermənilər öldürmüşdülər və 

onlar uzun müddət çadır şəhərciyində yaşamışdılar.  

     Yeni qonşusunu - on yeddi yaşlı qızı ilk dəfə görəndə, sanki kimsə yetmiş iki yaşlı Mirağanın 

üzünə şillə vurdu. O, gözünü qızdan çəkə bilmir, donub qalmışdı. Əslində qızda qeyri-adi heç nə 

yox idi. Minlərlə həmyaşıdı kimi, adi bir qız idi. Bəlkə bir az incə idi. Bəli, ancaq artıq heç nə. 

Allah bilir, Mirağa onda qeyri-adi nə görmüşdü, Allah bilir, ancaq qız onun xəyalını çox dərindən 

sarsıtmış, xəncər yarası kimi yaralamışdı.  

- Qonşu, adın nədir sənin? – qızı həyətdə görüb gözlərini ona zilləyərək titrək səslə soruşdu. 

Ceyran, - deyə qız heç çəkinmədən cavab verdi. 

- Oxşayırsan, - Mirağa təsdiq etdi.  

     Qoca vurulmuşdu. Ehtirasla, incə, platonik, fiziki və daha necə… Ancaq həqiqətən 

vurulmuşdu. Bəlkə də həyatında ilk dəfə bu qədər güclü sevmişdi. Lap cavanlıqdan başlayan uzun 

illərin sıxıntısı, həyata keçməyən  arzuları naminə daim öz varlığını cilovlaması, o qədər də aydın 

olmayan azadlığını itirmək qorxusu, allah eləməmiş, onu sevən qadın ondan hamilə qalıb onun 

həyatına artıq problem yaradacağından ehtiyat etməsi, onun əl-ayağını ailə düyünü ilə 

bağlayaçağından çəkinməsi, həyatının mənası hesab etdiyi incəsənətə xidmətin  uşağa, arvada, 

ailəyə xidmətə çevrilməsindən və istedadının batıb gedəcəyindən narahatlığı, qarşısında aciz 

olduğu məişətdə bacarıqlarını itirmək qorxusu, çox şeydən özünü məhrum etməsi - bütün bunlar 

birdən qocanın qəlbində partlamış, tamamilə əksinə çevrilərək onda ehtirasla sevib-sevilmək 

istəyi yaratmışdı, nəhayət, ona heç nə vermədən acı xasiyyətli bir təlxəyə çevirmiş azadlığı 

itirmək istəyi yaratmışdı, həmin bu qızla yuxularında və xəyallarında gördüyü adi ailə qurmaq 

həvəsi yaratmışdı. Qoca gənc bir oğlan kimi vurulmuşdu, səfeh və çox emosional bir gənc kimi.  

Yatağa girib gecələr özünü bu acizliyinə, reallıqdan uzaq, dəyərsiz xəyallarına görə danlayır, 

lakin səhər yuxudan oyananda dəhşətlə anlayırdı ki, bu qızsız, Ceyransız həyatı tam deyil, 

birtərəfli və eybəcərdir. 

     Adətən Mirağa qapısını bir balaca açıq qoyur  və qapının arasından qız qəfədanı doldurmağa,  

ya da nəsə yumağa gedəndə, onu izləyirdi. Tualetin qapısında onun çəkdiyi rəsmi gördükdə 

Ceyran yaşlı adam kimi sakitcə gülümsəyirdi. Qoca xoşbəxt idi.  Bütün bu vaxtda qoca bir dəfə 

də eşitmədi ki, qiz  bəzi həmyaşıdları kimi bərkdən, qəhqəhə çəkib gülsün. Atası gözü qarşısında 

öldürüldüyündən ürəyindəki yara sağalmırdı, yaşayışları da o qədər yaxşı deyildi, nəyə gülsün 

ki... O, onlara sakitcə, bacardığı qədər, təzyiq etmədən kömək etməyə çalışırdı. Qapının üstündəki 

xoruz da qızın xoşuna qəlmişdi.  

      Bir gün qoca qıza rəsmlərini göstərmək üçün onu öz otağına dəvət etdi. Qonşular və qızın 

anası görsün deyə qapını açıq qoymuşdu. 

      - Mən də elə bilirdim ki, o.... çanlıdır! Sonra da düşündüm ki, burada dəniz hardandır? 

Şəhər... Birinci mərtəbə. Amma baxanda hündür görünür, eləmi? Sanki dəniz üzaqda, aşağıdadır! 

      O, minnətdarlıq hissi ilə qızın əlinə toxunub divarlara işarə etdi. Orada möcüzəli quşlar və 

nəhəng gözəl kəpənəklər ucmağa hazırlaşaraq pərvaz edirdilər. 

     Qız sakitcə nəfəsini çəkdi.  

     -  Bu nə gözəllikdir! Demək siz rəssamsınız?  

O, qıza baxır və susurdu.  

     - Mən ömrümdə ilk dəfə çanlı rəssam görürəm.  

     Qoca buna da cavab vermədi. Nə desin? O, qızın əlini əlinə alıb bir qədər dayandı. Qız da 

dərhal əlini çəkmədi və bu onu sonsuz enerji ilə yüklədi. Sanki öz kəpənəkləri və quşları kimi 

uçmağa hazır idi.  

     - Damda... – Qoca qıza damdakı əsərlərini də göstərmək istədi. Halbuki, onun bu otaqdan 

getməsini istəmirdi. Lakin pəncərəsiz, havasız otaq çox darıxdırıcı idi. Qız  isə o qədər gənc idi 

ki, ona genişlik, çiçək ətirli geniş bir sahə, bax bu pəncərədəki kimi dəniz sahili, lakin əsl dəniz, 

çanlı, hərəkətli dəniz lazım idi, çünki gənclik  cansız mənzərəni deyil, çanlı gözəlliyi sevir.  

     Onlar həyətə çıxdılar və o, qıza damdaki antenalari göstərdi. Onlar küləkdə sanki uçmağa 

hazırlaşaraq pərvaz edirdi. 

     Qız bir də uşaq kimi, həvəslə  dərindən ah çəkdi və bununla  sanki qocaya dünyanı bağışladı.  

     Ceyran hələ bu rayonu yaxşı tanımırdı. Bir dəfə qoca ona qədim evlər tikilmiş yaxın küçələri, 

dalanları, döngələri göstərməyə apardı. Ceyranın anası onun qoca ilə gəzməyə getməsinə etiraz 

etmirdi, çünki qocanın qıza olan hissləri heç ağlına da gəlmirdi. Mirağa qızın əlindən balaca uşaq 

kimi, xüsusi bir ləzzət hiss edərək tutmuşdu. Qoca sanki dirçəlmişdi, cavanlaşmışdı. İndi o, əvvəl 

olduğu kimi, qaraqabaq, acıdil görünmürdü.  O, daha içmirdi, hər gün üzünü təraş edirdi, həftənin 

günlərini qarışdırmırdı, eyni şeyi bir neçə dəfə təkrarlamırdı, özünü sakit, təvazökar aparır və 

təbii ki, bekar qonşuların əylənməsi üçün tualetdə daha qışqırmırdı. Özünün qayğısına qalmağa 

başlamış, hətta həyətə öz şəxsi mülkü kimi yanaşaraq qaçışan siçovullara qarşı çox güclü dərman 

da tapmışdı. 

     Bütün bunları ona – qıza görə edirdi. Onu da demək lazımdır ki, qız qısa qaçqınlıq həyatında 

çadır şəhərciyində, vaqonlarda, tam antisanitar şəraitdə yaşayanda çox şey görmüşdü. Nə etmək 

olar. Müharibə hələ heç kimə sevinc bəxş etməyib, xüsusilə də, öz doğma evlərindən didərgin 

düşmüş qaçqınlara. O, anası və kiçik qardaşı, başqaları kimi uşaqlıqdan  başına gələn bütün 

çətinlikləri yaşamışdı, ona görə də həyət-bacada qaçışan siçovullar onu o qədər də 

heyrətləndirmirdi.   

     Buna baxmayaraq, qoca imkan daxilində onun bu evdə həyatını nizamlamaq üçün əlindən 

gələni edirdi. Qocanın qıza qarşı əsl hisslərini heç kim başa düşə bilmirdi, qonşular, Ceyranın 

anası – hamı Mirağanın qıza, heç vaxt olmayan qızı, nəvəsi kimi  bağlandığını və indi onda atalıq 

hissinin özünü büruzə verdiyini düşünürdü. Ceyran qoca ilə dost olmuşdu. 

     Son günlər Mirağa qızın portretini çəkməyi qərara almışdı. Təəccüblü olsa da, müraciət edən 

kimi, çox qısa bir zamanda Rəssamlar Fondundan əvvəllər heç vaxt tələb etmədiyi dəstəyi ala 

bilmişdi.  

     Qoca gözlərinə inanmırdı. O, pulları sayıb, əllərinə etibar etməyib cibinə qoydu və cibinə də 

etibar etməyib şalvarın üstündən əli ilə bir də yoxladı. Bu pula o, boya, kətan, yeni fırçalar, qalan 

pula da Ceyrana hədiyyələr aldı.    

     - Ay, lazım deyil, Mirağa baba, çox sağ olun. Siz onsuz da bizə çox şey edirsiz, – evin 

qarşısında qızın üzündən gözünü çəkmədən paketləri ona uzadanda qocanı qarşılayan qız dedi.  

     - Boş şeydir, – diqqətlə qıza baxdı, – götür və bilirsən nə var, Ceyran? 

     - Nə? – qız soruşdu. 

     - Bir xahişim var, – qeyri-adi tərəddüdlə dedi. 

     - Nə? 

     - Mənə baba demə. 

     - Niyə? – qız anlamır və  onun xahişinin əsas səbəbini heç ağlına da gətirmirdi. 

     - Çünki mən özümü baba hiss etmirəm, – cavab verməyə söz tapdı, – İndi özümü təxminən 

sənin yaşında hiss edirəm.  

     - Allah can sağlığı versin, – deyə qız çəkildi ki, qoca otağa daxil ola bilsin. - Gəlin bizə çay 

içməyə. Anam da evdədi, – dedi. 

Anasının evdə olması xəbəri qocanı o qədər sevindirməsə də, otağa daxil oldu və qızın dəmlədiyi 

çaydan içə-içə anasına Ceyranın portretini çəkmək fikrində olduğunu dedi. 

- Siz nə danışırsınız, Mirağa əmi. İndi portret vaxtı deyil, – qayğıkeş ana cavab verdi. 

- Ona əmi demə, –  zarafatla xəbərdarlıq etdi.  

- Bəs nə deyim? – anası qızının zarafatını anlamadı. 

- O indi özünü mənim yaşımda hiss edir. 

- Belə de! 

      - Mən onun portretini bax burda, həyətdə çəkəcəm, – Ceyranın anasının yarana biləcək 

qorxusunu qabaqlayaraq Mirağa yeri göstərdi, – otaqlarımız çox havasızdır. 

- Bu yay o instituta imtahan verəcək, – anası yada saldı, – məşğul olmalıdır. 

- Lap əla. Qoy məşğul olsun. Mən də öz işimlə məşğul olacam. Bir də gördün ikimiz də 

nəyəsə nail olduq... 

      O qızın portretini elə də çəkdi.  Kitab oxuyan qız. Bu portretə qoca bütün qəlbini qoydu, 

natura ilə çox diqqətlə işləyir, portretin bütün detallarını çox diqqətlə çəkirdi. Nəhayət, portret 

hazır oldu. Alındı. Əsərdə naturanın təmiz ruhu oxunurdu, bu isə xarici oxşarlıqdan daha vacib 

idi, halbuki, xaricən də bu məhz o idi, başqa biri deyildi.  

     Alınıb, alınıb. Mirağa bunu başqalarından yaxşı görürdü. İşinə tənqidi yanaşmağa vərdiş etmiş 

və  özünə heç vaxt  heç nədə rəğbət bəsləməyən Mirağa indi anladı ki, gördüyü iş çox realdır.  

Portretdəki bu qız sevginin özü idi, müəllifin qarşısında sadəcə bir qız portreti deyildi, sevilən bir 

qızın, sevilən, arzulanan qadının, yeganə və son sevginin portreti idi. Rəsmdən başı çıxan hər kəs  

dərhal bunu təxmin edirdi. 

     Lakin ətrafdakıların – qonşuların, qızın anasının və Ceyranın özünün də rəsmdən az başı 

çıxırdı. Onlar axtarıb zahiri oxşarlıqları tapır və bu onları tam qane edirdii. Heyrətlə ağızlarını 

marçıldadıb – “necə də oxşayır!” – deyirdilər. Ya da öz delitant mülahizələrini ifadə edərək, 

özlərini göstərərək hər hansı bir fikir irəli sürürdülər, vacib bir qüsur tapmağa cəhd edirdilər ki,  

qanmaz kimi görsənməsinlər, yəni ki, biz də nəsə anlayırıq, biz də elə belə adamlar deyilik. 

“Mirağa müəllim, (rəsmə baxdıqda  hamının birdən yadına düşdü ki, Mirağa rəssam əhlinə aiddir 

və ona hörmətlə yanaşmağa başladılar, həm də burada indi Mirağanın açıq-aşkar laqeyd olmadığı 

təzə qonşular var idi) bağışlayın, sizə elə gəlmirmi ki, sol göz sağa nisbətən bir az iridir? Yox?” – 

deyə soruşan da oldu. 

     Portret üzərində  ilhamla, zamana varmadan, onu əhatə edən hər şeyi unudaraq işləyəndə 

ağlına yaxşı, saf, təmiz fikirlər gəlirdi. “Bütün hallarda – deyə düşünürdü – insan işləyərək Allaha 

heç vaxt olmadığı kimi daha yaxın olur, hətta dua etdikdən də yaxın. Xüsusilə də, yaradıçı işdə, 

insanda ilham oyanaraq ilahi bir qığılçım alışıb parlayanda.  

     İşləyəndə o, Allaha inanırdı. Adi həyatda hər şey daha çətin idi. O, çox təəssüf edirdi ki, onda 

əsl iman yoxdur, hər şeyə şübhə və şəkk edir, daxilində eşələnir, əzab çəkirdi. İmanla yaşamaq 

asandır. Atributika ilə, yəni  insanlar yalançı, səthi inananların səmərəsiz hərəkətlərini qavrayıb 

sadəcə imanlı olduqlarını göstərmək istəyi ilə deyil, əsl imanla yaşamaq asandır. Onun isə əsl, 

əsaslı  imanı yoxdur, o, aqnostikdir və bu da yəqin ki, iblisdəndir. Ömrünün ən çətin anlarında 

dəfələrlə Allahdan iman diləmiş, yaşamağın, xüsusən də, imanla ölməyin çox asan olduğunu hiss 

etmişdi. 

     Lakin şəkk etməyə davam edirdi, daxilində bir şübhə toxumu var idi. Bu, onu ruhdan salırdı, 

şübhələrini unudub Allaha məhəbbətini, imanını etiraf edəndə işlədiyi zaman rahatlıq tapırdı, 

ancaq son illər getdikcə daha az, daha tənbəlcəsinə, daha könülsüz işləyirdi. 

İndi, qəfildən, əsl ilham diktəsinin nəticəsi olan bu portret yaranmışdı. 

Yenidən real həyata qayıdan Mirağa yanındakı qonşuların səslərini eşitdi. 

      -  Necə ildir qonşu olsaq da, bizi heç bir dəfə də çəkməmisən, amma Ceyran gələn kimi onun 

portretini çəkdin. Əla! Qonşu, sənə  sözüm yoxdur! – deyə Çimnaz qocanı məzəmmət etdi. 

- Neyləyək, – Ceyrana oğrun-oğrun baxa-baxa Mirağa cavab tapdı, – gənclik cəlbedicidir, 

cəlb edir, özünü vəsf etməyə məcbur edir, - özünü elə göstərdi ki, sanki qonşu dediklərini 

anlamadı.  Hamı sakitcə, razılaşaraq gülümsədi.  

- Hə, hə, gənclik başqa bir aləmdir, – başlarını tərpətdilər. 

Çimnaz isə heç cür təslim olmurdu. 

      - Mənim Solmazım ərə getməzdən əvvəl bizim evdə yaşayırdı, nədi, qarı idi?  

      Tezliklə Ceyranın qəbul imtahanları başladı və qoca qızın anasını boş vaxtının çox olduğuna 

inandıraraq onunla gedib qızmar Günəşin altında  saatlarla dayanır, qızı gözləyirdi. 

     O, qızdan öz övladı kimi nigaran idi. İmtahanlardan sonra məlum oldu ki, Ceyran kifayət 

qədər bal toplaya bilməyib. Qoca qəbul komissiyasına gedib, hərtərəfli təhlil, təftiş tələb edib, 

qalmaqal salıb, yumruğunu stola vurub, onlar haqda tədbir görəcəyinə söz vermişdi. O, özünü 

ömründə heç vaxt aparmadığı kimi apararaq, qəribə də olsa, məqsədinə nail oldu və Ceyran 

instituta daxil oldu. 

     Mirağa sevindiyindən, əvvəllər bunu heç vaxt, hətta maddi vəziyyətinin ən pis vaxtlarında 

(qəbul etmək lazımdır ki, bu günlər o, əvvəllər həyatında heç vaxt etmədiklərini edirdi və onun 

hərəkətləri gənclərdə olduğu kimi emosional, ağılsız  bəzən də mənasız idi, lakin anlaşılmaz olsa 

da çox gözəl idi və hətta sərkərdəliyi xatırladırdı) etmədiyini və öz prinsiplərinə zidd hərəkət 

edərək borca girib tanış heykəltaraşdan – varlı bir insandan (hansı ki, son illər uğurla bizneslə 

məşğul olurdu, yəni Rusiyanın Tombov vilayətinə istifadə müddəti bitmiş prezervativlər və saxta 

kosmetika yollayır və bununla da özünə var dövlət yığmışdı) onun son illərdə gördüyü 

incəsənətdən uzaq olan işinin mahiyyətinə varmadan böyük miqdarda (öz aləmində böyük, qeyd 

edilən heykəltaraş ücün isə az bir miqdarda) borc pul götürüb Ceyranın instituta daxil olması 

münasibəti ilə həyətdə qonaqlıq təşkil etmişdi.  

     Qalan pulları isə Çeyranın anasına verərək demişdi ki, güya köhnə rəsmlərindən birini satıb 

pul əldə edib. Lap cavan oğlan kimi ustalıqla yalan danışdıqda bir balaca vicdan əzabı çəkmişdi. 

Həmişə içəndə olduğu kimi mədəsində yanğı hiss etmişdi. Elə onda yadına düşmüşdü ki, 

çoxdandır yalan danışmır (yalan deməyə nə adam var idi, nə də əsas bir səbəb. O axı demək olar 

ki, heç kimlə ünsiyyətdə olmurdu ki, kiməsə yalan desin), bir sözlə yalan danışmağa yadırğamışdı 

və bu günahsız yalandan sonra dilində bir müddət xoşagəlməz tam qalmışdı. Bəlkə ona görə də 

qəfil anasının ona “yalan danışsan dilini qaynar ütü ilə yandıracam” dediyi yadına düşdü.   

     Ertəsi gün Ceyranı mağazaya aparıb ona təzə paltar, ayaqqabı, kofta aldı. Ceyran əvvəlcə 

anasının buna qarşı olacağını və onu danlayacağını deyib qəti şəkildə etiraz etdi, lakin alınanları 

görəndə, təslim oldu, yumşaldı, əridi. Qadındır da. Ona nə deyəsən? Qoca da bundan istifadə edib 

onu zərgərlik şöbəsinə apardı və nazik, ucuz bir üzük də aldı. 

     - Oh! – deyə  Ceyran heyranlıqla üzüyə baxıb, qızıldır? – deyə soruşdu.  

     Qoca üzüyü qızın barmağına taxıb dedi: 

     -  Qoy bu bizim kiçik sirrimiz olsun. 

     O, qəfildən özündən çıxdı: 

     -Ay, niyə siz… Mirağa müəllim, bahadır axı! 

     - Sənin üçün, əzizim, hec nə heyif deyil! Sən mənim qızım kimisən, öz qızım kimi, –  

qəfildən, utanaraq özü üçün də gözlənilməz olan bir cavab verdi. 

     Son günlər Mirağa hiss edirdi ki, qız ona hədiyyə olunan üzüyü gizlədir, anasının və 

qardaşının yanında taxmır. “Ona yalan danışmaq məndən də çətindir, düzünü də demək istəmir”, 

– Mirağa düşünürdü.   

     Mifik əsərini satdığı haqda danışdığı yalanını yada saldıqca, bu haqda ciddi düşünürdü. Axı 

indi onun həyatında Ceyran var idi və ona pul lazım idi. Qız şəhərli yaşıdları kimi yaxşı geyinib 

kecinməli idi, axı o, indi tələbə idi, yeni rəfiqələrindən utanmamalıydı. Həm də Mirağanın 

ürəyindən ağır bir daş kimi sallanan borcu qaytarmaq lazım idi. O, borclu qalmağa öyrəşməmişdi, 

halbuki,  heykəltaraş Mirağa istəyən kimi dərhal çirkli cib dəsmalı kimi cibindən çıxarıb 

saymadan ona verdiyi bu cüzi məbləği çoxdan  unutmuşdu. Mirağa borclu olduğunu tez-tez yada 

salır,  daha doğrusu, heç unutmurdu və onu qaytarmaq üçün yollar axtarırdı.  

     Günlərin bir günü düşündü ki, bəlkə həqiqətən rəsmlərindən birini satmağa cəhd etsin, ötən 

illərin uğursuz cəhdlərini yeniləsin, kim bilir, bəlkə bu dəfə nəsə alınar?  Düzdür, əvvəllər də nəsə 

satırdı, lakin bu çox nadir hallarda olurdu. Əksər hallarda, ciddi rəqabətə rast gəlirdi. Xüsusilə də 

son on-on beş ildə. Ən çox da ona təcrübəsizliyi mane olurdu, lakin buna baxmayaraq,  nəsə əldə 

edə bilirdi. Sonradan məlum olurdu ki, yarı, ya da dörddə bir, onda bir qiymətə satıb. Hətta bu cür 

razılaşmanı da həmişə səmərəli hesab edirdi. Bic və hiyləgər dəllallar tərəfindən başına min oyun 

gəlmiş Mirağa “Zövq aldığın bir işə görə pul almağı hər kəs bacarmaz! Gör mən necə də 

fərasətliyəm!” – düşünüb özünü sakitləşdirirdi.  

     Pulun olmamasını indi əvvəlkindən, yəni yalnız özü haqda düşündüyü (daha doğrusu, 

düşünmədiyi, istədiyiniz kimi qəbul edə bilərsiniz) vaxtlardan daha ağrılı hiss edirdi. Çox 

düşündükdən sonra yenidən cəhd etmək qərarına gəldi. Bəlkə də onun Ceyranın anasına söylədiyi 

kiçik yalan həqiqətə çevrilə bilərdi. Köhnə, çərçivəyə alınmış rəsmlərdən birini götürüb  əvvəl 

rəsmin üstündəki qalın toz qatını sildi, sonra şəhərin mərkəzindəki açıq səma altındakı rəssamlar 

qalereyasına getdi. 

     Rəssamlar öz əsərlərini elə küçədəcə qoyub satırdılar. Təbii ki, orada Mirağaya yer tapılmadı, 

lakin yarı-rəssam, yarı-dəllal bir kələkbaz tapıldı və Mirağanın əsərlərini 40 faizə satmağı təklif 

etdi. “Otuz” – əminsizliklə alveri bacarmayan Mirağa təklif etdi. Onun bacarıqsığlığını dərhal 

sezən dələduz “Qırx, yoxsa sərf etmir” deyərək təkid etdi. “Yaxşı, razıyam”, – deyib Mirağa 

kənara çəkildi.  

     - Sən burda duracaqsan? – dəllal təəccübləndi.  

     - Bəs harda durmalıyam? – Mirağa maraqlandı.  

     - Get evə. Səndən nə fayda? Satışı korlayarsan, – deyə dələduz əsəbiləşdi.  

     - Eybi yox. Mən burada duraram, –  Mirağa tabe olmurdu.  

     - Nə deyirəm, bekarsansa dur, – dəllal çiyinlərini çəkib üzünü çevirdi.  

     Mirağa axşama qədər orada dayansa da, onun  əsəri ilə maraqlanan olmadı. Sonralar ora heç 

getmədi və tezliklə rəsmin orada olmasını tamamilə unudub, hər dəqiqə, hər an həyatın 

dolğunluğunu ona hiss etdirən yeni, parlaq, dərin duyğuların içində itib batdı... 

     İmkan olduqca Ceyrana hədiyyə verir, dadlı nələrsə alır, onu kiçik qardaşı ilə bulvara aparıb 

karusellərə mindirirdi – bir sözlə, gənc oğlan kimi dəlicəsinə vurulduğu açıq-aşkar görünürdü.   

     Ceyranın reaksiyası heyrətamiz idi: o elə təmkinlə və səmimi sevinirdi ki, ona elə minnətdarlıq 

hissi ilə baxırdı ki, qoca əvvəllər heç vaxt olmadığı kimi özünü çox xöşbəxt hiss edirdi. O, 

anlayırdı ki, bu qız  ona qoca vaxtında taleyin hədiyyəsidir.  

      Nəhayət, bir gün mərkəzi küçədə yerləşən qalereyanın yanından  keçəndə  əsərini verdiyi 

adamı yada salıb onunla görüşməyi qərara aldı. 

     - Qoca, sən nələr edirsən?! – deyə tanışı onu qarşıladı.  

     - Neyləyirəm? – Mirağa anlamadı. 

     - İki həftədir səni axtarıram! Hara itib batmısan? – tələsik dələduz soruşdu. – Rəsmin satılıb. 

Tü-tü! Sevin! Yüzə satdım. Al sənin 60 dollarını götür və sağ ol de. Manatnan versəm olarmı? 

Eee neynirsən dolları onsuz da içəcəksən. Götür, götür, gör necə işləyirik. Rəssama rəssamdan 

başqa kim kömək edəcək? Yeri gəlmişkən, bir italiyalı, ya ispaniyalı aldı, varli idi batmış! Səninlə 

tanış olmaq istəyirdi. Dedim ki, Tokioya fərdi sərginin açılışına getmisən. Bax belə! Markanı 

yüksək tut, a! Bax budur! Səninki gətirib, qoca! Bura gəlir!  

     Yanında yaraşıqlı tərcüməçi qadın, üzündə nurlu təbəssüm təxminən əlli yaşlı italyan onlara 

yaxınlaşdı, dələduz dəllala əl verdi, Mirağa ilə tanış oldu və biləndə ki, aldığı əsərin müəllifi 

məhz Mirağadır, çox sevindi və ürəkdən gülümsədi. 

      - O, sizin digər işlərinizi də görmək istərdi, – italyan ona müraciət etdikdən sonra tərcüməçi 

qız Mirağaya üz tutdu: – mümkündürmü? 

      - Niyə də yox?! – dəllal cəld və şən cavab verdi.  

      - Mən apararam. 

     Mirağa təəccübləndi və  “məni heç nə hesab edir”, – deyə dəllal haqda düşündü.   

     Amma fərasətli italyan üzündəki daimi təbəssümlə səbirsizliklə sıçrayan dəllaldan gözünü 

çəkmədən qısaca tərcüməçiyə nəsə dedi. 

     - Dedi ki, - qız eyni lakonik və qısa şəkildə tərcümə etdi, – sən lazım deyilsən. 

     Dəllalın üzündə təbəssüm donub qaldı, amma özünə gəlib Mirağanın arxasınca, – müştərini 

kim sənə caladığını unutma! Xərci var! – qışqıra bildi. 

     Bir az utanaraq, rəsmlərini onlara harada göstərəcəyi yer haqda düşündükdən sonra Mirağa 

italyanı və onun tərcüməçisini öz evinə apardı. Lakin italyan sarsılmaz Roma Papası kimi  

Mirağanın otağına heç fikir vermədi. Onu ancaq rəsmlər maraqlandırırdı. Rəsmlərin bəzilərini 

Mirağa italyanın tam özünü rahat hiss etdiyi və rəsmlər çəkilmiş divarlarına, tualetinin qapısına 

diqqətlə baxdığı və hətta başını qaldırıb (bunu italyan olmayan kimsə çox nadir halda edirdi) 

damda bir neçə kəpənək-anten də gördüyü həyətə, açıq havaya çıxartdı. Evin sahibinin arxasınca 

həyətə çıxmazdan əvvəl italyan diqqətlə və heyrətlə ona baxaraq gözünü pəncərəyə zilləyib 

baxırdı. Mirağa da əlində bir neçə çərçivəli rəsm qapının ağzında qara tunelin qarşısında onun 

reaksiyasını gözləyərək donub qalmışdı. İtalyan tərcüməçi qadına yavaşca nəsə dedi.  

     - Senyor Viskonti deyir ki, bu pəncərənin real olduğunu zənn etdi, – tərcüməci heç bir  

emosiyasız dedi. 

     - Senyor Viskonti deyir ki, çox təəssüf  bu divarı almaq mümkün deyil... O,  deyir ki, hətta ona 

elə gəldi, siz qapını açanda pərdə tərpəndi. 

- Olur, – deyib Mirağa əlində  şəkillərlə həyətə çıxdı. 

     Həyətdə artıq qonşular yığılmışdılar.   

     - Avaralar, – Mirağa təəssüf hissi ilə düşündü, – lazım olanda biri də tapılmır.  

     O, bir qədər utanırdı, çünki onunçün əsərləri intim bir nəsnə, çox şəxsi idi. Halbuki,  gözəl 

anlayırdı ki, bu əsərlər onlara baxıb zövq almaq üçün yaranıb. Yadına düşdü ki, bu gün bazar 

günüdür və qonşuların evdə olmaları bununla izah edilir. İtalyan, tərcüməçi qadın və qonşular 

əsərlərə danışmadan, diqqətlə, düşünərək çox baxdılar. Xüsusilə də, köhnə qonşular, sanki bu 

rəsmləri ilk dəfə görürdülər və güya əsərlər onları bezdirməmişdi. Sonra Mirağadan və italyandan 

başqa hamı danışmağa başladı. Onlar qışqırır, bir-birlərinə nəyisə sübut etməyə calışırdılar, 

hamıdan bərk tərcüməçi italyanın qulağına qışqırmalı olurdu ki, ordan-burdan eşitdikləri ifadələri, 

ayrı-ayrı sözləri tərcümə etsin. Qonşular getdikcə daha yüksək səslə danışır, bir-birinin sözünü 

kəsir, barmaqla şəkilləri göstərirdilər. Sanki həyət qaraçı düşərgəsi idi. İtalyan hamını diqqətlə 

dinləyirdi. Tərcüməçi də var gücü ilə çalışırdı. Birdən sanki italyan Azərbaycan dilini anlayırmış 

kimi tərcüməçini dayandırdı. Səs-küy də qəfildən kəsildi. Həyətin üzərindən səssizlik ilahəsi uçdu 

sanki. Hamı baxır və sözsüz heyrətlənirdi. İtalyan da heyrətlə başını yırğalayırdı.  

     - Qud, qud, – deyə o bir rəsmdən digərinə keçərək deyirdi. 

     - Belissimo, – o qonşulara məlumat verir, onlar da onunla razılaşaraq – belissimodur ki, var! – 

başları ilə razılıqlarını bildirirdilər. 

     - Yakşi, yakşi, – deyə o öz özünə mızıldanırdı. 

     Nəticədə o, Mirağadan onlarla rəsm əsərini aldı. Xoşbəxtlikdən az qala uçan Mirağa 

müvəqqəti olaraq yerə enib senyor Viskontinin tabloları ölkədən çıxara bilməsi üçün bütün lazımi 

sənədləri imzaladı. Mirağa italyanın almaq istədiyi yalnız bir rəsm əsərini satmaqdan imtina etdi. 

Bildiniz də hansını?  Kiçik bir mübahisə yarandı, lakin ağıllı italyan qonşular arasında orijinalı 

gördükdə, gizlədə bilmədiyi təəssüf hissi ilə geri çəkildi, ancaq qalan rəsmlərin qiymətini dərhal 

aşağı saldı. Mirağa heç düşünmədən onun bütün şərtləri ilə razılaşdı. İtalyan Mirağaya nağd pul 

ödəyəndə qonşular heykəl kimi donub qaldılar. 

     - Beş min dollar! – Sirkdə proqramın əsas məqamı, “danışan begemot” adlı heyrətamiz bir 

nömrəni elan etdikləri kimi, tərcüməçi elan etdi. 

     - Senyor Viskonti sizə təşəkkür edir, mister Mirağa.  

     - Sağ o... onu da, – deyə əlində fantastik məbləği tutub qonşulara göstərən Mirağanın dili 

topuq vurdu. 

     Çimnaz Miraginin əlindəki pula heyranlıqla baxaraq, – bu, bizə buradan getməyi təklif 

etdiklərindən çoxdur, – pıçıldadı. 

     İtalyan üzündə təbəssümlə şəkilləri götürüb tərcüməçisi ilə bir yerdə yola düşdü. O, tək özü bu 

gün nə gözəl sövdələşmə etdiyini anlayırdı, tək elə bu sövdələşməyə görə Bakıya gəlməyə 

dəyərdi. 

     Beş min hələ də Mirağanın əlində idi. Çimnaz telefonda birjadakı dəllal kimi qışqırırdı: 

     - Beş min deyirəm sənə, beş, inanmazsan, Solmaz, nə qədər pul!  

Qışqırıb qurtardıqdan sonra o, bu gözəl günün hadisələrindən heç nəyi qaçırmamaq üçün yenidən 

qaça-qaça gəldi. 

     Əllərindəki pulu qarşısında kiməsə uzadan Mirağanı gördükdə, – gizlədin, – dedi Ceyranın 

anası.  

     - Necə? Biz burada heç vaxt heç nəyi gizlətməmişik, – dedi qoca. 

     - Çünki bizdə heç vaxt heç nə olmayıb, – Çimnaz dərhal cavab verdi.  

     - İndi isə var. O, haqlıdır. Get gizlət. 

     - Onlar mənim nəyimə lazımdır? – Mirağa Ceyranın düz gözlərinin içinə baxaraq soruşdu.  

     Qız utanıb evə qaçdı. 

     - Taparsan nəyə lazım olduğunu. Pul olsun, xərcləməyə yer tapılar... – qonşulardan biri 

səsləndi. 

     - İstəyirsən uduz o pulları mənə nərddə... – ikinci qonşu söz atdı. 

     - Ən yaxşısı, tualetin qapısına yapışdır onları. “Pul əl çirkidir” ifadəsinin əyani görüntüsü kimi, 

- üçüncü qonşu məsləhət verdi. 

     - Kaş bu əl çirkindən çox olaydı. Onda biz bu çirkabda yaşamazdıq... – birinci qonşu söylədi. 

     - Başa düşmədim, bizim evin nəyi sənin xoşuna gəlmir? – ikinci qonşu soruşdu. 

     - O nərddə uduzub ona görə kefi yoxdur... 

     Qonşular bir-biri ilə danışa-danışa evlərinə çəkildilər. Onlar hələ də olanları müzakirə 

edirdilər. Uzun illər idi heç kim inanmırdı ki, Mirağa əsl işlə məşğuldur. Birdən beş min dollar! 

Adam dəli olar! 

     - Hamısı sənin üçündür, mənim əzizim, – gecə yarısı oyanaraq Mirağa pulları öz sevgilisinə, 

Ceyrana necə xərcləyəcəyi haqda düşünərək ürəyində aşıb daşan fərəhdən sakitcə güldü.  Yuxusu 

qaçdı. Yatağının yanındakı kətilin üstündəki saata baxdı. Səhər saat dörd idi. 

    - Mənə səndən heç nə lazım deyil, ağlına heç nə gəlməsin. Sadəcə səni görüb sənə toxunmaq, 

əlindən tutub bilmək ki, sən yanmdasan... 

    O, mürgülədi. Yuxuda təmiz su ilə dolu hovuz görüb sevindi. Su aydınlıq deməkdir. Təxminən 

on dəqiqədən sonra ayılıb otağın qaranlığına sirli bir etiraf etdi: 

     - Sən mənim yeganə sevgimsən, sonuncu və birinci, mənim əsl məhəbbətim...  

    O, gözlərini bağlayıb sakitcə ağladı. Çoxdan idi, lap çoxdan idi ki, ağlamırdı... 

     - İlahi, niyə məhz indi? Nəyə görə, İlahi?  

     İddialarının uyğunsuzluğunu, xəyallarının gülünc olduğunu dərk edərək birdən anladı ki, həm 

yaşda, həm də digər göstəricilərdə onların arasında həqiqətən böyük bir fərq var. Ən əsas fərq isə 

onda idi ki, o ömrünün sonunu, qız isə əvvəlini yaşayırdı. Lakin qoca onu da başa düşürdü ki, 

Tanrı ona böyük xoşbəxtlik bəxş edib və bu böyük, ağır xoşbəxtlik əslində böyük bir bədbəxtlik 

kimi onun bədəninə, ruhuna hopmuş, onun varlığını alt-üst etmiş, sarsıtmışdı. Allahı 

qəzəbləndirmək  günah olardı. Ona görə də indi Mirağa ona ayrılmış bu xoşbəxtliklə, insanın 

özündən, iradəsindən, istəyindən asılı olmayan təbii bir fəlakət kimi qocalığında başına gəlmiş bu 

xoşbəxtliklə yaşamağı öyrənməli  idi. 

     - Şükür sənə, İlahi! – deyib yuxuya getdi.  

    Tezliklə məlum oldu ki, olanlara güclü hissiyyata yanaşaraq, Mirağanın qızına qarşı 

davranışından bir qədər təşvişə düşən və onun münasibətinin tək atalıq qayğısı olmadığını sezən 

Ceyranın anası, yavaş-yavaş tədbir görməyə başlayıb. Belə ki, qəfil Ceyranın nişanlısı peyda 

oldu. Oğlan öz bölgələrindən idi, həmyerliləri idi, belə demək mümkünsə, o da qaçqın idi, lakin 

kifayət qədər təşəbbüskar və işgüzar idi, kasıb olsa da, yaxın gələcəkdə əsl iş adamı ola biləcəyini 

vəd edirdi. Çeyranı belə oğlana qorxmadan vermək olardı.  

     Bu xəbər qocanı düz ürəyindən vurdu. Gec-tez belə bir şey gözləsə də, bu qədər tez olacağını 

düşünmürdü. Ürəyi ağrımağa başladı. Əslində indiyədək demək olar ki, heç vaxt başına gəlməyən 

ürək ağrıları başladı. O, xəstələndi. Ceyran ona baş çəkdikdə üzünü divara çevirmiş qocadan bir 

söz ala bilmədən axşamlar gənc oğlanla gəzməyə gedirdi. Oğlan  da onu bulvara,  sirkə, karuselə, 

yəni bir qədər əvvəl Mirağanın onu və kiçik qardaşını apardığı yerlərə aparırdı.  

Tezliklə Ceyrana elçi gəldi. Ceyranın anası bütün qonşuları dəvət etmişdi. Təkcə Mirağa yox idi. 

O yenə qəlbində kədər, üzü divara öz daxmasında uzanıb heç kimi görmək istəmirdi. Bəlkə elə 

buna görə qonşular onu tez-tez ziyarət edir, yemək, çay gətirir, lazım olan ürək dərmanlarını 

gətirirdilər. Çalışırdılar ki, onu tək qoymasınlar. O isə ancaq elə onu istəyirdi ki, onu rahat 

buraxsınlar. Ceyran da gəldi. O qədər də zəngin olmayan elçilik süfrəsindən bir hissə tort 

gətirmişdi.  

     - Bu sizindir, Mirağa müəllim, – qız nimcəni kətilin üstünə qoydu. – Sağalın. Heyif ki, siz gələ 

bilmirsiniz. Hamı bizə yığışıb. Anam da, bütün qonşular da sizdən nigarandırlar....  

     - Çeyran, – qəfil o qızı səslədi. Qız diksindi, çünki ondan nəsə eşidəcəyini güman etmirdi, 

çünki o bir neçə gün idi ki, heç kimlə bir kəlmə də kəsmir, çox yorğun, əzgin halda uzanırdı. 

Çünki son zamanlar heç nə etmir, bəzən dərin depressiyaya düşərək, nəinki yemək, içmək, hətta 

nəfəs almaq, yaşamaq istəmirdi. 

     - Bəli? Nədi, Mirağa müəllim? 

     - Yaxın gəl. 

     Qız yaxınlaşıb onun yatağının yanında dayandı. O, zəifləmiş əli ilə qızın əlini tutub sığalladı, 

qızın uşaqlıqdan zəhmətə alışmış güclü nazik barmaqlarına baxdı, qızın əlini özünə tərəf çəkib 

öpdü. 

     - Siz nə edirsiz , Mirağa müəllim! – Bu cür diqqətə öyrəşməmiş qız qorxub əlini geri 

çəkdi. 

     - Budur, – döşəyin altindan zərfi çıxarıb, – Götür, toyun üçün, – dedi.  

Ceyran qorxusundan tələsik:  

     - Yox, yox, nə danışırsınız? Götürə bilmərəm. Bu sizindir, lazım deyil. Anam icazə verməz. 

Bilsə, məni öldürər. Yox, yox. Heç vaxt! Saxlayın, özünüzə lazım olar. 

     - Sus, böyüyün sözünə bax! Götür! - deyib pul olan zərfi qızın əlinə sıxdı. Mən olmayandan 

sonra portretini götürərsən. Mən istəyirəm o səndə olsun...  

- Siz nə danışırsınız, Mirağa müəllim? – Qocanı öz doğma bir adamı kimi sevən Ceyran 

sakitcə burnunu çəkə-çəkə ağlamağa başladı. 

- Allah eləməsin... 

- Get. Mən tək qalmaq istəyirəm.... 

     Ceyran qocaya baxa-baxa otaqdan sakitcə çıxıb qapını örtdü. Gözlərini sildi ki, onu gözü yaşlı 

görənlərin suallarına cavab verməli olmasın. O, indi heç kimlə danışmaq istəməsə də, anasını 

masadan kənara çəkib pulu ona verdi... Bu haqda dərhal qonşular və qonaqlar da bildilər.  

     - Bu pula mağaza açıb alver etmək olar, – qızın adaxlısı dilləndi. 

     Eşitdiyi heytrətamiz xəbərdən sonra özünə gələn Ceyranın anası, – gərək gedib ona təşəkkür 

edim, – dedi.  

     Hamı masanın arxasından durub həyətə çıxdı. Mirağanın qapısı içəridən bağlanmışdı. Ceyran 

günahkarcasına, – mən sadəcə qapını örtdüm, – mızıldadı. 

     - Neyləyək? – deyə Çimnaz soruşdu.  

     - Nə fikirləşirik ki? – deyib qızın nişanlısı təpiklə qapını yerindən çıxartdı. 

     Çimnaz, qızın anası, bəy və Ceyran ehtiyatla otağa daxil oldular, qalanları onların çiyinlərinin 

üstündən həyətdən baxırdılar. Yarıqaranlıq otağa daxil olanlar qəfil heyrətdən donub qaldılar.  

Çarpayı boş idi,  pəncərədə pərdə  yellənirdi.  Zümrüd rəngli dəniz xeyli aşağıda parlaq Günəşin 

altında uzanıb sanki nəfəs alırdı. 

     Qadınlar canlı ilan kimi qorxa-qorxa pəncərəyə yaxınlaşdılar. 

     - Necə ola bilər? – Ceyran sakitcə dedi. O, pəncərəyə yaxınlaşıb aşağı baxdı. 

     - Aaa! – qız qışqırdı. 

     - Nə var? – anası həyəcanla soruşdu. 

Otaqdakılar pəncərəyə yaxınlaşıb aşağı baxdılar. Lap aşağıda, qumlu çimərlikdə Mirağanın  

cəsədi sərilmişdi. Qəfil onu bürümüş yüksək hisslər nəticəsində bir qədər zəifləyən təlxəkliyə 

sadiq qalaraq qeyri-adi bir pozada uzanmışdı, bir ayağı əyilmiş, qolları kənara uzadılmışdı. Sanki 

rəqs etməyə hazırlaşırdı...  

TOFİQ NURƏLİ 
 

QARANLIQ NƏĞMƏLƏRİ   
  

Qaranlıq silsiləsindən  
  

    1 

Qaranlıq sıxır dörd yandan 

Adam güclə nəfəs alır… 

Hər nəyin var götürürsən, 

nəsə çatmır, nəsə qalır.  
 

Darıxır, hər şey darıxır, 

Nəsə çatrmır, vardı axı… 

…açıb ömür kitabını  

bu zil qaranlıqda oxu… 
 

Qaranlıq sıxır adamı, 

harda qalıb yarı canın? 

…unut, özünü də  unut,  

unut sən bu yarımcanı… 
 

Bu qaranlıq sükutu da, 

o yarımçıq kitabı da 

götür tulla qaranlığa - 

elə bil ki, külqabıdı. 
 

Elə yum ki, gözlərini 

 görünməsin bu qaranlıq, 

fit çal pəsdən kəsik-kəsik 

qurtarsın bu nigaranlıq. 

 

 2 

Gecə elə preslənib - 

Qaranlığa güllə batmaz. 

Vaxt da elə paslanıb 

Dan üzü gəlib çatmaz. 

Gecənin çat yerindən 

Bir udum işıq gəlsə, 

Ya ordan boğuq bir səs 

Geçəni silkələsə 

Döyünər ürək yenə… 

Ya da ürək yerinə 

Gozün açar ölmüş vaxt - 

Dik atılar hirslənib… 

...hələ heç nə tərpənmir, 

Gecə bərk preslənib. 
  3 

Qaranlığın dibiylə 

Bilirəm, çaylar axır... 

Yorulub əldən düşmüş 

Yollar yıxılıb yatır... 
 

Açaraq qollarımı 

Qaranlığı qucuram. 

...uçuram, heeyy uçuuuram, 

Yumaraq gözlərimı. 
 

...içimdə göz yaşı var, 

Bir yol axtarır kəsə... 

...hələ yollar yuxulu, 

hələ çaylar yeknəsəq. 
               4 

Şimşəklər yarır gecəni, 

ildırımdan ürək əsir... 

Göylərə qaçaqaç düşüb - 

Dünya hayana tələsir? 
 

Leysan tökür qaranlığa, 

Dayanmışam eyvanda mən... 

O saçlarım ağarsa da,  

Ürək elə həmən-həmən... 
 

Leysan yağır sevgi kimi... 

Qəlbimdədir o çiliklər... 

Biz köhnənin dostlarıyıq 

eyy şimşəklər,  

eyy şimşəklər... 

...birdən-birə kəsdi leysan, 

Yaş xatirələr üşüyür... 

...Eşidirəm qaranlıqda 

elə heyy  damcı şütüyür... 

POEZİYA 

  5 

Dönüb bu yağışa, bu qaranlığa 

Dayanaram yenə də pəncərənin önündə. 

Pəncərədən baxarsan söndürüb işıqları, 

Utanıb-çəkinmədən sən də gecə donunda. 
 

Bilirsən bu yağışlı qaranlıq elə mənəm, 

Bilirsən çox sevirəm gecələrin yağışın... 

Qaranlığa zillənən gözlərindın bilirəm 

Bu yağışın çiyninə əyilib sənin başın. 
 

Dağılıbdır saçların qaranlığın içinə, 

bu yağışın çiynində islanıbdır gözlərin... 

Elə pıçıldayırsan bu yağışlı gecəyə: 

- Mən səni çox gözlədim,  

mən səni çox gözlədim... 
  6 

Qaranlıq gecələrdə yaman darıxıram mən, 

Qaranlıq gecələrdə yuxum qaçır hər dəfə... 

Fikrim-zikrim, xəyalım azır qaranlıqlarda, 

Dolaşır düz dünyanı, amma çatmır hədəfə... 
 

Bilmirəm nə olacaq bu sevgilərin sonu?.. 

Heç nə dəyişməsəydi, dəyişməlidir amma... 

Nəynən bitirəcəksən başladığın  oyunu,   

Yəqin sən də bilmirsən,özünə çox 

güvənmə... 
 

Ömrün düz ortasında - gizlənməyə yer də 

yox. 

Yumaqmı gözümüzü - bizi  heç  kəs 

görməsin?!.  

Üstümüzə düşən şey ilğım imiş, bir ilğım - 

Sənsə elə bilirdin on beş yaşın kölgəsi... 
 

Gecə uzun, xəyal çox, hər tərəf qatı zülmət... 

Gündüz ayrı dünyadı, gecələr dünya yoxdu... 

Gecələr günahlar var, günahlar və əziyyət... 

...öz-özümün önündə bilsən necə karıxdım?.. 
 

...Bilmirəm nə olacaq bu sevgilərin sonu... 

...Qaranlıq gecələrdə yuxum qaçır hər dəfə... 

...Ömrün düz ortasında, bu günahlar oyunu... 

fikrim-zikrim,  xəyalım gedib çatmır 

hədəfə... 
      7 

Ay axşamdan doğmuşdu, 

Yaman tez batdı yenə... 

Köhnə sevgi nəğməsi 

Yaman girib beynimə. 

 

 

O nəğməni bir zaman 

Atam deyərdi pəsdən, 

ən kədərli yerində 

susardı – sanki qəsdən. 
 

Heç nə anlamasam da  

o kədərli nəğmədən, 

Dinləyərdim gizlicə - 

Hətta nəfəs dərmədən... 
 

Nəğmə tez-tez susardı, 
Allah, bu sükut nədi? 

Yanardı qaranlıqda 

Atamın siqareti... 
 

Ay axşamdan doğmuşdu, 
Yaman tez batdı yenə... 

...atamın o nəğməsi 

Yaman girib beynimə... 

   8 
Ay axşamdan doğmuşdu, 

Yaman tez batdı yenə... 

Köhnə sevgi nəgməsi 
Yaman girib beynimə... 
 

O zaman oxudardıq  

O valı patefonda... 

...Dünya  belə deyildi - 

Bir az başqaydı onda. 
 

Vaxt gəldi biz də sevdik, 
Doğmalaşdı nəğmələr, 

Yardı ürəyimizi 

Ayrılıqlar və nələr... 
 

...O sevgilərdən hələ 
Qəlbimizdə nəsə var: 

Köhnə patefon kimi 

Söylənir təkrar-təkrar... 

 
Yorğun bir yel tərpədir 

Qaranlığın pərdəsin, 

Yırğalanır qaranlıq 
İçinə töküb səsin... 
 

...ötüb keçən ömürdür, 

Ürək heç vaxt yorulmur... 

Odur ki,sevgilərin 

Ötüb-keçəni olmur... 
 

...ay axşamdan doğmuşdu, 
Yaman tez batdı yenə... 

...köhnə sevgi nəğməsi 

Yaman girib beynimə... 

                                     KƏNAN  HACI            
                                       
                                       KÖHNƏ  HAMAM   
 

 
 

    

 ən onu ölmüş bilirdim. Uzun zaman idi ki, səsi-sorağı eşidilmirdi, valideynləri də 

əlini  üzmüşdü. Deyirdilər itkin düşüb. Amma bu günlərdə ondan məktub aldım. 

Yazırdı ki, “hekayələrini oxuyub səndən ümidimi üzdüm. Sən böyük yazıçı ola bilərdin, amma 

axırda cızmaqaraçı oldun. Onu da yazırdı ki, sənin hekayələrinin əvvəlini oxuyan kimi axırının 

necə qurtaracağı o dəqiqə bilinir”.  

      Sözün qısası, məni yaş yuyub quru sərmişdi. Deyirdi ki, tale sənə gözəl fürsətlər vermişdi, 

yazı-pozuda nə gördün ki, özünü bu mənasız işə fəda elədin?  

      Dostumun bu sözləri zərrə qədər xətrimə dəymədi. Əksinə, çox sevindim ki, o, sağ-

salamatdır. Bəs bu illər ərzində harada yaşamışdı, niyə valideynlərindən, dostlarından bir xəbər 

tutmamışdı? İlin-günün bu vaxtı kim-kimə məktub yazır? Poçtalyona ehtiyac olmayan bu 

dünyada bu zərfi kim gətirib mənim qapımın arasına qoymuşdu?! Zərfin üzərində ünvan 

yazılmamışdı. Sadəcə, ad yazılmışdı: Zakir.  

     Cavanlığında min hoqqadan çıxırdı, görünür, köhnə xasiyyətini heç tərgitməyib. Buna bax, 

hələ bir mənə öyüd-nəsihət verir. Tənqidçi olub mənimçün. Əlimə keçsəydi, ona dişimin dibindən 

çıxanı deyərdim. Ata-anasının gözünü illərdən bəri yolda qoyan oğula nə deyəsən? Dərd-qüssə 

yazıqların belini büküb, vaxtsız-vədəsiz qocalıblar. Bu qoçağın dünya-aləm vecinə deyil. 

Görəsən, onlara bir əlcə məktub yazıbmı?  

      Məktubun sonunda yazmışdı ki, sabah gecə saat on ikidə səni köhnə hamamın tinində 

gözləyəcəm. Köhnə hamam da kəndin qurtaracağında, dəmiryolu xəttinin keçdiyi yerdə idi. Uşaq 

M 

NƏSR 

 

            H e k a y ə 

vaxtı atam məni bu hamama aparardı, yadımdadır, qatar keçəndə hamamda ayağımızın altında yer 

silkələnirdi, elə zənn edərdin ki, zəlzələdir. Hamamın daimi müştəriləri bu titrəşmələrə öyrəncəli 

idilər. Bu hamama həftənin tək günləri arvadlar, cüt günləri kişilər gəlirdi. Zakir hardansa bir 

deşik tapıb arvadlara, qızlara baxırdı. Hətta orda gördüyü qızlardan birinə möhkəm vurulmuşdu 

da. O da yadıma gəlir ki, qıza onun adından şeir yazmaq üçün mənə ilan dili çıxarıb yalvarmışdı. 

İndi bu adam mənim yazdıqlarımı bəyənmirdi. Qızın evlərinin həndəvərində o qədər hərlənmişdi 

ki, idmançı qardaşı tutub onu xurd-xəşil eləmişdi. Odu-budu, bir də həmin qızın adını dilinə 

gətirmədi.  

      O vədələr dayımla bazarda gül satırdıq, yaxşıca qazanırdım. Zakirin borc adıyla məndən 

aldığı pulun sayını-hesabını çoxdan itirmişdim. Heç vaxt qaytarmayacağını bilsəm də həmişə 

cibinə pul basırdım. Çünki Zakir dost üçün ölümə gedən oğlan idi. Dələduzluğu, fırıldaqçılığı 

olsa da ürəyi təmiz idi. Ciyərli oğlan idi Zakir. Onu heç nəylə sındırmaq, ələ almaq mümkün 

deyildi. Özündən qat-qat güclülər onun cəsarəti qarşısında sarsılırdılar. Cəsarət onun üstünlüyü 

idi. Qorxu hissi bu adama büsbütün yad idi. Gecə vaxtı qəbristanlığın içindən kəsə yolla kəndə 

girməyi mənə o öyrətdi. Bir dəfə gecənin bir aləmi hansısa naməlum qəbrin üstündə düd deyincə 

içib ağlamışdıq. O qəbir kimin idi, biz niyə ağlayırdıq? Bunu nə o bilirdi, nə də mən. Qəribə idi 

ki, içəndən sonra o, heç nəyi xatırlamırdı. Səhər gecəki əhvalatı ona mən danışırdım, təəccüblə 

üzümə baxırdı. İçki onun yaddaşını yuyub aparırdı. Mən isə içəndən sonra daha ayıq olurdum.    

Elə buna görə Zakir mənim yanımda arxayınca içirdi. Bilirdi ki, onu atıb heç yerə gedəsi deyiləm.  

      Bir gün mənsiz hansısa qonaqlığa getdi və qayıtmadı. Deyilənə görə, möhkəm içibmiş. 

Sonuncu dəfə onu həmin məclisdə görüblər və Zakir o məclisdən necə çıxıb, hara gedib, bunları 

bilən yox idi.  

     İndi də bu məktub... Ay səni, Zakir! Bircə bu oyun qalmışdı ki, başımıza açmayasan.  

     Fikir məni götürmüşdü. Zakir görüş yeri kimi niyə o köhnə hamamın yanını seçmişdi? Bir də, 

niyə gecə saat on ikidə? Bəlkə kiminsə onu görəcəyindən ehtiyat edirdi? Axı bu səfeh niyə 

qaçaqlar kimi kəndə gizlicə gəlir? Bu müəmmadan heç cür baş aça bilmirdim. Bütün gecəni 

gözümə yuxu getmədi. Zakirlə uşaqlıqdan başlayan dostluğumuzun müxtəlif anlarını, birgə 

yaşadığımız macəraları bir-bir gözümün önündən keçirdim, bunların bəzilərini əsərlərimdə 

yazmışam. Amma yazılmayanlar daha çoxdur və mən nəyəsə görə o əhvalatları heç cür yaza 

bilmirəm. Mən axı Zakiri ölmüş bilirdim. Fikirləşirdim ki, hər şeyi çılpaqlığı ilə yazsam, onun 

ruhunu narahat etmiş olaram. Sən demə, bu avara hardasa oturub mənim yazdıqlarımı oxuyur, 

mənim yazıçı olmağıma heyfsilənirmiş. Köhnə hamam bunun ağlına hardan gəlib? Orda çılpaq 

gördüyü qız çoxdan ərə gedib, oğul-uşaq yiyəsidir. Hamamın sahibi Camal kişi elə o zaman 

Zakirin qulağını burub şapalağının altına salmışdı. “Bir də burdan arvadları güdsən, sənin 

şalvarını çıxarıb lüt anadangəlmə kəndə göndərəcəm, it balası!” – demişdi.  

      İşdə də fikrim Zakirin yanında qalmışdı. Müdir altdan-altdan məni süzüb soruşdu: 

      -Səhərdən diqqət edirəm, yaman fikirlisən. Nəsə bir hadisə baş verməyib ki? 

      -Yoox, hər şey qaydasındadır, - dedim, - bir az başım ağrıyır.  

     Zənlə xeyli üzümə baxıb bir söz demədi. Hiss elədim ki, inanmadı. Qəliz bir kitabın 

redaktəsini tapşırmışdılar, fikrim dağınıq olduğundan cümlələri təkrar-təkrar oxusam da heç nə 

anlamırdım. Bu da əsəblərimə toxunurdu. Bir neçə cəhddən sonra mətni yaddaşa verib 

kompyuteri söndürdüm. Belə vəziyyətdə işləmək mümkün deyildi.  

 

                                                                    *** 

      Gecənin qaranlığı köhnə hamamı da udmuşdu. Dünya büsbütün səssizliyə bürünmüşdü. Bu 

səssizlik qaranlıqla əlbir olub Zakirə şərait yaradırdı ki, o, bu zülmətin dibində Səriyyəni ağuşuna 

çəkib kamına çatsın. Bu, həmin Səriyyə idi ki, Zakir ona görə elə bu hamamın böyründə yaxşıca 

döyülmüşdü.  

       Gecə Səriyyənin xəyanətinin üstünü ört-basdır edirdi. Səriyyə bu qaranlıq gecələrdə 

sevmədiyi ərini sevdiyi Zakirə dəyişirdi. Gecənin də elə bil qulaqları kar, gözləri kor olmuşdu. 

Heç nə görmürdü, heç nə eşitmirdi.  

       - Elə arzulayırdım ki, səndən bir uşağım olsun, özü də qız istəyirdim. 

      Qadının uçunan səsi Zakirin bütün varlığını cuşa gətirdi, damarında qanı qaynadı, sinəsinə 

sıxılmış dolu döşləri ovuclayıb ağzına təpdi. Hıçqırıq, inilti, zarıltı bu gecənin dərinliyində baş 

verən günahdan xəbər verirdi. Zakirin o anlarda işin sonrasını fikirləşəsi ağlı qalmamışdı, o, 

nəfsinin əsirinə çevrilmişdi. Nəfs ona günah hissini unutdurmuşdu. Bu vədələr nəfsin xırmanında 

dən üyüdürdü. Səriyyənin də bədəni torpaq kimi canlanırdı, dirçəlirdi. Arzularının bu qaranlıqda 

it-bat olacağından qorxub möhkəm-möhkəm Zakirə sarılmışdı. İçindəki güclü istək, təbii 

instinktlər qorxu hissinə qalib gəlmişdi.  

      Bu məqamda müəllif özünü saxlaya bilməyib hadisəyə münasibətini bildirir: Qadın nəsə 

etmək istəyirsə, heç bir qüvvə bu istəyin qarşısını ala bilməz. Zakirin əməlinə gəldikdə isə belə 

deyirlər: xəyanət kişilərin fitrətindədir. Qadını xəyanətə sürükləyən sevgisizlikdir, vəssalam. Onu 

zorla sevmədiyi oğlana ərə vermişdilər, bu da nəticəsi.  

                        

      *** 

      Gecə saat on ikini gözləməyə səbrim çatmadı, evdən çıxıb kəndin küçələrində veyil-veyil 

dolaşmağa başladım. Çayçı Yaşarın çayxanasında zəif işıq közərirdi, kənd cayılları domino çırpır, 

arada mübahisə edirdilər. Heç mənə əhəmiyyət verən olmadı, bir küncdə oturub çay sifariş 

verdim. Yaşarın xoruzquyruğu çayından içə-içə televizorda nümayiş etdirilən mənasız filmə 

baxmağa başladım. Qumarbaz Tofiq canhövlü özünü içəri təpəndə hamının diqqəti ona yönəldi. 

Tofiq pırpız qaşlarını oynada-oynada şalvarının cibindən çıxardığı yaylıqla üzünün tərini silib 

nəfəs dərdi.  

       -Alə, xəbərüvüz var? Köynə hamamın yanından meyit tapıblar.  

     Çayçı Yaşarın təəccübdən sifəti uzandı: 

      -Nə danışırsan? Orda neçə gündür ustalar yer qazırdı, nəsə obyekt tikirlər deyəsən.  

      -Hə də, traktor yeri qazanda görüblər ki, yerdən sür-sümük çıxır. Polisə xəbər veriblər, 

prokurorluqdan da tökülüb gəliblər. 

      Damarımda qanım dondu, çay boğazımda qaldı. Çayxanadan necə çıxdığım yadıma gəlmir. 

Uzaqda polis maşınlarının sirenasını görəndə ayaq saxladım. Köhnə hamamın yaxınlığına heç 

kəsi buraxmırdılar. Cavan polis çavuşuna  yaxınlaşıb soruşdum: 

       -Qardaş, burda nə baş verib? 

       O da laqeyd görkəmdə mənə əhəmiyyət vermədən dodaqucu dilləndi: 

       -Kişi meyidi tapıblar.  

       Saata baxdım, on ikiyə beş dəqiqə qalırdı. Ora-bura vurnuxsam da təzə heç bir məlumat ala 

bilmədim. Hələ də ətrafa boylanıb Zakiri axtarırdım. Fikirləşirdim ki, bəlkə hadisədən xəbəri var, 

məni elə buna görə bura çağırıb. Zakir gözə dəymirdi. Saat bir oldu, camaat yavaş-yavaş 

dağılışmağa başladı. Yeyin addımlarla evə tələsdim.  

      Gecəni səhərə qədər dəli kimi evin bütün künc-bucağını ələk-vələk elədim. Zakirin məktubu 

yağlı əppək olub göyə çəkilmişdi... 

 

          11-12 may, 2023  

       

 
 
 
 
 



Avqust 2023                                                                                     ƏDƏBİ OVQAT 

 

 
 

27 

 
 

 

 

 
ELMAN  TOVUZ 

 

DAR  AĞACIYAM 

 

Özgə dar ağacı nəyimə gərək, 

Mən özüm özümə dar ağacıyam. 

Əlim göyə çatmır, ayağım yerə, 

Mən özüm özümə dar ağacıyam. 
 

Başımın üstündən göy uçanacan, 

Ayağım altından yer qaçanacan, 

Asılıb qalacam eyyy... haçanacan? 

Mən özüm özümə dar ağacıyam 
 

Alnımdan asılan alın yazımdır, 

Köksümə sıxılan dərdli sazımdır. 

İçimə qısılan öz avazımdır, 

Mən özüm özümə dar ağacıyam. 
 

Yer verib, yuvası basılan da mən, 

Qılıncı qınında paslanan da mən. 

Asan da özüməm, asılan da mən, 

Mən özüm özümə dar ağacıyam. 
 

Arazam, gözündən axıb tökülən, 

Təbrizəm, dilindən dara çəkilən, 

Göyçəyəm, gözləri yola dikilən... 

Mən özüm özümə dar ağacıyam. 

 

Özbəyəm, qırğızam...  

hər türk mənəmsə, 

Başı kötük üstə kərkük mənəmsə, 

Ruhundan asılan bu yük mənəmsə, 

Mən özüm özümə dar ağacıyam. 

 

Boynumdan asılan Quranam, Tanrım, 

Dilimdən düşməyən Turanam, Tanrım. 

Bəlkə də ən dərin yaranam, Tanrım, 

Mən özüm özümə dar ağacıyam. 

 

XƏBƏR GƏTİRDİLƏR YENƏ O 

TAYDAN 
 

Deyirsən, hardandı əlimdəki qan, 

Yəqin xəyallara dalanda kəsdim... 

Xəbər gətirdilər yenə o taydan. 

Canım yanlarında qalanda kəsdim. 

 

Çoxaldı könlümün dərdi, qubarı, 

Durnalar köçdükcə Güneyə sarı. 

Ahıma dözmədi Göyün damarı, 

Yağışlar üstümü alanda kəsdim. 

 

Yalandır, dərd tapar hər çarasını, 

Zaman yuya bilməz üzqarasını. 

Saçından tanıyıb öz Sarasını, 

Arazın gözləri dolanda kəsdim. 

 

Kaş qulaq asınca muğamatlara, 

Baş vura biləydim dərin qatlara. 

Qardaşlar düşəndə qazamatlara, 

Bacılar həsrətdən solanda kəsdim. 

 

Çirkin olaylar var, ağıla batmaz, 

Gözlə ki, unudar tarix, unutmaz. 

Bıçağın sümüklə bazarı tutmaz, 

Barmağım tətikdə olanda kəsdim. 

 

Sərhəd dirəkləri durub gözümə, 

Nə toydu tuturam özüm özümə... 

Tikanlı telləri basıb köksümə, 

Ayrılıq havası çalanda kəsdim. 

 

 

                                POEZİYA 

ÖMÜR SARAYIM 
 

Gündə bir kərpic... 

yox, yox... düşmür, ömrə hörülür, 

Natamam tikilitək, hələ qurulmaqdayam. 

Quş kimi uçmasam da, ilan kimi sürünüb, 

Dəryalara can atan dizləri yorğun çayam. 

 

Ömür ki var, adamı bahardan qışa çəkir, 

Necə qane olmayım yazılmış payım ilə?! 

Hər gün yaşım bir az da üzü yoxuşa çəkir, 

Amma nəfəsim gəlir... dinir harayım hələ. 

 

Doğulursa Günəşim, ölürsə buludlarım, 

Diridir həyat eşqim, uçmağa qanadı var. 

Özü də bir arzudur yaşamaq ümidlərim, 

Hər könül istəyinə yetməyin bir adı var. 

 

Bəzən qarışıq düşür dolularım, heçlərim, 

Kəsib atmaq da olmur yerinə düşməyəni. 

…Hər türlü saraylara hörülən kərpiclərin 

Hərəsi bir cür olur – bişəni, bişməyəni... 

 

Yaddan çıxıb sobada qalıb yananı olur, 

Hörgü zamanı əldən düşüb sınanı olur. 

Yağışa dözməyəni, küləkdən bezəni var, 

Hər kərpicin gün kimi, ayrıca düzəni var. 

 

Ağ olsun, ya da qara, axı nə fərq edər ki, 

Günlərdir, kərpic-kərpıc hörülür sarayıma. 

Qurulur ağır-ağır bu ömür, nə qədər ki – 

Qucaq aça bilirəm özüm öz harayıma... 

 

MƏNİM ŞEİRLƏRİM ÜŞÜYƏN 

OLUR 
 

Mənim şeirlərim üşüyən olur, 

Fərqi yox, baharda, ya qışda olsun. 

Günəşli havada, yağışda olsun, 

Mənim şeirlərim üşüdən olur. 

 

Əyni çılpaq olur yazdığım nə var, 

Bəzək-düzəksizdir ağrı-acım da. 

İlan soyuğudur donmuş duyğular, 

Heç belə üşütmür məni saçım da. 

 

Şeir var, deyirsən, qız baxışıdır, 

Oğulsan gəl isti, soyuğunu seç. 

Həsrət şeirlərim – buz yağışıdır, 

Vüsal şeirləri yazmadım ki heç... 

 

Tüstüsü başımdan çıxan şeir var, 

Baxdıqca adamın gözü üşüyür. 

Canımı yandırıb-yaxan şeir var, 

Düşüb varaq üstə özü üşüyür. 

 

Soyuq xəyallarla bitib hesabım, 

Hərdənbir könlümü alır şeirlər. 

"Körpələr evi"nə bənzər kitabım, 

Açınca, üstümə gəlir şeirlər. 

 

Bəs necə isidim mən bu canları, 

Qopurlar ruhumdan qar çiçəyitək. 

Eh… "o" da yoxdu ki 

bu fidanları 

Qoyub aramıza qoruya bilək… 
 

YAXŞI Kİ, YAŞADIR ŞEİRLƏR 

MƏNİ 
 

Daha vaxtı keçib xoş günlərimin, 

Bəd günü tər yeyir, cavan yeyirəm. 

Almaz dişləri var nəzərlərimin, 

Baxıb ulduz-ulduz tavan yeyirəm. 
 

Bu həyat sınayır deyirlər, məni, 

Yorub möcüzələr, sehirlər məni. 

Yaxşı ki, yaşadır şeirlər məni, 

Hər sözü saf içir, rəvan yeyirəm. 

 

Kim deyir, Elmanın gözdağı yoxdu?! 

Ətrini dərməyə bir bağı yoxdu... 

Onsuz  

       balı yoxdu, qaymağı yoxdu, – 

Ömrümü-günümü yavan yeyirəm. 

                        PƏRVANƏ  BAYRAMQIZI   
 

       SONUN BAŞLANĞICI  

 

                    

      
       

      –    Nə üçün atamla evlənmək istəyirsən? 

– Atanı sevirəm. 

– Sevdiyiniz üçün evləndiyinizi nədən bilim? 

– Ağlına başqa hansı səbəb gəlir? 

– Bəlkə, evinə sahib olmaq istəyirsiniz? 

– Evim var. 

– Puluna. 

– Ona da ehtiyacım yoxdur, – qadın gülümsəyib əlavə etdi, – övladlarım həmişə pul  

göndərirlər, özüm də işləyirəm. 

– Niyə övladlarınızla yaşamırsınız? 

– Xaricdədirlər. 

– Lap yaxşı. 

– Nəyi yaxşı? 

– Rahat yaşayarsınız, ölkələri gəzərsiniz. 

– Bu mənimçün rahatlıq deyil. Elə bilirsən bu yaşdan sonra Vətəndən ayrı xoşbəxt yaşamaq  

olur? 

– Övladlarınızdan ayrı necə? Xoşbəxtsinizmi?  

– Buna dözmək olur. Bilirəm ki, işləyirlər, günləri də xoş keçir.  

– Siz burdan getsəniz, sizcə, Vətən nəsə itirəcək? 

– Sən atana görə getməyimi istəyirsən. Sənə gərək olmaya bilərəm, amma bütün vicdanlı  

 

NƏSR 

            H e k a y ə 

adamlar öz rahatlıqları üçün ölkəsindən getsə, cəmiyyətdə boşluq yaranar. Hər kəsin vətəndaşlıq 

borcu var. Çalışdığım müəssisədə lazımam, işimi bilirəm, kollektivə zərər vurmuram.  

– Görürəm şikayət edəcəyiniz heç nə yoxdur, elə isə açıq deyim, atamdan əl çəkin.  

– Gəncsən, qəlbin nəyə ehtiyacı olduğunu bilmirsən. İnsan yaşın elə bir həddinə gəlir ki,  

təklikdən qəribsəyir, dosta ehtiyacı olur – könül dostuna. Fikirlərini bölüşməyə həmdəm axtarır. 

Buna gənclikdə də ehtiyac olur, amma onda enerji bol olduğundan hər şeyin öhdədindən gəlir, 

itkiyə də dözürsən. Bu yaşda sevmək də çətindir, ayrılmaq da. Qovuşmaqsa hər ikisindən.  

Gözləri dolsa da gülümsəməyə çalışdı.  

– Məncə, öhdəsindən gələrsiniz. 

– Qəzəblə yanaşanda hadisələri düzgün qiymətləndirmək olmur. Bir dəə... axı atanı sevirəm.  

Çox nigaranam ondan.  

– Nigaran olmayın. Mən varam.  

– Əlbəttə, varsan. Səni çox sevir. Sən də onu sevirsən. Mənsə hər ikinizi sevirəm. Bir yerdə  

yaşayarıq, mehriban ailə kimi... 

– İmkan verin, atamla xoşbəxt yaşayım. 

– Gəlin köçəcəksən, atana kim qayğı göstərəcək? 

– Özüm. 

– Bəlkə, uzağa getdin. 

– Onu da aparacam. 

– Getməsə? 

– Siz yoldan çıxarmasanız gedər. 

– Bəzən sevdiklərimizi bilmədən incidirik. Valideynlər də çox vaxt övladlarının istəyinin  

əleyhinə çıxırlar. Düşünürlər ki, ən yaxşı şeyləri özləri övladlarına verə bilərlər. Zamansa əslində 

onların balalarını bədbəxt etdiyini göstərir.  

– Necə? 

– Birini sevdiyi peşədən çəkindirməklə, birini sərbəstliyini əlindən almaqla, birini də... 

Onun susduğunu görüb səbirsizliklə: 

– Hə? – deyə yarıda saxladığı fikri söyləməsini istədi. 

– ... birini də sevdiyindən ayırmaqla. 

– Siz bunların hansını etdiniz? 

– Heç hansını. 

– Bəlkə, buna görə təklikdən həmdəm axtarırsınız. Bəlkə, başqa cür etsəydiniz övladlarınız  

öz xoşbəxtlikləri üçün sizi qoyub getməzdilər.  

– Övladlarıma xobəxtliyi başqa cür anlatmışdım. 

– Nə cür? 

– İstəklərinin arxasınca getsələr, xoşbəxt olacaqlarını demişdim. 

– Günah özünüzdədir. 

– Demək asandır. Hələ gəncsən, təcrübəsizsən. 

– Övladlarınızın yerinə olsaydım sizi də aparardım, ya da sizin yerinizə olsaydım onların  

yanına gedərdim. 

– Bəs öz yerinə olsan hansı qərarı verərdin? 

– Qərarımı bilirsiniz, atamdan ayırlmağınızı istəyirəm.  

– Əminsən? 

– Əminəm. 

– Düzgün qərar olduğunu nədən bilirsən? 

– Düzgünü budur – məni o böyüdüb, tək buraxmayacam, yaşlı vaxtında özüm qulluq  

edəcəm. 

– Atan yaşlı deyil. 

– İyirmi yaşında da deyil. 

– Yaxşı. Necə istəyirsən elə olsun. 

– Söz verirsiniz? 

– Bu çox çətindir. Amma çalışacam səni incitməyim. 

 Restorandan çıxanda qız “vay” deyib eynəyini taxtı. İstidən hər yer yanırdı. O isə 

gülümsədi:  

– Günəşdən qorxmazlar, onun atəşi də gözəldir. Sudan ləzzət ala-ala içirsən, ən gözəl 

geyimlərini yay fəslində geyinirsən, istirahətə yayda gedirsən, kölgənin qədrini də Günəş bildirir. 

Qışda bunların heç biri olmur. Yalnız canının hayına qalırsan. İsti ocaq, qalın geyim, vəssalam. 

Bayıra çıxmağın gəlmir. Ömür də belədir.  

– İsti ocaq axtarırsınız, o da varınızdır.  

– Ocağın qırağında oxuyacağın bir kitaba mütləq ehtiyacın olur. Vərəqləyəsən, özünü 

tapasan orda.  

– O kitab atamdırmı? 

– Səncə? 

– Məncə, hə. 

– Birindən kitab əsirgəyərsənmi? 

– Sevdiyim kitabdırsa hə. 

– Qəsdən belə deyirsən. 

– “Hə” desəm neynəyərsiniz? 

– Heç nə. 

Qadının səmimi münasibətindən yumşalmışdı. Gələndə özüylə gətirdiyi qəzəbi sanki restoranın 

bir küncünə atmışdı. Ayrılmaq istəmirdi. Söhbəti xoşuna gəlmişdi. 

– Bəlkə, biz yenə görüşək... 

– Qərarımı bilmək üçün görüşmək istəyirsənsə, indidən deyim: atandan uzaq durmağa  

çalışacam. 

– Belə yaxşı olar, – deyə ürəyindəkinin əleyhinə olaraq özünü sərt göstərib söylədi. 

– Sağ ol. 

– Siz də.  

Özünü qınayırdı: “Bu yaşda sevgi cəzasız olmur. Hazır olmalısan, dözməlisən. Bəlkə, unudum. 

Yox, olmayacaq. Axı ömrümdə bu cür sevməmişəm”.  

Bilirdi ki, ruhuna yaxın olan adamı indi tapıb. Arzuladığı sevgi gənclik ötəndən sonra gəlmişdi. 

İndiyəcən heç nədən belə əmin olmamışdı. Xoşbəxt olacağına inanırdı. 

Arxadan ayaq səsi gəldi. Hənirti basdı. Dayandı. Geri dönməyib gözlədi. Arxadakı adam qarşıya 

keçdi. Təəccüblə: 

– Sən? – dedi. 

– Söhbətimiz barəsində atama heç nə deməyin. 

– Yaxşı. 

Üzündə elə bir mehribanlıq vardı ki, qız bu baxışlardan utandı.  Tərpənməyib baxmağa davam 

etdi. 

– Daha nədən narahatsan, deməyəcəm dedim. And içməyi sevmirəm. 

– Sizə inanmaq istəyirəm.– bir az yumşaq tonla dilləndi. 

– Niyə? Axı mənə bələd deyilsən. 

– Bilirsiniz... – Sözünü yarıda kəsdi, – yaxşı, mən gedim, sağlıqla qalın. 

      Dinmədi. Qəlbi narahatlıqla döyünürdü. Birdən özü söhbəti gedib atasına başqa cür çatdırsa 

necə? Məni istəmir, atasından uzaq durmağımı tapşırdı. Onu zorla yola gətirəsi deyiləm ki? Gərək 

ürəyimlə mübarizəyə başlayım. 

     *** 

      Qapının zəngini dalbadal basdı. Atası qapını açdı.  

– Nə gec gəldin? 

– Rəfiqəmlə bir az hərləndik. 

Heç biri daha dinmədi. Atası telefonunu götürüb otağına keçdi. O isə çantasını qoyub əl-üzünü 

yumağa getdi. Atasının telefonu qurdalayıb dilxor halda çarpayının üstünə atdığını görməsə də, 

narahat olduğunu hiss etdi. Yuyunduqdan sonra yanına gəldi.  

– Yemək yemisən? 

– Hə, – deyib, ardınca universitetdəki vəziyyəti soruşdu, – oralarda vəziyyət necədir? 

– Heç. Maraqlı bir şey yoxdur. 

– Yaxşısan? 

– Yaxşıyam. 

– Elə görünmürsən. 

– Heç nə yoxdur. – Yaxınlaşıb, – səni çox istəyirəm, ata, – dedi. 

Qucaqlaşdılar.  

– Sənə pis nəsə olmağına dözə bilmərəm. 

– Mənə heç nə olmaz, – atası güldü. 

– Heç nə? 

– Hə. 

– Bəs o qadın? 

– Yaxşı insandır. 

Atasının qətiyyətini duyub soruşdu: 

– Əminsən? 

– Hə. 

– Nədən bu qədər arxayınsan? 

– Ona yaxından bələd olduğum üçün.  

– Tərifləyəcəksən, bilirəm. Bəlkə, özünü sənə elə göstərir. 

Atası qəhqəhə çəkdi: 

– Biz insanları sosial şəbəkələrdən tanımağa adət etməmişik. 

– Sosial şəbəkədə də kimin necə olduğunu bilmək olur. 

– Nədən bilirsən biri pisdir, biri yaxşı? 

– Paylaşımlarından. 

Atası yenə qəşş elədi: 

– Hansı pis adam yazacaq ki, məni bağışlayın, çox pis adamam? 

– Tərbiyəsiz adam tərbiyəsiz sözlər yazır da. Əgər birini yaxşı adam kimi tanıyarıqsa, bir-iki  

statusundan, yaxud inboksa yazdıqlarından sonra əslində necə ədəbsiz olduğunu öyrənirik.  

– Siz adamların cizgilərinə, mimikalarına bələd deyilsiniz. Hazır smayliklərlə gülüb,  

ağlayırsınız. 

– Nolsun, vəziyyətimizi ki ifadə edir. 

– Virtual tanışlığa alışan uşaq mənə adamı “hardan tanıyırsan?” sualı verir.  

Bərkdən güldülər. 

Pəncərədən gələn külək divardakı şəkili tərpədirdi. Çərçivə divarı sürtdükcə səs çıxırdı. Sanki 

şəkil də söhbətə qarışmaq istəyirdi. Eyni anda ikisi də yuxarı baxdı. Atası bir anlıq fikrə getdi. 

Köksünü ötürüb dodağının altından: 

– İndi şəkilləri telefonda albom düzəldib saxlayırlar, – dedi, – daha şəkil çəkdirib lentdən  

çıxaran yoxdur. 

– Ata... 

– Can! 

– Anamı unutmusan? 

– Yox. 

– Bəs niyə evlənmək istəyirsən? 

– Gəl, bu barədə danışmayaq. 

– Anamın yerini tutacaq qadının olmasını istəmirəm. 

– Buna çalışma. Görsən, sən də sevəcəksən onu.  

– Mən də sevəcəm? Demək, sən onu sevirmişsən... Elə bilirdim qayğını çəksin deyə  

evlənirsən.  

– Sevmək pis deyil ki, qızım. Bir də... o sevimlidir. 

Az qaldı desin ki, “mənim də xoşuma gəldi” özünü saxladı.  

“Hə, atam daha çox olub yanında, cazibəsinə düşüb. Maraqlı söhbət edir. Xətrə dəyəcək sözü də 

mehribanlıqla deyir. Atamı ona bağlayan da budur. Qılıqlı insanları sevir”.  

Bəzən kobudluğum olub. Gec anlamışam. Elə bilmişəm cavab qaytaracaq, yaxud yazacaq  

ki, münasibətimiz bitsin, amma susub. Məni üzməyi istəməyib. Ümumiyyətlə, o insanları 

incitməyi bacarmır. 

Atasının dedikləri ilə gördükləri uyğun gəldikcə qəlbinə rahatlıq dolsa da qısqanclıq hissinə güc 

gələ bilmirdi. Elə bilirdi, o qadın bu evə gələn gün atasını itirəcək.  

Susdular. 

      Sanki sükut əlini qoynunda çarpazlayıb otaqda var-gəl edirdi. 

 

     *** 

      Səhər universitetdən çıxanda gözü həmin restoranın qapısına dikildi. Ürəyindən qadını 

görmək keçdi. Görəsən, təsadüfən burda deyil ki? Nahara bəzən bura gəldiyini demişdi.  

Rəfiqəsi onu çəkə-çəkə evlərinə aparmağa çalışırdı.  

– Gedək bizə.  

– Atama deməmişəm axı. 

– Ay qız, telefonun var da, zəng elə de. 

– Bəlkə, yatıb oyatmaq istəmirəm. 

– Ay adamayovuşmaz, açıq de ki getmək istəmirəm.  

Könülsüz halda telefonu çıxardı. Atası gec cavab verdiyindən narahat oldu. İkinci dəfə zəng 

etmək istərkən telefonun ekranında hər üç hərfin böyük yazılan “ATA” sözü işıqlandı. Hər dəfə 

oxuyanda ürəyində bu sözü əzizləyir, atasını gördüyünü zənn edirdi. Atası, – yuxulamışdım, – 

deyəndə təəssüfləndi: 

– Oyatdım səni... 

– Tənbələ bu da azdır. 

– Rəfiqəmgilə getsəm acığın tutmaz ki? 

– Yox, niyə ki? Amma gecikmə. Səni gözləyirəm. 

– Yaxşı. 

Qızlar həyətə daxil olanda içəridən səs-küy gəlirdi. O, qorxub dayandı.  

– Qorxma gəl, atamla anam mübahisə edirlər. 

Qızdakı arxayınlıq onu təəccübləndirdi:  

– Necə də sakit qarşılayırsan... 

– Neynəyim, əlimdən nə gəlir? Bir də ki savaşıb barışacaqlar, yenə savaşacaqlar. Öyrəşiblər.  

Evə girmək istəmədi, təklif etdi ki, həyətdə əyləşsinlər. Rəfiqəsi razılaşmayıb, güclə çəkib onu 

içəri saldı. Onları görəndə ev sahibi kişi dilxor halda həyətə çıxdı. Qadınsa qışqırmağına ara 

verdib qonağa yaxınlaşdı. 

– Xoş gəlmisən, qızım, –  dedi, –  bağışla, bir az əsəbiləşmişəm. 

– Yersiz vaxt gəldiyim üçün üzr istəyirəm, –  deyib peşman-peşman qadına baxdı. 

– Eybi yox, narahat olma, hansı vaxt gəlsən, bizdə qovğa eşidəcəksən, – dedyib qadın  

uğundu, – adətimizdir. 

O, məəttəl-məəttəl qadına tamaşa edirdi. Bir qədər sonra qadın otaqdan çıxdı. Fürsət tapıb  

rəfiqəsindən soruşdu: 

– Qorxmursan? 

– Nədən? 

– Onların savaşından. 

– Uşaq vaxtlarımda qorxurdum, indi də bezmişəm. 

– Sən uşaq olanda da dalaşırdılar? 

– O qədər... 

– Bəs niyə ayrılmayıblar? 

– Mən də anamdan bunu soruşmuşam. Deyir, boşanan qadına pis baxırlar. Həm də axı anam  

heç yanda işləmir...  

– Bəs bu cür çığırtıda uşaqların aldığı psixi travma, bəs narahat olan qonşular? 

– Anam deyir, bütün ailələrdə dava-dalaş olur. 

– Bizdə olmayıb. 

– Hardan bilirsən? 

– Yadıma gəlmir. 

– Sən ananla az müddət bir yerdə olmusan, yadında qalmayıb. 

– Yəni savaşmayan ər-arvad yoxdur? 

– Bəlkə də, var. 

– Ərlə arvad niyə savaşır? 

– Nə bilim, o qədər səbəb var ki... 

– Məsələn... 

– Bilmirəm, əmim arvadını nənəmə qayğı göstərmədiyi üçün döyür. 

– Döyür? 

– Hə. 

– Vayy!!! Bəs o neynəyir? 

– Neynəsin ki? Qorxusundan əmimin yanında nənəmlə mehriban olur. 

– Bəs anangil niyə yol getmirlər?  

– Anam atamı sevməyib. Onu zorla qaçırıb. İndi anam qaşqabaqlı olan kimi atam deyir məni  

sevmirsən, kimisə xatırlayırsan. 

– Atan haqlıdır? 

– Yox. 

– Anan deyib bunu? 

– Atamın rəftarından bilirəm. 

– Bunlar sənə necə təsir edir? 

– Çox pis. İkisinin də əlindən bezmişəm. Bir dəfə nənəmə yalvardım ki, sizinlə qalım  

atamgildən qorxuram, qışıqırırlar. Nənəm dedi özüm burda qonaq kimi sıxılıram, əmidostun səni 

də istəməz. Bilirsən, adam gərək sevdiyi adamla ailə qursun ki, ötürdüyü günləri havayı 

keçirməsin, hər dəqiqəsindən zövq alsın.  

– Bunu kim deyib sənə? 

– Müşahidə etmişəm. Rəfiqələrimin ailələri çox mehribandırlar. Onlarda olanda  

valideynlərinin bir-biri ilə münasibətinə gizlicə göz qoyuram. Elə xoşuma gəlir ki.   

Qızın gözləri yaşarmışdı. Astadan əlavə etdi, – Sevməsəm heç kəslə ailə qurmayacam, ömürlük 

tək yaşayacam.  

Mütəssir olmuşdu, ev sahibi gətirdiyi çayı təkidlə içirməsəydi qəmgin-qəmgin onları süzməyə 

davam edəcəkdi. Bu evdən qurtulmaq istəyirdi. Yalan danışmağa məcbur oldu. 

– Bağışlayın, atam yazıb ki, gəzməyə getməliyik. Ləngiyə bilmərəm.  

Rəfiqəsinin əlindən birtəhər çıxıb sağollaşıb getdi. 

Necə ola ki, eyni evdə savaşa-savaşa yaşayasan? Qadın ərini sevməyəndə necə pis olurmuş. Tutaq 

ki, kişi qadını sevmir, onda necə olur? Qəribədir. Görəsən, ikisi də bir-birini sevsələr yenə də 

savaşarlar? Yoxsa sevib ailə quranda ömür boyu mehriban yaşayırlar? Görəsən, atam heç anama 

acıqlanıb? Bəs anam atamla evləndiyi üçün peşmanlıq keçirib?  

Yol boyu öz-özünə xeyli suallar versə də, atasından bu barədə soruşmağa utanırdı. Qadının 

sözlərini xatırladı: “hələ gəncsən çox şeydən xəbərsizsən”. Nəyi nəzərdə tuturdu? Amma haqlıdır, 

indiyəcən belə bir ailə görməmişdim. İlahi, bundan sonra nələr görəcəm? 

 

*** 

      –    Sevgi budur? 

– Nə? 

– Səni görməyəndə darıxıram. 

– Sonra? 

– Görəndə sevinirəm. 

– Başqa? 

– İstəyirəm həmişə bir yerdə olaq. 

– Ömrünü məndən ayrı təsəvvür edirsən? 

– Yox. 

– Məni incidərsən? 

– Qətiyyən. 

– Demək, sevirsən. 

– Hə. 

– Köç bizə gəl. 

– Gəl, apar. 

“Gəl, apar...” yazdığı sözləri təkrar nəzərdən keçirdi. Necə yəni “gəl, apar” bəs atam? O tək 

qalsın? Axı ömürlük atamla qalacaqdım, ona qayğı göstərəcəkdim, nə oldu mənə? 

– Burdasan? 

İnboksun divarından gələn çıqqıltıya fikrindən ayıldı. 

– Burdayam. 

– Niyə yazmırsan? 

– Bir az narahatam, olar sonra yazaq? 

– Ağrıyırsan? 

– Yox. 

– Yaxşı. Mesajını gözləyəcəm.  

– Sağ ol. 

      Tərəddüd içində idi. Əvvəl-axır bu evdən getməyə məcburdu. Gəlin köçəcəkdi. Atası tək 

qalacaqdı. “Yox, heç yana getməyəcəm”, - desə də hiss edirdi ki, qəlbi onunla razılaşmır. “Atam 

da bizimlə getsin. Buna razı olmaz. Onda sevgilim bizimlə qalsın. O da razı olmasa necə olsun?” 
 

      *** 
 

       Neçə vaxt idi ki ondan xəbər yox idi. Yazdığı mesajlara cavab gəlmirdi. Telefona da zəng 

çatmırdı. Narahat idi. “Bezdirdim yəqin. Yoruldu. Ya da ailə qurmaq fikrindən daşındı. Bəlkə, 

xəstədir...”  

      Sabah iş yerinə getdi. Binanın qarşısında rastlaşdılar. Elə bildi həmişə olduğu kimi 

gülümsəyib qabağına gələcək, görüşdüklərinə sevinəcək. Üzündəki kədər bu dəfə belə 

olmayacağını hiss etdirirdi. 

– Necəsən? 

– Təşəkkür edirəm... – “yaxşıyam” söyləyə bilmədi. “Sən necəsən?” - deyə  də soruşmadı.  

Həmişə bir-birinin səhhətini xəbər alır, ikisi də yaxşı olanda “yaxşı”, pis olanda da “pisəm” 

deyirdilər. Ona görə də reallıqdan uzaqlaşa bilmədi.  

– Telefonun işləmir? 

– Yox. 

– Niyə ustaya göstərmirsən? 

– Tənbəllikdən. 

– Bəs bilmirsən narahatam? 

– Olma. 

– Nolub sənə? 

– Heç nə. 

– Gəl, – deyib əlindən tutub kənara çəkdi.  – Niyə belə edirsən? 

– Heç, bir az işlərim çoxdur, yorğunam. 

– Bunu demək çətindir bəyəm? Yazıb bildirə bilməzdin? 

– Hə... bağışla. 

– Gedək bir az hərlənək. 

– Gedə bilməyəcəm. 

– Niyə axı?  

– İşim çoxdur. 

– Gözləyərəm. 

– Gec olar. 

– Bəhanə axtarırsan. 

– Yox.  

– Hə! 

– Yox. 

– Evlənməyə qərar verə bilmirsən, peşmansan ona görə qaçırsan. 

– Hə. 

– Demək, belə? 

– Hə. 

– Bilirdim, axırda qaçacaqsan, tək yaşamağa alışmısan. 

– Hə. 

– Bunu açıq deyə bilərdin, gizlənməyə gərək yox idi. Yaxşı, necə istəyirsən, elə olsun. 

– Anlayışın üçün təşəkkür edirəm. 

Acıqlandığı bilinirdi. Sağollaşmadan evə öndü.  

Qadınsa ağır addımlarla işə qayıtdı. Özünü ələ almağa çalışırdı. Ağlamamaq üçün özünü 

ovundururdu.  

Çarpayıya uzanıb düşünürdü. Özünü günahlandırırdı. “Yordum onu. Səhlənkarlığımla, 

diqqətsizliyimlə bezdirdim. Uzaqdan-uzağa belə yorulubsa, birgə yaşayandan sonra zəhləsini 

daha çox tökəcəyimdən narahat olub evlənməkdən boyun qaçırır. Bəlkə də qızımla yola getməyi 

dərd edib özünə”.  

Nə qədər götür-qoy edirdisə, qərar verə bilmirdi. Sevirdi. Ayrılmaq çətin idi. Bağlanmışdı. Amma 

bunu söyləməyə mane olan nə idisə, onu anlaya bilmirdi. “Necə istəyirsən, elə olsun”, – nahaq 

belə dedim...   

Könlümü almaq üçün nə bir kəlmə xoş söz, nə də “ayrılmayaq” dedi. Demək, ürəyindən imiş. 

Qızı evlənməyimizi istəmədiyini deməyə cəsarəti çatmadı. Fürsət gözləyirmiş ki, imtina edim.  

Televizoru açıb qarşısında əyləşdi. Eynini açmağa əyləncəli proqram axtardı. Pultun düymələrini 

bərk, həm də tez-tez sıxdığını hiss etmirdi. Gözü ekranda, fikri uzaqlarda idi. 

 “Necə istəyirsən, elə olsun” – Gün boyu beynində min dəfə təkrarladı. 

Ürəyisə başqa şeylər deyirdi. Az qala uşağa təpnirmiş kimi “kəs səsini” deyə ürəyinə 

acıqlanacaqdı. Hiss edirdi ki, ağlı ilə ürəyinin əlində qalıb. Yox, ağıl da ürəyə tabe olmuşdu. Onu 

istəmədiyi səmtə yönəldən. Qıza verdiyi söz idi. “Çalışaram”, - demişdi. Çalışırdı. 

 

     *** 

      İndi atasından daha tez-tez icazə alırdı. Hər dəfə bir bəhanə ilə. Buna görə peşmanlıq hissi 

duysa da, sevglisi ilə görüşmək istəyirdi. Getdikcə atasını sevən qadına haqsızlıq etdiyini 

anlayırdı. “O atamı sevir. İnsan sevməyəndə necə soyuqqanlı olurmuş. Onun hisslərini 

duymamışdım. Atam bu barədə danışmasa da, bilirəm ki, o da sevir. “Sevimlidir” demişdi. 

Haqlıdır. Söhbət etməyə dəvət edəndə acıqlanacaqdım. Üzünü görəndən sonra içimdə qəribə 

hisslər baş qaldırdı. Elə bildim çoxdan görmədiyim yaxın adamı gördüm. Xoş təsir bağışladı. 

Məni sərt olmağa məcbur edən qısqanclıq hissi imiş. Atamı qısqandım ona. Anamın ruhunun 

narahat olacağını istəmədim. Yox, görüşməliyəm qadınla. Atam neçə vaxtdır kefsizdir. Bilirəm 

niyə belədir. Qadın verdiyi sözün üstündə durub görüşmür. Ümidini üzüb qadından. Mütləq 

görüşməliyəm onunla”.  

     Qürur gözəl hissdir. İnsanı ləyaqətli edən odur. Sevgidə isə qürur gözləmək xoşbəxtliyin 

qarşısını kəsir. Nə qədər qürurunu əzizləsə, sevgisindən o qədər uzaqlaşacağını, ömrünün 

sonunadək təhna həsrət içində qalacağını dərk edirdi. Özünü danlayırdı: “Sevgidə qürur gözləmək 

ayrılığı könüllü dəvət etməkdir. Qulaqlarında nəğmə səsləndi: “Sənə olan eşqimi, sənə də 

alçaltmaram”. Yox, bu başqa mənadadır. Sevdiyinlə rəftarda “bu mənə yaraşmaz”, “bunu 

etmərəm” fikirlərini əsas götürürsənsə, demək, ağıllısan. Ağıllı olmaq sevməməkdir. Bundan 

betəri isə eqonu bəsləməkdir. “Əvvəlcə o eləsin”, “birinci o barışsın” kimi eqoist yanaşma qarşı 

tərəfin sevgisini öldürür. Barışıq üçün uzanan əli eqonun ucbatından geri qaytaranda məhəbbət 

hissinin yerini peşmanlıqla alır. Qürur gözəl hissdir, baxır kimə göstərəsən. Eqoistlik isə... yox, 

səhv edirəm. Ayrıla bilmərəm. Mümkün deyil”. 

 

     *** 

      Zəngi basıb həyəcanla gözlədi. “Evdə olacaq, istirahət günüdür”. Sanki ilk görüşə gəlmişdi. 

Əvvəllər bu qədər kövrək deyildi. 

Qapı açılanda, sevincini gizlədə bilmədi. Ona elə gəldi ki, aylardır bir-birini görmürlər. Bağrına 

basmaq istədi. Utandı. “Elə bilər buna görə gəlmişəm”. Qollarını yanında güclə saxladı.  

– İçəri dəvət etmək fikrin yoxdur? 

– Buyur. 

– Yaxşı ki, yadına saldım. 

Geri çəkilib yol verdi. Zalı göstərib “keç” dedi. Lakin heç biri tərpənmədi. Üz-üzə  

dayandılar. 

– Yoruldun məndən, hə? 

– Qəsdən yorurdun? 

– Cavab ver. 

– Sən cavab ver. 

– Höcətlik etmə! 

– Sən də! 

– Nolub sənə? 

– Heç nə. 

– Olub axı. 

– Sənə nə olubsa, mənə də ondan olub. 

– Mənə heç nə olmayıb. 

– Olmasaydı... 

İrəli gəlib qolundan tutub gözlərinin içinə baxdı: 

– Olmasaydı?  

– ... 

– Neynəyərdim olmasaydı? 

– Heç nə.  

– Tək yaşamağa alışmısan, qayğımı çəkməkdən qorxdun. 

– Sən də “qorxma” demədin. Necə istəyirsən, elə olsun dedin. 

– Hə, demədim... çünki özüm daha çox qorxuram...  

– Nədən qorxasısan ki? 

– Səni itirməkdən.  

Canından xoş gizilti keçdi. Həyata birdən-birə təzədən gəlmək, təzədən sevmək istədi. Üzdə isə 

özünü sərt göstərməyə çalışdı: 

– Burax qolumu! 

– Buraxmıram, nə qolunu nə də səni... 

– Niyə? Nəyinəm sənin? 

– Sus... 

– Yadam sənə. 

– Yad deyilsən, yad kimi göstərirsən. Bizim gözləməyə zamanımızmı var? Ömrün yarısı 

gedib. Yığış. 

– Hara?  

– Bizə. 

– Yox! 

– Hə! 

– Olmaz! 

– Olar. 

– Təkbaşına qərar veriləcək iş deyil. 

– Kimdən soruşmalıyıq? 

– Övladlarımızdan. 

– Etiraz etmirlər demişdin. 

– Sənin də övladın var. 

– Yığış dedim! 

– Belə olmaz. 

– Tərslik etmə. Gedib nikah üçün ərizə yazacağıq.  

– Mənə görə övladınla münasibətini korlama.  

– Qızım mənə etiraz etməyib. 

– Mənə... – “mənə edib” deyəcəkdi... Amma susdu. 

Telefonun səsi söhbəti yarıda kəsdi. Baxdı. O idi. Açmadı. Soruşsaydı ki, atam səninlədir, yalan 

deyə bilməyəcəkdi. Düzünü də demək istəmirdi. Qəribə vəziyyət yaranmışdı.  

– Yaxşı, bir az vaxt ver, düşünüm. 

– Düşünməyə vaxt yoxdur. 

     “Düşünməyə də vaxt yoxdur...” Söz özüylə bərabər qorxu gətirdi. Ömürə etibar varmı?  

Qapıdan o yanda onları xoşbəxtlikmi, peşmanlıqmı gözləyirdi, bunu bilmirdi. Bildiyi tək şey bu 

idi ki, sevgi var, o gec də gələ bilirmiş... Əlindən tutub gəldiyin yollarla səni geriyə – ürəkdolusu 

yaşamadığın illərə təzədən aparır, harda nəyi buraxmısansa, onu yığa-yığa qayıdır. Son deyə bir 

şey yoxdur. Bitdiyini zənn etdiyin nəsnələr nəyinsə başlangıcıdır. Əgər başlamağa cəsarətin 

varsa... 

     Telefonun ekranında zəng edildiyini bildirən qırmızı işarə qalmışdı. 

HİKMƏT  MUĞALOĞLU 
 

QUCAQLA... 

Ağır baxışların qapağı pudluq, 

Nə bir təmənnası, nə də alası. 

Payımız bir loxma – bircə ovordluq, 

Bir də bahar rəngli yamac havası... 
 

Ömür xırdalandı yadlar içində, 

Həsrət təndirində, odlar içində, 

Bircə ad yaşatdım adlar içində, 

O da Vətən adı – Qeyrət qalası... 
 

Aydındı, başlanan bir gün bitəcək, 

Çəkəcək səsini dağlardan tütək. 

Kimə gərəkdir ki, Hələbdə ölmək, 

Varsa torpağında yada salası... 

 

Soruşsan: - Hardaydın? – gözümü döyüm, 

Söyüm taleyimi, bəxtimi söyüm, 

Önündə diz çöküm, boynumu əyim, 

Qucaqla, sevinsin yurdun balası... 
 

LAL  AXAN  ÇAY 
 

Yenə sahilində... 

Günahkar kimi, 

Sənin lallığında ömrümün yası. 

Gedim, qoşulduğum durnalar kimi, 

Həsrətlə oxuyum bir yol duası. 

 

 

 

Qırx ildi mən sənə nəzər salıram, 

Sənin də fəlsəfən lallığındaymış. 

Qırx ildi yanında mən qocalıram, 

Bu lal məhəbbətin qəribə paymış. 

 

Mən səni sevmədim, burda nə var ki, 

Sevdiyim bir çay var, suyu qapqara. 

Gələndə daş-torpaq yoğurub gəlir, 

Hay-küyü yayılır bizim dağlara. 

 

Mən o çayı sevdim – haylı-haraylı, 

Üzür ürəyimi bir köç havası. 

Gedim, qoşulduğum durnalar ilə 

Həsrətlə oxuyum bir yol duası... 

 

KÖRPÜ 

 
Görüşün sehirli, gəlişin kimi, 

Anladım gözlərin dediklərini. 

Əlvida! 

Son dəfə sıxdın əlimi, 

Sakitcə götürdüm verdiklərini. 

 

Sənin qaytardığın məktublarımdır, 

Hər bir sətirində sevgi odu var. 

Saxlayar ətrini incə əllərin, 

Həsrət boyasında solan yarpaqlar. 

 

Sən nahaq dəyişdin Tanrı yazanı, 

O qutu körpüydü aramızdakı 

Sən Xəzəri sevdin, mən Yauzanı, 

Qatar “5” nömrəydi, – “Moskva-Bakı, 

O qutu körpüydü aramızdakı... 

 

SƏNƏ  MƏKTUB  YAZDIM... 

 
Sənə məktub yazdım bir yaz axşamı, 

Buludlu göylərə oxudum onu. 

Qavaltək döyülsün o evin damı, 

Qoy həlim yağışlar qucsun boynunu. 

 

Sənə məktub yazdım – sevgi yelləri 

Bir gün gəlib sizin qapıya dönər. 

Öpər çiyinləri, o ağ əlləri, 

Birdən sakitləşər, duruxar, sönər. 

 

POEZİYA 

POEZİYA 

Sənə məktub yazdım – verdim sulara, 

Qoy gəlsin haraya Qudovun səsi. 

Həsrətəm gözlərə, o dodaqlara, 

Ağlayır içimdə eşqin nəğməsi. 

 

Yağmur payızları dəyişər qışlar, 

Azmı bu həyatın qarası, ağı 

Yaddaşa həkk olmuş məsum baxışlar, 

Qərib torpaqlarda  - qəlbin çırağı... 

 

SARI  QAYA 
 

Salam olsun sənə burdan, Sarı qaya, 

Qar yataqlı bir diyardan, Sarı qaya. 

 

Unutmaram  

bənövşəli yoxuşların ətirini, 

Daş üstündə  

məğrur duran ağacların çətirini, 

Bir gün gəlib qucaqlaram,  

hey öpərəm gözlərini, 

Sənin hər bir qarışında  uşaqlığın  

ayaq izi, Sarı qaya,  

Dağ mehi də ilhamıydı  

qəlbimizin, Sarı qaya. 

 

Bahar gəlir, Dəliçayin səsinə bax, 

Sel gələcək, körpüləri su basacaq. 

Yenə coşub Dəliçayım şərəfinə  

nəğmə qoşur, Sarı qaya, 

Dəli-dolu körpə ruhum, arzularım  

aşıb-daşır, Sarı qaya. 

 

Yamaclardan bar gətirir 

tarlalara Dəliçayım, 

Sən həyan ol, köhnə körpü üstündəki  

balalara, Dəliçayım. 

 

Üstümüzdə nəzərlərin, Sarı qaya, 

Atamızın baxışıtək  

yaddaşımda baxışının vahiməsi, 

Qorxa-qorxa süzər səni 

Poçt yolundan keçən yolçu. 

Sarı qaya, qulağımdan getmir heç vaxt 

Dəliçayın  sənə ithaf yaz nəğməsi, 

Kəndimizin talismanı,  

sən ey məğrur qarovulçu... 

 

 

NAĞIL 
 

Al şəfəqli bir gün doğdu bu səhər  

sənin şərəfinə, doğma, üzügülər. 

Dayanmışdı kürəmizin tüstüləri, 

Ərimişdi içindəki çırpılar,  

Qalan közlər yığılmışdı sol tərıfə. 

 

Hər kündədə anamın nəfəsi,  

sirli işarəsi, 

Bir də kürək ardınca uzanan  

“Bismillah!” kəlməsi. 

 

Ağzı qapalı kürəmiz bizə bir evcik,  

içi ətirlərlə dolu, 

Közlərə yaxın dözümlü çörəklər, 

lavaşlar tutardı solu... 

Sonra böyük təknəmizə düzərdik   

isti çörəkləri,  

yorğanını da çəkərdik üstünə... 

Mükafatımız lavaş olardı, içi pendirli,  

üstü ləpəli, bir az da yağlı... 

 

Sonra...  

anladım ki,  

elə bu imiş uşaqlığımızın  

ən şirin nağılı, 

Anamızla bağlı... 

 

DƏNİZ  SEVGİSİ 
 

Bazdım  

mavi dəniz gözlərinə,  

sanki məndən xəbərin yox,  

hey aradım,  

dünyam boyda maviliyi,  

mənə baxmır gözlərin, - yox! 

Bir ömür səndən sevgi gözlədim. 
 

Gəldim,  

qucağına tələsən  

nadinc ləpələri əzizlədim,  

hərarətlə qucdum səni. 

Bu gecəki yuxumu  

danışdım qulağına,  

sanki sonuncu dəfə səni əzizlədim. 

Sabah səni tərk edirəm,  

mavi gözlüm,  

bil ki, ancaq səni sevdim... 

nə gizlədim... 

     RAHİL  TAHİRLİ 
 

ADAMLAR  EVLƏRİ  DİRİ   

SAXLAYIR 
 

Nənəm deyərdi ki, duaya xatir, 

Allah göy üzündə Yeri saxlayır. 

Halallıq almağa əldə qabarı, 

Bir də ki, alında təri saxlayır. 

 

Bilsəydik, hər sirri açıb gedərdik, 

Bir an da durmazdıq, qaçıb gedərdik, 

Biz ki, bu bədəndən uçub gedərdik, 

Bizi bu bədənlə dəri saxlayır. 

 

Fitrətdir, çiçəkdən çiçək doğulur, 

İlahi nə varsa, göyçək doğulur, 

Hər kəs bu dünyada mələk doğulur, 

Hər kəs öz içində pəri saxlayır. 
 

Hamı öz qapısın bağlayıb gedir,  

Gedəndə özünə ağlayıb gedir,  

Evlər xiffət çəkir, ağnayıb gedir,  

Adamlar evləri diri saxlayır. 

 

BAŞQA BİR EDAM YOX İDİ?!  
 

Necə görmədin bu damı, 

Gələndə bu dam yox idi?! 

Pərişan, boynu bükülü 

Burda bu adam yox idi?! 

 

Heç bir misram, heç bir sətrim, 

Xətrini xoş edən xətrim, 

Heç burnuna dəyən ətrim, 

Heç səsim, sədam yox idi?! 
 

Nə gözümü oyub getdin, 

Nə dərimi soyub getdin... 

Məni burda qoyub getdin - 

Başqa bir edam yox idi?! 
 

DÜYÜN 
 

Yox, biz sıxılmırıq, düyünlər sıxır, 

Dünyamız düyündür göyün içində. 

Hər düyün altından bir düyün çıxır, 

Adam düyün düşür düyün içində. 
 

Biz altdan yuxarı baxırıq göyə, 

Elə hamı düşür göyün üstünə. 

Elə düyünlər var açmayaq deyə, 

Allah düyün vurmuş düyün üstünə. 
 

Bilmirəm, özümdə yaşadım kimi, 

Odamda bildiyim odamda yoxdur. 

Eynən bu dünyada ağaclar kimi, 

Düyünü olmayan adam da yoxdur. 
 

Taleyimə düşən bu paya bir bax, 

Hər addımı düyün, yolları düyün. 

Gözümdən başlanan bu çaya bir bax, 

Yanağım boyunca qolları düyün. 
 

Nolar ki, açıla yaşın düyünü, 

Ömrümə bir ömür toxuya biləm. 

Deyirəm açıla qaşın düyünü, 

Alnımın yazısın oxuya biləm. 
 

QƏRİB BİR ADAM 
 

Bu qərib dünyada qərib bir adam 

Dişini dişinə bərk-bərk sıxardı. 

Havayı gələrdi dərdi, məlalı, 

Çörəyi bir qara daşdan çıxardı. 
 

Hamı sevgiliydi, hamı yar idi, 

İçində bahardı, üstü qar idi, 

Dünyada bir quru canı var idi, 

Onu da min dəfə oda yaxardı. 

POEZİYA 

Başqa bir boxçanı eşib getməzdi, 

Dəydiyi ürəyi deşib getməzdi, 

Çayın kənarıyla düşüb getməzdi, 

Qarışıb çay ilə birgə axardı. 

 

Elə yapışmışdı söz sinəsinə, 

Elə bil yapışıb köz sinəsinə. 

Söykənib evinin pəncərəsinə 

Özü olmayacaq günə baxardı. 

 

Bu qərib dünyada qərib bir adam… 

 

GƏLİB SAHİLİNƏ ÇATDIĞIM 

DƏNİZ 
 

Düşüb göz yaşımın izinə bir vaxt 

Gəlib sahilinə çatdığım dəniz. 

Özümə yazdığım məktubu salıb 

Şüşənin içinə, atdığım dəniz. 

 

Sənin duyduğundan çoxunu duyub, 

Səndəki sevdiyim qoxunu duyub, 

Gəlib içindəki qorxunu duyub 

Uzanıb yanına yatdığım dəniz. 

 

Üstümə çən düşür, çəni sevirəm, 

Saçıma dən düşür, dəni sevirəm, 

Bilirsən, mən ən çox səni sevirəm 

Səni - sularında batdığım dəniz. 

 

TORPAQ AĞZINI AÇANDA 
 

O, nə kasıb komasına, 

Nə daş-qaşa, zərə girdi. 

Gördü ömürdən qaçammmır, 

Yer oydurdu, yerə girdi. 

 

İlan köynəyi geyindi, 

Dəridən, qabıqdan çıxdı. 

Torpaq ağzını açanda, 

Qınından, qabından çıxdı. 

 

Sirrini nəyə danışdı, 

Hara əkdi, bilən varmı?! 

Gəlib gördülər ölübdür, 

Nələr çəkdi, bilən varmı?! 

 

 

 

ADAM DA GÜNƏŞ KİMİ 
 

Baxma nəsə etmirəm, 

Edəcəyəm, darıxma. 

Özümü burda qoyub 

Gedəcəyəm, darıxma. 

 

İndi durub baxıram - 

Hər şey veyil-veyilmiş. 

Mənim dediyim dünya 

Heç bu dünya deyilmiş. 

 

Guya başqa nə olur?.. 

Əzəl və əcəl olur. 

Adam da günəş kimi 

Üfiqdə gözəl olur. 

 

DAĞA MƏĞRUR DEYİRLƏR 
 

Adam öz ucbatından cənnətindən gen düşər,  

Düzlüyə həsrət qalar yollarını əyənlər. 

Səhər kölgə tərəfə axşamçağı gün düşər, 

Özünü tapa bilməz özünü bəyənənlər. 

 

Ətrafda heç nə görməz işıqda əyləşən kəs,  

Qaranlıqdan baxanda işıq necə xoş gəlir. 

Bəsdir, özünü yorma, bəxtiylə əlləşən kəs, 

Yenə arzu qatarı dolu gedib boş gəlir. 

 

Adam çiçək açmasa, dünyaya gəlməz bahar, 

Çiçək ətri qarışmaz dünyanın havasına. 

Neynirəm günahkarı, mənə verin xilaskar, 

Niyə çöp uzadaq ki, arının yuvasına. 

 

Dolandıqca fəsillər bir-birinə dəyirlər, 

Hələ qış qabaqdadır, hələ var kiçik çillə.  

Dağa məğrur deyirlər, dağa dərd yükləyirlər, 

Əriyib torpaq olur o, kiçilə-kiçilə. 

                      ZAUR ƏSGƏROV 
 

                                                 YUXU 
 

 

 

 
 

       

ayın qızmarı havanın canına təndir istisi kimi hopmuşdu. Mədinə nənəgilin böyük həyətinə 

yığışmışdıq. Üstü qırmızı kirəmitli evin dörd bir yanı yaşıl ağaclıq idi. Həyətin içərilərinə doğru 
çəkilən dar cığırların ətrafları kol-kosla dolmuşdu. Evin arxasındakı ensiz, uzun həyətə çəpər 

çəkilməmişdi. Hündürə qalxmış nar ağaclarına sarınan böyürtkən kolları kənardan yaşıl hasara 

bənzəyirdi. Oradan da o yana Kürün torpaq bəndləri təpə kimi görünürdü. Qarşı tərəfdəki taxta qapı 
əhənglə rənglənmişdi. Qapının sağı da, solu da quru odunlardan qurulmuş çəpərlər idi. Bağın yan 

tərəflərini isə kərpic barı tuturdu. Qoşa təndirlərdən bir az aralı olan odunluqdan sonra dar cığır bostana 

açılırdı. Bostan bağın tən ortasında yerləşirdi. Daşdan tikilmiş su çəni həyətin o başındaydı. Kür 

üstündəki bəndlərdən baxanda evi dərənin içərisində görərdin. Həyətin hər tərəfində ağacların qalın 
budaqlarına bərkidilmiş iplərə paltarlar sərilmişdi. Paltar ipləri hörümçək toruna bənzəyirdi. Burada nə 

vaxtdan bəri yanıb qurumuş ağ tut ağacı da vardı. Tutun ağ, ya qara olduğunu həyətdəki uşaqların heç 

biri görməmişdi, axı gözümüzü açandan bu ağacın yaşıl vaxtı olmamışdı, elə qupquru quruyub qalmışdı 
göz qabağında. Evi isitmək üçün rəngi çölün toz-torpağı kimi ağarmış bu ağacı kəsib dəmir sobaya 

atmağa qışın sazağında belə bir adamın cürəti çatmırdı. Mədinə nənənin dili ilə biz də bu nəhəng, bu 

qarımış, qurumuş iri gövdəli tut ağacına ağ tut deyirdik. Ağacın gövdəsində koğuş vardı. Mədinə nənə 
hər yay qaş qaralar-qaralmaz təzəcə qanad çıxarmış ala-bəzək cücələri anacla bir yerdə bu koğuşa salır, 

ağzını da köhnə iri duvaqla 

qapayırdı. Mədinə nənənin oğlu Qəzənfər dayı da həmişə toğlu kəsəndə heyvanın ayağını kəndirlə bu 

ağacdan asar, dərisini soyub çıxarardı. Mədinə nənə ağacın yan-yörəsini süpürər, bir çürük kötüyün 
üstündə oturub toyuq-cücələrə baxardı. Qəzənfər tezdən qalxıb işə gedər, bir də axşam düşəndə 

qayıdardı evə. Arvadı Mərziyə xala sübhdən oyaq idi; ev-eşik, həyət-baca onu gözləyirdi. Yaşı səksəni 

ötsə də, Mədinə nənə nə zəhmətdən yorular, nə də işdən qorxardı. Tövləyə girər, bostanda lək suvarar, 
yer belləyərdi.  

Y
Y 

NƏSR 

           H e k a y ə 

       ...Nuray məndən üç yaş balaca olsa da, qardaşı Kənanla yaşıd idik. Mədinə nənənin nəvələri idi 

bunlar. Məhəllə uşaqları ilə hər gün birlikdə oynayardıq. Bu gün də öz bağımızda idik, Mədinə nənənin 

həyətinə yığışmışdıq. "Qaç-tutdu" oynayırdıq. Hamımıza öz doğma balaları kimi baxardı bu arvad. Elə 

bil biz də onun cücələri idik. Ayaqlarının üzünə kimi sallanan enli tumanının ciblərində həmişə nəsə 
olardı. Kimə kişmiş, kimə fındıq ləpəsi, birisinə noğul, birinə də nabat, meyvə qurusu verərdi. 

      Arvad gavalı ağaclarına sarı getdi. Ağacın altındakı yeşikdə civildəşən xırda ördək balalarına atdığı 

yemdən ətrafa yayılan yumurta sarısı qarışıq şüyüd ətri adama elə xoş gəlirdi, az qala ağzım sulanırdı. 
Hərdən mən də dodaqlarımı Mədinə nənənin ovcuna sıxıb ördək balalarının yemini yemək istəyirdim. 

Sonra oraqla bağdan biçdiyi göy otu qucağına alıb qəhəldə bəslədiyi quzuların axuruna tökdü. Quzular 

mələşə-mələşə burunları ilə otu iyləyib başlarını axurun içinə saldılar.  
     Dizlərimizi yerə atıb "Beş daş" oynayır, ayaq altda döyənək olmuş torpağın  üzərində əlimizdəki çör-

çöplə cürbəcür rəsmlər çəkirdik. Arvadın bizə tamaşa edən gözləri gülümsəyəndə üzündəki qırışları da 

artırdı. Çöhrəsi işıqlanar, üz-gözündən nur tökülərdi. Bəlkə də, öz uşaqlıq çağlarını gözləri qarşısına 

gətirər, çoxdan ötüb keçmiş uzaq keçmişini şirin-şirin xatırlayardı, nə bilim?! Sonra nə oldusa, Mədinə 
nənəyə yadımızda qalan şeirlərdən bir-bir deməyə başladıq. Elə bil Mədinə nənə bizim müəllimimiz idi. 

Hərəmizə bir qiymət verirdi; çoxumuz da "beş" alırdıq. Saçları tamam ağarmış, alnı qırışmış arıq cüssəli 

bu ahıl qadın başına bağladığı yaylığının uclarını alnında düyünləmiş, üstündən qara şal örtmüşdü. Kətil 
üstə oturduğundan şalının ucları ayaqlarına kimi uzanırdı. Əlində yaşıl qotazlı uzun qara təsbeh vardı. 

Damağında sümürdüyü müştüyündən qalxan burma tüstü başı üstündə dumanlıq yaradırdı. Hərdən 

dərindən öskürərdi və elə öskürərdi ki, sifəti ağarıb qızarardı. Sonra yanıltmac da dedik. Gülməkdən 
uğunub getdik də. Axı heç birimiz düz əməlli-başlı deyə bilmirdik. Mədinə nənə də gülürdü. Bizim 

gülməyimizə daha çox gülürdü. Rəqs  etməyə başladıq. Əl-ələ verib Mədinə nənənin dövrəsində nəğmə 

oxuya-oxuya oynayırdıq. O heç bir söz demirdi, hamımızı sakitcə xoş bir təbəssümlə süzürdü. Arabir 

çəpik vurur, sonra yenə qoluna keçirdiyi yaşıl qotazlı uzun təsbehini əlinə alırdı. Mədinə nənə adlarımızı 
soruşdu. Hərdən Eltona Qulu, Sevincə Xədicə də deyirdi. Uşaqlardan ən böyüyü Həsən idi. Bizə elə 

gəlirdi ki, onun dediklərinin hamısı doğrudur və Həsən çox şey bilir. Onda altı yaşım ancaq olardı. 

Mənim də adımı xəbər aldı Mədinə nənə. Dedim, Vəlidir adım.  
      Günün istisində başımıza, üz-gözümüzə düşən yağış damcıları haradan gəldi, necə oldu, bilmədik. 

      Göy üzünə baxdıq. Gün işığında yağış damlaları ala-bəzək rənglərə boyanırdı. Bu damlalar elə bil 

yay günəşinin göy üzündəki ərintiləri idi. Əllərimizi göyə tutur, damlaları ovcumuza yığmaq istəyirdik. 

Damlalar gözlərimizə yağırdı. 
      -- Nənə, ay nənə, yağış yağır e... -- Hamımız sevincək idik. 

       Namiq ağzını açıq qoymuşdu ki, damıcılar dilinin üstünə düşsün, deyəsən, susamışdı. Amma yox, o, 

yağışın ləzzətini dadırdı. 
       Kimsə qurumuş ağ tut ağacının altında eşələnən cücələri, kimi də gavalı budaqları kölgəsindəki sarı 

dimdikli, qıyıq gözlü xırda ördək balalarını Mədinə nənənin yadına saldı: 

       -- Mədinə nənə, cücələr... 
       Mədinə nənə başını aşağı salmışdı. Səssiz-səmirsiz köhnə kətilin üstündə oturmuşdu. Cibinin 

ağzından müştüyü görünürdü. Başına örtdüyü qara şalı üzünə kölgə salmışdı. Təsbehi əlindən düşmüşdü. 

Əyilib təsbehi yerdən götürdüm. Təsbehi ona uzatdım: 

       -- Al, Mədinə nənə, al.  
       O dinmirdi, başını qaldırmırdı. Mənə elə gəldi ki, onu gün işığı yatırdıb və Mədinə nənə yuxuya 

gedib. 

        Mədinə nənə, doğrudan da, yuxuya getmişdi. Amma mənim fikrimdə tutduğum yuxuya yox, o 
zamana qədər anlamadığım tamam ayrı bir yuxuya. Elə bir yuxuya ki, daha Mədinə nənə o yuxudan 

ayılmayacaqdı. 

       Yağış kəsmişdi. Necə kəsdi, nə vaxt dayandı, heç özümüz də bilmədik. Günün odu qızmışdı. 
Mərziyə xala eyvanda oturub yun didirdi. Qəzənfər dayı hələ işdən qayıtmamışdı. 

       Hamımız yenə Mədinə nənənin başına yığışmışdıq. Gülüb-danışır, atılıb-düşürdük. Yağışdan sonra 

buludluqdan çıxan günəşi oynadırdıq. Bircə Həsən dinmirdi. Tir-tir əsirdi, dizlərini qucaqlayıb isinmək 

istəyirdi. O, doğrudan da, bizdən böyük idi.  

 QABİL DƏRDLİ 

DƏNİZLƏ SAHİLİN GÖRÜŞMƏSİ 
 

Seyr etmisənmi 

suların sahillə öpüşməsini? 

Zövq almısanmı 

sahilin qumsal saçlarına  

sığal çəkməsindən ləpələrin? 

Bu qədər nazıya oynamaqmı olar sevdiyinin? 

Necə də hiss olunur 

qəlbinin döyüntüsü dənizin. 

Ehtirasa bax, 

qədəri yoxdur həyəcanın  

bir-birinin üstündən aşan dalğalarda. 

Necə qürurla dikəlir sahili görüncə. 

Gah bərk qucaqlayır, 

Gah incə-incə. 

Hələ sən səsini dinlə bu şırıltının, 

Nəğməsinə qulaq as bu sevginin. 

Bu da son həmləsi dəli suların. 

Özünü atmasına bax daşların üstünə, 

ordan geri axmasına bax 

səpələnmiş damcıların. 

Bura görüş yeridir dənizlə sahilin. 
 

UZATDI ƏLİNİ 
 

Uzatdı əlini yuxuda mənə, 

Tutdu əlimdən bir az. 

Sığalladı üzümü, 

Saxladı əlini üzümdə xeyli. 

Nəsə pıçıldayırdı barmaqları qulağıma, 

Baş barmağı da dodağıma 

nəsə deyirdi sürtünərək. 

Sanki, danışma, 

ehtiyac yoxdur sözlərə, sus, 

amma bax, 

bax deyirdi. 

Mənim gözlərim,  

- gəl, 

Onun gözləri, 

- yox, - deyirdi. 

Əlini çəkdi geri. 

Oyandım,  

od tutub yanırdı əlinin yeri. 
 

PAYIZ SÜFRƏSİ 
 

Süfrə açıb xəzəldən 

bizimçün qızıl payız. 

Hər rəngdə, hər bəzəkdə  

nemət var qarşımızda. 

Qırmızılar şirindir, sarıları turşməzə. 

Qızılı yarpaqları 

göz oxşar, süfrə bəzər. 

Min xatirə gizlənib  

qurumuş yarpaqlarda. 

Bəzisi gül ətirli, 

Xəbər verir bahardan. 

- Bəs bu acılar nədir, 

Alışdı dil doğağım? 

Ömrü açıyla keçib, söylə,  

hansı yarpağın?.. 

 Sordum çılpaq budaqdan... 

- Dedi: - Acı yarpaqlar, 

soyuq xəzan baxışından 

başı bağrının sökülüb, 

vaxtsız leysan yağışından 

yerə zamansız tökülüb 

saplağı nəm qalandır. 

Onlar sarı, al deyil,  

rəngi yaşıl olandır. 

Uzun, qısa, xoş, naxoş 

Yazı var alnımızda. 

 

POEZİYA 



Avqust 2023                                                                                     ƏDƏBİ OVQAT 

 

 
 

47 

GÜLÜM MƏNİM 
 

Bir zamanlar qönçə idin, 

gördüm səni gülüstanda... 

Seçdim səni, 

min çiçəyin arasından, 

yüz gözəlin sırasından 

seçdim səni, 

Gülüm mənim... 

Aşiq oldum, 

“Bir könüldən min könülə”. 

Uçdum eşqin havasında, 

“Dəli” kimi sevdim səni, 

Gülüm mənim... 

Qoxladım gül ətrini, 

Duydum sevdanın sehrini. 

Söz verdik ki, biləcəyik 

Anımızın, günümüzün, 

sevgimizin, 

özümüzün biz qədrini... 

Əzizləyib dərdim səni, 

Gülüm mənim... 

Əkdim səni öz bağçamda, 

Özüm üçün əkdim səni. 

Gülüm mənim... 

Çiçək açdın, qəşənğləşdin, ətirləşdin, 

Sən daha da gözəlləşdin. 

Gülüm mənim... 

Demə ətrin azalıbdı, 

Yarpaqların qırışıbdı... 

Bütün güllər yarışıbdı. 

Sən,.. 

Bağçamın şah gülüsən! 

Əvvəlkitək ətirlisən, 

Vəfalı dost, sevgilisən, 

Gülüm mənim... 
 

YENƏ YANINDAYAM 
 

Mən yenə burdayam, sənin yanında, 

Hələ gülümsəyib baxa bilirəm. 

Odum-alovumla bağrım başını 

İçimdən yandırıb yaxa bilirəm. 
 

Hansı ölçüdəymiş, bilirəm dəqiq, 

Gördükcə üzündən yağır qəm, kədər. 

Sənin ürəyini sıxan ağrılar 

Mənim gözlərimdən sel kimi gedər. 
 

Nə yaxşı yaxşılar var bu həyatda. 

Bəzən qolundan da tapılır tutan. 

Sənsizlik həsrəti öldürər məni, 

Bir axşam mən sənə çatmasam inan. 
 

Baxma ki, gözləri gülür Dərdlinin. 

Şahid olmadı o gözlər nələrə? 

Bəlkə inanarsan sözümə bir gün, 

Bəlkə mən də bir gün dönüb gələrəm. 
 

GÖR SAAT NEÇƏDİR? 
 

Gör, saat neçədir, 

Sən yoxsan, amma... 

Ləngimisən, 

nədən bilmirəm yenə. 

Yazıq qapım bezdi baxışlarımdan, 

Telefon da darıxdı əllərimdə. 

Pəncərəmin gözlərinə su gəldi, 

Aralanıb durdu yazıq pərdələr. 

Sükut tıqqıldadır saat səsini, 

Dartır əqrəbləri qara nöqtələr. 

Lənətə gəlsin, bu sakitliyi, 

Gəl!.. 

Gəl, 

Ya da yaz bir kəlmə ki, darıxıram. 

Sənsiz mənim də gün deyil günüm. 

Tapışa hardasa arzularımız, 

Barışa hardasa bu əllər yenə. 

Baxışlar görüşüb ürəkdə dinə. 

Eşqin alovunda görünə bir iz. 

Gör saat neçədir, 

Bu qaranlıqdan, 

Qorxuram ki, qorxar məhəbbətimiz. 
 

BİR MƏLƏKSƏN ELƏCƏ 
 

Bir mələksən eləcə, 

Gəlmisən nağıllardan. 

Səndə insaf yoxdursa 

Bəs məndə ağıl harda?  

Gözlərin əfsanədir, 

nağıldır dodağın da. 

Sözlərin hərf-hərf 

dağıldı qulağımda. 

Gülüşdülər üzümdə, 

Allşdılar gözümdə. 

Ən şirin kəlmələrlə 

Danışdılar sözümdə. 

Birisi yuva qurdu 

Ürəyimin içində. 

Yeni nağıl başladı 

O gün mənim üçün də...

BƏHRUZ  MƏMMƏDOV 
 

BİR DƏ... 
 

Bir də baxırsan ki, aldadıb səni, 

Tutub əllərindən aparıb kədər. 

Yox, elə bəlkə də uçmusan bir az, 

Fikir qanadında hardan haraya. 

Yol səni aparıb, gedib çıxmısan 

Hələ üzərinə bir iz düşməmiş 

Dünən otlarını külək əsdirən, 

Bu gün ağ don geyən qarlı talaya. 

Baxırsan arxanda izin görünür, 

Bilirsən gətirən, gələn də sənsən. 

Köksünü ötürüb anlayırsan ki, 

Səni nə gətirib bu gün buraya... 

Xoş gəlir özünə pərişan halın, 

Dərdini oxşayıb, qəmi sevirsən. 

Üzünü çevirib soyuq Günəşə 

Baxırsan qarşını tutan qayaya. 

Tərki dünyalıq yox, sevgili dostum, 

Hərdəmxəyallıqdır bu yolun adı, 

Bir az mən qoparım bu gün qaysağın, 

Bir az da sən duz səp köhnə yaraya... 

 

OLMASIN 
 

Gəl sakit otur yerində, 

Qulağı vardı yerin də, 

Çalış ki, şirin dilində, 

Küfürlə qeybət olmasın, 

Nalayiq söhbət olmasın. 

 

 

Kömək et yolda qalana, 

Əl uzat darda olana, 

Ömrünə ömür calana, 

Cibində rüşvət olmasın, 

Yığılıb sərvət olmasın. 

Qonşun acdırsa, tox yatma, 

Şirinə zəhəri qatma, 

Dostunu yadlara satma, 

Həyatın zülmət olmasın, 

Adında töhmət olmasın. 
 

Əyriyə əyri, düzə düz, 

Həm gecə, həm də ki, gündüz, 

Lağ etmə, nə də ağız büz, 

Gözündə nifrət olmasın, 

Çəkdiyin xiffət olmasın. 
 

Başını başlara qoşma, 

Sakit ol, tələsmə, coşma, 

Heç zaman həddini aşma, 

Azarın şöhrət olmasın, 

İstəyin diqqət olmasın. 
 

Qoy olsun sözündə hikmət, 

Bəzəsə halalla zəhmət, 

Süfrənə verərlər qiymət, 

Dediyim minnət olmasın, 

Yazdım ki, xəlvət olmasın. 
 

QAĞAYILAR, QIY VURUN! 
 

Bir qayaya çırpılıb 

parçalanan qayığın 

tənha sərnişinitək 

ümidsiz, çarəsiz... 

Qağayılar, qıy vurun! 
 

Bir azdan alıb ağuşuna 

dənizin ləpələri 

ötür-ötür oyunuyla 

oynayacaq qərəzsiz... 

Qağayılar, qıy vurun! 
 

Belə daha yaxşı - 

son oyunda oyuncaq 

olmaqla ömür gedır 

bir zədəsiz, xətərsiz... 

Qağayılar, qıy vurun! 

POEZİYA 

Dərya boyda məzarın 

başdaşı həmin qaya, 

yosunlar gül qoxuyar 

yoxdu tayı, əvəzsiz... 

Qağayılar, qıy vurun! 

 

Bircə kədərləndiyim 

sahildəki ağlayan 

o gözlərdir, qoymayın 

qalsın yaşlı, kimsəsiz... 

Qağayılar, qıy vurun! 

 

 *** 

...Millətimin Polad kimi  

oğulları olsun deyə, 

Şişirtməyin hər yerindən duranları, 

Öz-özünü tərifləyib,  

yalan, xülya quranları... 

...Bər-bəzəksiz, sadə dildə  

başa salın balanıza, 

Sevdiyi bir oyuncağı  

heç kimsəyə vermirsə o, 

Deyin, o cür keşik çəkib  

Vətən adlı qalamıza. 

...Qoy yetişsin yurdumuzun  

Polad kimi oğulları, 

Gerçək olan qəhrəmanlar  

unutdursun nağılları... 

Payız gəlir axı, bu gecə... 

 

 *** 

Yenə min il əvəlkitək, 

Payızda xəzan olur. 

Vədəsiz açan çiçək, 

Yenə vədəsiz solur. 

Yenə durna qatarı, 

Köç eləyir harasa. 

Yenə də elə kordur, 

Gecə uçan yarasa. 

...Yenə min il əvvəlkitək, 

Dəyişirlər fəsillər. 

Yenə ömürdən gedir, 

Bu yel qanadlı illər. 

Yenə kimsə hardasa, 

Qalıb qapısı bağlı. 

Yenə də göz yaşını, 

İçir sinəsi dağlı. 

 

 

 

...Yenə yenələr olur, 

Yenələr yenə olur. 

Dərdin birin çəkməmiş, 

Yenisi yenə olur... 

 

 *** 

Yağ ey yağış, 

Yağ e… amma 

Görmürsənmi 

Yesir qalan bu şəhəri, 

Yırtıq, yamaq küçələri? 

Vurub keçdin dalanları, 

Aşağı qatda qalanları. 

Səhər-axşam basabasda, 

Zülüm çəkən Bakıbusda 

Əlacsızçün yağma daha, 

Görmürsənmi, 

Hər şey baha. 

Sən də bir az dəngüş olma. 

Boşaldınmı, tezcə dolma. 

Yağ ee… amma 

Dəyərini, qədrini bil, 

Yağma belə veyil-veyil. 

Elə yağ ki, həsrətindən 

Qoy çatlasın şoran düzlər, 

Susuz qalsın bu millətin 

Haqqın yeyən padoş üzlər... 

...yağ e… amma 

Qarış bir az  

Nakam sevgi yanğısından 

Bir gözəlin yanağından 

Axıb gedən göz yaşına. 

Oxşa onu, tellərinə sığal çəkib 

Dön başına... 

Yağ ey yağış, 

O gözəlin halın bilib 

Çevril onun sirdaşına... 

 

 *** 

Çiçəklər oynayır xəfif küləklə, 

Quşlar nəğmə deyir kəpənəklərə. 

Oturub baxıram bir cüt mələklə, 

Ömür zəmimdəki biçənəklərə. 

 

Savabım, günahım yazılır bir-bir, 

Yönəldə bilməzsən əyrini, düzü. 

Bir az sən seçirsən, bir az da xəlbir, 

Deyə də bilmirsən, vallah, hər sözü… 

       ƏLİ BƏY AZƏRİ            

                                      QEYRƏT 

 

 

    

lk dəfəydi İstanbulu göydən seyr edirdim. Bərli, bəzəkli binalar günəşin al şüaları fonunda 

bərq vuraraq min bir rəngə çevrilirdi. Elə bil şəhər güllü gülüstana dönmüşdü, kiminsə 

pişvazına hazırlaşırdı. Seyr etdikcə ürəyim riqqətə gəlirdi. 

      İstanbula gəlişim yolüstüydü. Gedəndə də İstanbuldan keçib getməliydim, qayıdanda da. Buranın 

hava limanı Yaşıl köydə yerləşir. Aeroporta qədəm basana kimi nə məqsədlə gəldiyimin gerçəkliyinə 

varmamışdım.  

      Dünyanın gözü İstanbul çox qədim bir türk şəhəridir. Günü-gündən boy verən hündür binaları, 

parkları, xiyabanları ilə şəhər nə qədər müasirləşdirilib gözəlləşdirilsə də, bəzi yerlərində qədimliyi 

qorunub saxlanılırdı. İki qitənin asma körpü ilə birləşdiyi bölgədə dəniz sahilində salınmış füsunkar 

təbiətə malik yaşamalı bir məkandır. Tərifini eşidənlər bircə dəfə də olsa İstanbulda dincəlmək, orda 

qonaq qalmaq arzusuna düşürlər. Mən də hamı kimi... 

      -İstanbul-İrəvan uçakına minik başlanıyor.  

      Elanı eşidər-eşitməz, bunu başımın üstündə dayanan sədrin əmri kimi qəbul etdim və oturduğum 

yerdən dik atılaraq dərhal ayağa qalxdım. Tələsik keçidə yaxınlaşıb sırada növbə tutdum.  

      İrəvana uçmalıydım. İndi bunu sözlə demək çox asandı. Başım dumanlı, fikirlərim qarışıqdı. Hara 

gedirdim? Nəyə gedirdim? Niyə gedirdim? Bunlar mənə həm bəlliydi, həm də məchul bir məsələyə 

bənzəyirdi. İki yüz əlli mindən çox azərbaycanlının başına olmazın oyunlarını açan, son nəfərinədək 

ölkədən qovaraq çıxardan, Qarabağ adı altında böyük bir ərazini işğal edən, uzun müddətdir 

“Atəşkəs” elan olunsa da, atəşi bir gün belə dayandırmayan, imkan düşdükcə əsgərlərimizi öldürən, 

yaralayan düşmən ölkənin paytaxtına getmək təsəvvürə gətiriləsi məsələ deyildi. Dünyanın istənilən 

  I 

NƏSR 

            H e k a y ə 

ölkəsində dinc diplomatlara qarşı sui-qəsdlər törədən və həmişə cəzasız qalan yalnız ermənilərin 

yaşadığı ölkəyə gedəcəyimi göz önünə gətirəndə qeyri-ixtiyari həyəcanlanırdım. Başqa çıxış yolum 

yoxuydu, getməliydim, mütləq getməliydim. Tapşırıq beləydi. Bakıdan bu məqsədlə göndərmişdilər.  

Nümayəndə olaraq Milli Məclisin ən gənc deputatı kimi məni seçmişdilər. Düzdür, məndən daha 

kiçik yaşlılar da vardı parlamentdə, lakin onlar ikinci, ya üçüncü dönəm idi seçilirdilər. Mən isə 

birinci dəfəydi parlamentə düşürdüm. Bəlkə elə buna görə mənim namizədliyim qəbul edilmişdi? 

Beynəlxalq Konfransda Azərbaycanı təmsil edəcəkdim. Belə bir etimadı qazandığıma görə 

sevincliydim. Amma harda təmsil edəcəkdim? Düşmən ölkənin paytaxtındamı? Bu kimə və nəyə 

lazım idi? Adlı-sanlı, təcrübəli deputatlar ola-ola niyə məni seçdiklərini də anlamırdım. Son seçkidən 

bir ay keçirdi, cəmi dörd-beş dəfə iclas keçirilmişdi. İclaslarda heç durub çıxış da eləməmişdim. 

Hansısa müzakirədə ağzımı açıb bir kəlmə söz də deməmişdim. Niyə, hansı xidmətlərimə görə məni 

seçmişdilər, bilmirdim. Hətta sədr də təfsilatı ilə izah eləmədi, eləcə qısa təlimat verdi: “O qədər də 

vacib konfrans deyil. Sadəcə, iştirak etmək lazımdı. Çox güman ki, çıxış da eləməyəcəksən. Yox, əgər 

söz verərlərsə, üç-beş kəlmə Qafqazda sülh və əmin-amanlıq tərəfdaşı olduğumuzu vurğulayacaqsan. 

Vəssalam!” - dedi. Ən əsası beynəlxalq tədbirdə iştirak etməkdi. Deməsinlər ki, Azərbaycan qorxdu, 

nümayəndə göndərmədi. Ortada prinspiallıq vardı, getməliydim.  

       Trapa ayağımı qoyanda hələ də yuxudaydım. “Ey dili-qafil! Bunlar məni hara göndərirlər?!” 

Müharibə şəraitində olduğumuz iyirmi ildən artıqdır ki, torpaqlarımızı yağmalayan, yaşayış 

məntəqələrini tarixi abidələri ilə birlikdə dağıdıb xarabaya çevirən bir ölkəyə gedib konfransda oturub 

görüntü yaradacaqdım. O ölkədə ki, onlarla diplomatımızı qətlə yetiriblər və beynəlxalq aləm bir dəfə 

də olsun erməniləri nəinki qınamayıb, heç münasibətini bildirib səbəbini də soruşmayıb. 

       Getdikcə həyəcanlanırdım.  

       Salona keçib öz yerimi tutdum. Cibimdən ürək dərmanı çıxardıb dilimin altına qoydum. 

Sümürdüm. Dilimin altından başlanan nanəli sərinlik bütün bədənimə yayıldı, sakitləşdim. Hələ də 

qəbul edə bilmirdim ki, İrəvana uçuram.  

       Türkiyə 1993-cü ildə ermənilərin Kəlbəcər rayonunu işğal etdiyini səbəb göstərərək Ermənistanla 

sərhədləri bağlayıb, bütün mədəni və iqtisadi əlaqələri kəsdi. Bunu dəfələrlə yüksək kürsülərdən 

səsləndiriblər, özüm eşitmişəm. Ortada gəzən söz-söhbət isə başqaydı. Gürcüstan üzərindən ticarət 

dövriyyəsi davam edirdi. Şənbə günləri İstanbul-İrəvan-İstanbul reysi üzrə təyyarə uçuşu keçirilirdi. 

Türkiyə rəsmiləri bunu danırdılar. Hətta bir dəfə televiziyada aparıcı qız Türkiyə Böyük Millət 

Məclisinin ölkəmizdə işgüzar səfərdə olan nümayəndəsindən bunu soruşdu. 

       -Hə, qızım, böylə bir şey olub. Hansısa özəl şirkət həftədə bir dəfə olmaqla İstanbul-İrəvan 

reysini keçirəcək uçaq kirayələyib. Amma dövlət bunu bilincə tez qarşısını alıb. Türkiyənin 

Ermənistanla heç bir ilişkisi yoxdur və Azərbaycan torpaqları işğaldan tamamilə azad olunana qədər 

bu məsələ söz konusu ola bilməz.  

       Nə deyim ki... Mən də hamı kimi inanmışdım.  

       “Aşıq gördüyünü çağırar”, deyiblər. Parlamentdə sədrin mənə “İrəvana gedəcəksən” deməyində 

ilk ağlıma gələn Tiflis, sonra isə Moskva şəhəri oldu. Ağlıma gəlməzdi ki, İstanbul – İrəvan təyyarəsi 

uçuşlarını davam etdirir.  

       -Səlamün-əleyküm. 

       Yanımda oturan yekəpərin təmiz Bakı ləhcəsində salamlamağı məni fikirdən ayırdı. Yenə də elə 

bildim ki, təyyarəyə səhv minmişəm, Bakıya uçuram.  

       -Əleykümə salam. – Mən də onu öz dilimizdə salamladım. – Bakıya uçuruq? 

       -Yox! Yerevana, - deyə təmkinlə cavab verdi.  

       Görəsən, bu qədər adamın içində azərbaycanlı olduğumu hardan bilmişdi? Yenidən həyəcanım 

artmağa başladı.  

       -Hardan bildiniz ki, azərbaycanlıyam? 

       -Bunu bilmək bizim üçün heç vaxt problem olmayıb. – Gülümsündü. – Mən özüm də bakılıyam, 

orda doğulub boya-başa çatmışam.  

       Yenə maraq üstün gəldi, xırdaçılığına vardım.  

       -Bakının harasındansınız?  

       -Vosmoydanam, - dedi. – Çalbaş Aşotun oğluyam. Orda bizi tanımayan yoxdu. Bazarda balıq 

toçkamız vardı, şəhərin bərkgedənlərinə balıq bizdən gedirdi. Yolun altındakı binanın padvalında da  

atamın ayaqqabı sexi işləyirdi. Bakı mağazalarında satılan təmiz fabriçni “Era”, “Masis” ayaqqabıları 

orda hazırlanırdı... 

       Yekəpər məni əməlli-başlı heyrətləndirmişdi, erməni olasan, “Çalbaş” ləqəbi ilə tanınasan... 

       -İndi İrəvanda yaşayırsınız? – Elə-belə, sözgəlişi soruşdum.  

       -Yox! 

       -İstanbulda? 

       -Ara qarışandan sonra Moskvaya köçdük. – O, qaşlarını düyünləsə də çox təmkinlə cavab verdi. – 

İndi Nyu-Yorkda yaşayıram.  

       -İrəvana gəlməkdə xeyirdimi? Yoxsa siz də mənim kimi Beynəlxalq Konfransda iştirak etmək 

üçün nümayəndə seçilmisiniz? 

       -Hə. – dedi. – Bura gəlməkdə həm də konfransda iştirak edəcəm. Lakin əsas məqsədim başqadır.  

       Daha heç nə soruşmadım, lazım bilsə, özünün deyəcəyini düşündüm.  

       -Bizim orda böyük bir təşkilat var. – Yol yoldaşım sözünə davam etdi. – Xeyirxahlıqla məşğuluq. 

Mən indi bir ay, bəlkə də bir az çox, burda qalıb təşkilatın işlərini yerinə yetirməliyəm.  

       -Harda? İrəvanda? 

       -Yox, - dedi. – Nəhayət ki, azərbaycanlıların işğalından azad elədiyimiz qədim torpaqlarımızda. 

On yeddi ev tikdirməliyəm. Suriyadan didərgin düşmüş on yeddi erməni ailəsini bura köçürdüblər. 

Çox çətin şəraitdə, səfalət içində yaşayırlar. Onları həmin evlərdə yerləşdirəndən sonra Amerikaya 

qayıdacağam.  

       -Bəs nə yaxşı sizin xeyirxah təşkilatınız onların İrəvanda səfalət içində yaşamasına dözür, yardım 

əlini uzatmır? 

       -Sss! – Tez şəhadət barmağını dodağına yapışdırdı. – Sakit danış, eşidərlər. Biz Yerevanda onlara 

yaxşı şərait yaratsaq, öldürsən də ordan köçüb getməzlər. 

       Maraqdan məni heyrət bürümüşdü. Ermənilərin yeni-yeni fəndgirliyi, çoxbilmişliyi gözlərim 

qarşısında canlandırılırdı. Həm də o, digər ermənilər kimi bizə türk deyil, azərbaycanlılar deyirdi. İlk 

dəfəydi ki, ermənidən türk kəlməsini eşitmirdim.  

       -Sirr deyilsə, bu “xeyirxahlıq” əməlinizi harada həyata keçirəcəksiniz? 

       -Əlbəttə ki, Zəngilanda. – dedi. – Bizim təşkilat ancaq Zəngilanda işlər görür. Keçən dəfə orda bir 

klinika tikdirib istifadəyə vermişdik.  

       Heç adını da soruşmadığım erməninin danışdıqları ürəyimcə olmasa da, məndə maraq oyatmışdı. 

O, digər ermənilər kimi danışmırdı, fərqliydi. Bilmirəm bakılı olduğundan beləydi, yoxsa başqa səbəb 

vardı. Ermənilər işğaldan dərhal sonra toponimləri dəyişsələr də, yol yoldaşım Zəngilanı öz adı ilə 

adlandırırdı. Bu da mənə çox qəribə görünürdü.  

       Ermənilər Zəngilanın adını dəyişib “Kovsakan” qoyublar. Düzdür, zəngilanlı ziyalılardan kimsə 

bunun araşdırmasını aparıb, lakin mətbuatda çıxış edib əsaslandırmayıb. Sən demə, rayonun böyük 

kəndlərindən birinin adı Cahangirbəylidir. Cahangirbəyli kəndi ilə üzbəüz Kosaxan adında balaca bir 

kənd də olub. Kollektivləşmə, “kolxoz”laşma dövründə Kosaxan kəndini köçürdüb Cahangirbəyli ilə 

birləşdiriblər. Beləcə, daha bir Azərbaycan kəndi yer üzündən silinib. Ermənilərin bu kəndlə nə 

əlaqəsi olub? Bax, bunu bilmirdim.  

       -Bilirəm nə düşünürsünüz. – dedi. – Narahatçılığınızı üzünüzdən oxuyuram. Niyə başqa ermənilər 

kimi Kovsakan deyil, Zəngilan deməyim sizə qəribə gəlir. 

       -Bilirsiniz ki, Zəngilan Azərbaycanındır, adını dəyişməklə Ermənistanın olan deyil. Nə vaxtsa... 

       -Yox, elə deyil. – Sözümün gerisini deməyə imkan vermədi. – Bakılı kimi danışıram. Bizim 

təşkilat sizdən fərqli olaraq daha geniş düşüncəyə malikdir. Çalışırıq ki, Qafqazda bir idarəçilik 

sistemi quraq, onu da Bakıda. Biz dünyayla əlaqələrimizi Bakıdan idarə etməyə çalışacağıq.  

       “Qurumsaqda iştaha bir bax! Ürəyində qalar!” Düşündüyümü dilə gətirməyi mənasız bildim.  

       -Razmik Kasparyanı da Zəngilana mən başçı təyin etdirmişəm. – O, danışığına davam edirdi. – 

İnternetdə oxudum ki, sizdə vəzifə dəyişikliyi olub. Zəngilana Ramiz Həsənov adlı biri yeni başçı 

təyin olunub. Mənim də burda belə bir kadrım vardı, uyğun idi deyə təyin etdirdim. 

       Adam məni tamam ovsunlamışdı.  

       -Buranın təbiəti ecazkardır. Münbit torpaqları nə desən yetişdirir, bol məhsulu yığıb-yığışdırmaq 

olmur. Biz qədim erməni torpağı olan Zəngilanda elə bir şərait yaradacağıq ki, orda ermənilər özlərini 

çox rahat və asudə hiss eləsinlər. 

       Hirsimdən, hikkəmdən acı-acı gülümsündüm. 

       -Siz doğrudanmı o torpaqları özünüzünkü hesab edirsiniz? Yoxsa Suriyadan gələn ermənilərə o 

qədər nağıl uydurub danışmısınız ki, axırda özünüz də inanmısınız. Əgər mənim də inanacağımı 

düşünürsünüzsə, yanılırsınız.  

       -Nə fərqi var ki, bu torpaq üzərində nə vaxtsa kimlər yaşayıb. Torpaq faktiki orda kim yaşayırsa, 

onundur.  

       Təəssüf hissi ilə dərindən köks ötürüb üzümü o tərəfə çevirdim. “İlahi, sən bizə səbr, dözüm, bir 

də təpər ver ki, çiynimizə yüklədiyin yükün altından çıxa bilək”. 

       Pəzəvənglə çənə döyməyin heç bir mənası yoxdu.  

       Əl çəkmədi, əli ilə ehmalca çiynimə döyəclədi. Yenidən geriyə çevrildim, gözümü onun eynəkli 

gözlərinə zillədim. Əsəbdən, narahatçılıqdan əsər-əlamət yoxuydu, yol yoldaşım özünü çox sakit 

aparırdı. 

       -Nə nağıl? – O, gerçəkdən təəccübləndi. Eynək arxasında gözləri şişib hədəqəsindən çıxırdı. – 

Min illər boyu həmin torpaqlar bizim əcdadlarımızın olub. Sonra siz azərilər artıb çoxalmısınız. 

Yarınız Arazın o tayından gəlmisiniz, yarınız Osmanlıdan, yarınız da nə bilim hansı cəhənnəmdən... 

Ürəyiyuxa erməniləri sıxışdırmısınız, qapınızda nökər işlətmisiniz, adam yerinə saymamısınız...  

       -Siz nə danışırsınız? 

       -İnanmırsınız? – Birdən özündən çıxdı, əsməyə başladı. Getdikcə o, coşur, özündən çıxırdı, 

bilmirdim nə edim, amma dayana da bilməzdim, qarşısında susmaq, tabe olmaq fikrim yoxuydu. – 

Heç fikir vermisinizmi? Sizdə qonşu kəndlərin adamları belə bir-birinə oxşamır, yarısı adət-ənənəsi 

ilə fərqlənir, yarısı danışıq tərzi ilə, bəziləri də geyimiylə, uzun bığ saxlamağıyla... 

       Yekəpər burda özünü saxlaya bilmədi, şaqqanaq çəkib güldü, tez də əli ilə ağzını yumdu ki, 

salondakıların diqqətini çəkməsin. Qarşılığında nə deyəcəyimi bilmirdim. Bığ məsələsi onun yaman 

xoşuna gəlmişdi.  

       Erməni də olsa bu dəfə doğru deyirdi, elə bizim kəndlər buna əyani sübutdu. Kəndin birində sözü 

uzada-uzada “u” ilə, o birində “o” ilə, başqa bir kənddə “j” ilə tələffüz edirdilər. Üçüncü, kənddə də 

uzun bığ saxlayırdılar. Geyimləri, adət-ənənələri də fərqliydi. Mən buna heç vaxt əhəmiyyət 

verməmişdim. Bu, bizim zənginliyimizdi, yoxsa erməni dediyi kimi hər kənd bir bölgədən köçüb 

gəlmişdi. Çaşıb qalmışdım.  

       -Bəlkə də siz burda düz danışırsınız. – Mübahisə aparmaq fikrim olmasa da, bir az cəsarətlənib 

cavabını vermək istədim. – İndi getdiyimiz İrəvan şəhəri də bizim dədə-baba yurdumuzdur. Şah 

İsmayılın dövründə Səfəvi sərkərdəsi Rəvanqulu xan tikdirib.  

       -Ara, xoşum gəldi sənnən. – dedi. – Heç olmasa yaxın tarixinizi bilirsən, bəziləri kimi tupoy 

deyilsən. Rəvanqulu xan öz ölkəsinin ortasında qala tikdirib neynirdi, kimdən qorunacaqdı? 

       Məni yenə “pat” vəziyyətinə saldı. Nə cavab verəcəyimi bilmədim, çiynimi çəkdim. 

       -Yaxşı, yaxşı, kitablarınız nə yazıb, onu da oxuyursunuz. Amerikada yaşayan azərbaycanlılar heç 

bunu da oxumurlar. Onlarla mübahisə etmək də olmur. Söhbətləri də maraqlı deyil. Nə deyirsən, deyir 

ki, mənlik deyil. Onlarınkı puldu, şərab, bir də qadın. Vəssalam! 

       -Deməli, mənimlə razılaşırsınız ki, İrəvan qədim Azərbaycan şəhəridi?       

 -Qədimliyi çox cılızlaşdırmısınız. Qədimliyiniz tarixin son min ilidir. Məşhur Tiqran dünyada şöhrət 

qazananda sizin heç iziniz-tozunuz da olmayıb. Dünya çapında o Şah İsmayıl dediyiniz  

Böyük Tiqranın yanında südəmər uşağa bənzəyir. Haylar gəlib Yerevanda binə olanda... 

        Yenə üzümü o tərəfə çevirdim, daha mübahisə etməyin heç bir mənası yoxuydu. Yavaşca 

çiynimə toxundu. Geri qanrılıb qəzəblə onu süzdüm.  

        -Ara, niyə inciyirsən? Biz ki, davalaşmırıq, sakitcə söhbət eliyirik. Mən istəyirəm ki, sən 

həqiqətləri biləsən. Görürəm, diplomatsan, böyük adamsan, az-çox savadın da var. Ancaq sənin 

bildiklərin gerçək həqiqətlər deyil, sən əsl həqiqətləri bilməlisən.  

        -Nədir sizin o əsl həqiqətlər?  



Avqust 2023                                                                                     ƏDƏBİ OVQAT 

 

 
 

54 

        -Haylar böyük Tiqranın başçılığı altında icma, cəmiyyət quranda buralarda nə azərbaycanlı, nə 

türk, nə də gürcü olub. Sonra xristianlığı Şərqə doğru genişləndirib yayan romalılar hayları 

tanıdıqlarına çox seviniblər və onlara xristianlığı qəbul etdiriblər. Tiqrana deyiblər ki, özünüzə geniş 

coğrafiya seçin, harada istəyirsiniz, necə istəyirsiniz məskən salın. Tiqranın kəşfiyyat qrupu gəlib 

Yerevanın təbiətini bəyənib və buranı özlərinə mərkəz ediblər. Ermənilər Qafqazın ən qədim 

sakinləridir. Ermənilər Qafqazda ilk xristiandılar. 

        -Sakit olun. Bir az astadan danışın. Başqaları üçün narahatçılıq yaradırıq. – Baxdım ki, yol 

yoldaşım getdikcə səsini ucaldır, özünü mitinqdə tribunada sanır, müdaxilə etdim. – Bu, dedikləriniz 

nə vaxt olub? 

       -Əlbəttə ki, bizim eradan əvvəl. Sənin dediyin Səfəvi sərkərdəsinin gəlib Yerevanı haylardan 

aldığı vaxtdan ən azı min beş yüz il əvvəl olub. 

       -Bəs sizcə haylar erməniyə necə dönüblər? 

     -Bax, bunu yaxşı soruşdun. – Gülümsündü. – Bircə bu, böyük adın kəşfi sizə məxsusdu. Siz 

azərbaycanlılar bura ayaq basandan sonra gəlib haylara erməni adı vermisiniz. Hara onların xoşuna 

gəlirmiş, “bu yer mənim” deyirmişlər. “Yer mənim, yer hayındı”.  “Yer mənim, yermənim, ermənim, 

erməni”, - bax, beləcə haylar erməniyə çevrilib. İndi bunun mətləbə heç bir dəxli yoxdur.  

       Üzümü yenidən pəncərəyə çevirdim. Təyyarə Ağrıdağın ətrafında dövrə vurub uçuş zolağına 

enirdi. Dağın zirvəsində Türkiyənin al-qırmızı bayrağı əzəmətlə dalğalanırdı. Bu, məni qürurlandırdı. 

Yol yolda- 

şım da bunu seyr edirdi. Birdən o, özünü saxlaya bilməyib ufuldadı. 

       -Nədir? Noldu sizə? – Rişxəndlə soruşmaqdan özümü saxlaya bilmədim.  

       -Ararat biz ermənilərin baş tacıdır, ən böyük simvoludur. – dedi. – Nə vaxtsa orda Böyük 

Ermənistanın bayrağı ucaldılacaq.  

       -Axı siz özünüz dediniz. – Xatırlatdım. – Torpaq faktiki orda kim yaşayırsa, onundur.  

       Onun öz sözünü özünə qaytardım.  

       -Bir, bir. – O, yalnız bunu deyə bildi.  

       Mən gözlərimi onun sifətinə zilləyib durdum, üzündəki dəyişiklikləri müşahidə edirdim. Bu dəfə 

o, mənim baxışlarıma tab gətirə bilmədi, üzünü o biri tərəfə çevirdi.  

       İrəvan aeroportunda bizi parlament nümayəndələri qarşıladılar. Sprinter avtobusla şəhərə gəldik. 

Yarımsaatlıq hazırlıqdan sonra konfrans başladı. Qısa fasilə ilə iki saat davam edən konfrans ingilis 

dilində aparıldı. Mənə söz verilmədi. Danışmaq heç mənim də ürəyimdən deyildi. Yol aurasından çıxa 

bilmirdim. Yol yoldaşım gic-gic uydurmaları ilə necə qəzəbləndirmişdisə, konfrans qurtarana kimi 

qəzəbim soyumadı. Bir neçə dəfə su içdim, dilimin altına nanəli dərman qoyub sümürdüm.  

       Konfrans başa çatandan sonra həmin yekəpər bir polis kapitanı ilə mənə yaxınlaşdı. 

       -Bir istəyinizi yerinə yetirə bilərik. – Təklif etdi. 

       Doğrusu, nə demək istədiyini başa düşmədim. İndi mənim burada heç bir istəyim yox idi. Vaxtı 

keçirib geri qayıtmaq barədə düşünürdüm. Hətta çay içib nəsə yemək belə istəmirdim. Çox 

qəzəbliydim. Bircə tez İstanbula qayıtsaydım...  

       Orda gecələyib Bakıya sabah yola düşəcəkdim.  

       Qəfildən ağlıma bir fikir gəldi. Bir də İrəvana nə vaxt gələcəyəm? Bunu Allah bilir. Şans 

yaranmışkən niyə istifadə etməyim? 

       -Məni məscidə aparın! – dedim.  

       -Məscidə? – Yekəpər yol yoldaşım qəribə tərzdə soruşdu, görünür bunu məndən gözləmirdi. 

       -Hə, məscidə, – deyə astadan cavab verdim. – Burda nə var ki... 

       -Heeççç. – dodağının altında nəsə mızıldandı.  

       -Yenə də? – İsrarla soruşdum. 

       -Yerevana gəlib erməni gözəlçəsinin qucağında qəlyan çəkib məst olmayasan... day heç nə... Yol 

yoldaşım ufuldayıb dərindən köks ötürdü.  

       -Məscidə. – Astadan təkrar etdim.  

       İki maşınla yola düşdük. Məni dörd nəfər müşahidə edirdi. Yekəpər, tərcüməçi, bir polis və bir 

hərbçi. Polislə hərbçi avtomat silahla silahlanmışdılar. Məni qorumaq əvəzinə silahı üstümə 

tuşlamışdılar. Kənardan baxan olsaydı, elə bilərdi ki, hansısa terrorçunu qazamata aparırlar. Özümü 

dustaq kimi hiss edirdim, ancaq dözürdüm.  

       Məscidə gəlib çatdıq. Dəstəmaz alıb namaz qılmağa başladım. Namazı çoxdan öyrənsəm də 

ikinci dəfəydi ki, qərib ölkədə qılırdım. Tez-tez təkrarladığım “Allahu-Əkbər” divarlarda, künbəzdə 

əks-səda verirdi. Mənə xoş olsa da ermənilərin narahatlığını hiss edirdim.  

       Nəhayət, namazı bitirib ayağa qalxdım. Əllərimi qabağa açıb yuxarı qaldırdım, Allaha üz tutdum. 

Dua etməyə başladım.  

       -Ucadan de, hamı eşitsin. – Mənə lap yaxın məsafədə dayanan tərcüməçi səsləndi. – Onsuz da 

hamısı azərbaycan dilini bilir, tərcüməyə ehtiyac yoxdur.      

       -Ya rəbb! – dedim. – Bunu mən Bakıda namaz qıldığım zaman da deyə bilərdim. Madam ki, şansı 

özün yaratmısan, deməli, burdan deyəcəklərimi daha tez eşidəcəksən. Sən şahidsən ki, dədə-baba 

yurdumuz olan İrəvan torpağında ermənilərin avtomatları altında namaz qıldım, sənə dualarımı 

yolladım. Dərgahını aç və dualarımı qəbul elə.  

       Erməni dilində öz aralarında nəsə qırıldadılar. Yekəpər uzun-uzadı danışdı. Bundan sonra mənə 

tuşlanmış silahların lülələri aşağı endirildi.  

       -Ya rəbb! – deyib davam etdim. – Bütün sərvətlərdən Azərbaycana bol-bol vermisən. Buna görə 

hamılıqla sənə minnətdarıq və ömrümüz boyu dualarımız əskik olmayacaq. Sən şahidsən ki, 

torpaqlarımızı bir vaxtlar “onları da Allah yaradıb” deyərək qucaq açıb qəbul elədiyimiz ermənilər 

işğal edib və mən bu gün işğalçının silahı altında gəlib sənə dua edirəm. Sən buna necə dözürsən, ey 

böyük Allah? 

        -Yekunlaşdırın gedək. – Tərcüməçi astadan pıçıldadı. – Yoldaşlar narahatdı.  

        -Səndən yalnız bir təvəqqəm var, ey qüdrətli Allah! – dedim. 

        Ermənilər qulaqlarını şəkləyib diqqətlə məni dinləyirdilər. Nəyin bahasına olursa-olsun sözümü  

davam etdirməliydim. Bir an sonra avtomatların gurlayacağını və cansız cəsədimin yerə sərilib burda 

qalacağını gözaltına aldım, ruhumu Allaha tapşırmağa hazırlaşırdım. İndi ondan başqa sığınacağım 

başqa bir qüvvə yoxuydu.  

        -Demirəm ki, torpaqlarımızı ermənilərdən alıb özümüzə qaytar. Deyirəm bizə təpər ver, bizə 

qeyrət ver. Qeyrət ver ki, gəlib torpaqlarımızı özümüz dardan qurtara bilək.  

        Yekəpər yaxınlaşdı. 

        - Qeyrət istəyirsən? – Qımışdı. – Qeyrətinizi nə vaxt itirdiyinizin fərqindəsənmi? 

        Dinmədim. Ağır sual idi, az qala təhqir kimi səslənirdi. Nəsə qəbahətmi etmişdim? Bilmirəm. 

Fikrimi düzmü ifadə etmişdim, yoxsa səhvmi, indi bunun heç bir fərqi yox idi, artıq ox yaydan 

aralanmışdı. Saf niyyətlə səsləndirdiyim dua ağzımdan çıxmışdı və Allahın dərgahına doğru 

uçmaqdaydı. Dünya yığışıb gəlsəydi belə o duanın qarşısını ala, geri qaytara bilməzdi. Tanrı bunu 

eşidəcəkdimi, eşitməyəcəkdimi, bilmirəm. Bunu kim necə yozurdusa, yozsun, mən Tanrıya 

müraciətimi etmişdim. Ruhən yüngülləşib rahatlanmışdım.  

        “Səhv”imi bir an sonra anladım. Özümüzü qeyrətsizmi adlandırmışdım? Niyə belə etdim? Bu nə 

söz idi işlətdim? Yox! Belə deyil! Kim necə düşünür-düşünsün, mən haqqı səsləndirmişdim. 

Torpaqlarımız işğalda inlərkən özümüzü bir ümmət olaraq necə qeyrətli hesab edə bilərdik? 

       Məsciddən çıxdıq. Maşına əyləşəndə yekəpər qulağıma tərəf əyilib astadan pıçıldadı: 

       - Qeyrətinizə qurban olum! Siz qeyrətli olanda biz də rahat idik, arxayın dolanırdıq. Gör neçə ildi 

rahatçılığımız pozulub, dünyanın harasında olsaq da gecəmiz-gündüzümüz yoxdu, burdan ora, ordan 

bura vurnuxa-vurnuxa qalmışıq? 

       İndi onu dərk edəsi, cavab verəsi halda deyildim. Elə bilirdim təyyarənin qanadları üstündə göyün 

yeddinci qatındayam, səmada süzürəm. Əslində isə inomarkada yol gedirdik. 

       Öz aləmimdəydim... 

 

 

 

 

  



Avqust 2023                                                                                     ƏDƏBİ OVQAT 

 

 
 

56 

 

 

 

 

 

 

 

ŞAHMƏMMƏD   

DAĞLAROĞLU 
 

YERİDİ 
 

İndi orda nə mən varam, nə də sən, 

O yer adi, son görüşün yeridi. 

Söylə, o gün haqlı idin nədə sən? 

Ürək qırdın, dağ üstümə yeridi. 

 

Söz düşmüşdü nardan, heyva, almadan, 

Yalvarırdım – onu məndən alma, dan. 

Ayrı düşsək, səbəb xəbər almadan, 

İnciməyin, ya küsməyin yeridi? 

 

Yaş arxıdı üzümdəki arx adı, 

Sonda sözüm elə həmin arxadı, 

Mən olmasam, de, kim sənə arxadı? 

Yol açıqdır, yeri görüm, yeri di. 

 

Səbrim dərya, rəva bilmə o daşa, 

Gur yananda zülm eləyər od aşa. 

Ahım vurdu səni daşdan o daşa, 

Elə bilmə silkələnən yer idi. 

 

Dağlaroğlu, yarla həftə, ay gözəl, 

Gecə bizi yerdə süzən Ay gözəl. 

Sənin eşqin, məhəbbətin, ay gözəl, 

Qan yerinə damarımda yeridi. 

 

XOŞBƏXT DEYƏRLƏR BİZƏ 
 

Gülüşündü nur saçan, 

Bağlı gözümü açan. 

Görəsən, bir də haçan, 

Bəxt gülər üzümüzə, 

Xoşbəxt deyərlər bizə. 
 

Uzaqlaşır qar, ayaz, 

Yenə gəlməkdədir yaz. 

Azdır elədiyin naz, 

Dursaq qoşa, üz-üzə, 

Xoşbəxt deyərlər bizə. 
 

Yazdığım şeir deyil, 

Sirrini açmaqda dil. 

Məni başında tac bil, 

Baş versə bu möcüzə, 

Xoşbəxt deyərlər bizə. 
 

Nə olsun azadıq biz? 

Eşq olmasa, yadıq biz. 

İlk görüşdən şadıq biz, 

Çıxsaq çəmənə, düzə, 

Xoşbəxt deyərlər bizə. 
 

Ay ömrümün baharı, 

Oldu ömür, gün yarı. 

Mən qocayam, sən qarı, 

Yaşı çatdırsaq yüzə, 

Xoşbəxt deyərlər bizə. 
                     

HƏR NƏ VARSA, NAĞILDI 
 

Ömür yolum nağıllardan başladı, 

Sonda gördüm, hər nə varsa, nağıldı. 

Çox istədim öz dünyamı qurum mən, 

Daş üstünə daş qoyduqca, dağıldı. 
 

Mərd yıxılmaz, söykənibdi arına, 

Öyüd, qınaq yol göstərməz harına. 

Pullu kişi güvənəcək varına, 

Kasıb oğlan, yaraşığın ağıldı! 
 

Sən ha qan tök, yuya bilməz qanı qan, 

Biganəyə can qurban et, deməz can. 

El dərdini çəkə bilən – qəhrəman, 

POEZİYA 

Öz hayına qalan - vecsiz oğuldu. 

Arzu var ki, ildən-ilə adladı, 

Çoxlarını həyat əzdi, qatladı. 

Ətlik inək örüş-örüş otladı, 

Süd verəni sağıldıqca sağıldı. 

                                

BÖYÜK  İMTAHAN 
 

Bilmirəm nə yazım, oxuyan olsun, 

Hə deyim, harayım qulağa çatsın. 

Bəlanın, kədərin oxu yan olsun, 

İnsan gələn dərdi başından atsın. 

 

Bir quş yuvasını dağıtmaq günah, 

Bunu edən olsa, qorxar cəzadan. 

Bu qədər bəndəni, ey boyük Allah, 

Ahlara bürüdün yerdən, fəzadan. 

 

Zəlzələ adında bəlamız varmış, 

Aldı ağuşuna turk dünyasını. 

Kəsdi milyonları soyuq, qarlı qış, 

Ölənlər sağların tutdu yasını. 

 

Sınandı bir daha qan qardaşları, 

Varını verənlər qürur qazandı. 

Düşdü başımıza tamah daşları, 

Ev tikən ustanın vicdanı yandı. 

 

Böyük imtahandır bəşər üçün bu, 

Qarışmır, bir olmur halalla haram. 

Var ol, türk qardaşım, ulusan, ulu, 

Həmişə yanında, hazıram, varam! 

                                

TÜRK QARDAŞIM, 

YANINDAYAM... 
 

Türk qardaşım, yanındayam, 

Dar günündə, çətin anda. 

Damarında, qanındayam, 

Var olduqca bu cahanda. 

 

Mənimkidir ağrın, acın, 

Bayramımız, toyumuz bir. 

Yalnız birlik ehtiyacın, 

Kökümüz bir, soyumuz bir. 

 

Sənə görə bu bir sınaq, 

Mərd olmusan dar gündə sən. 

 

Türk elində əldə bayraq, 

Sən millətin önündəsən. 

 

Can qardaşım, qan qardaşım, 

Dərdin olsa, ortağam mən. 

Oda dönüb gözdə yaşım, 

Təkdir ana, təkdir Vətən! 

 

Türk qardaşım, səbirli ol, 

Dözümünə dünya matdır. 

Türk tutduğu, getdiyi yol, 

Uğurludur, salamatdır! 

                        

NİYYƏTİMİZ BAŞQA... 
 

Adımı bilənlər halıma yanmır, 

Halıma yananlar adımı bilmir. 

Düz sözü deyirəm, çoxu inanmır, 

Yaşım artmadadır, dərdim kiçilmir. 

 

Önümə çıxmaqda qəribəliklər, 

Daha qəribəsi - biganələrdir. 

Sümüyüm içində donur iliklər, 

Sinəm nişangahtək dəlik-dəlikdir. 

 

Gözümün yaşını görən olmadı, 

Əzabı ağlatdım öz dözümümlə. 

Sözümü  eşidən vecə almadı, 

Oturub danışdım özüm-özümlə. 

 

Nə qədər uzanar görəsən bu yol? 

Bir ömrü beləcə bitirmək eyib. 

Hiylə sahibinin fəndi, feli bol, 

Maskada doğulub,  şər donu geyib. 

 

Niyyətimiz başqa,  məkanımız bir, 

Bizi yaradana dərdimiz əyan. 

Varmış hər ziyanda deyirlər xeyir, 

Haqqın lənətinə gələsən, Şeytan! 

GİYA PAÇXATAŞVİLİ 

 İKİ "D" 
 

Müharibələr, qətllər, 

                      qatillər, 

Sağalmaz xəstəliklər, 

Planeti hörümçək toru kimi 

                       sarmış ölümlər... 

Bizdə ölülər -  

                      torpağa amanat, 

Doğulmaq...  

Dəfn olunmaq 

                      500 manat. 

İki "D" arasında imiş 

                      ən bahalı Həyat... 

                                           16. 01. 2023 

PENSİYA İSLAHATI 
 

Bizdə bahalıq Atı 

Çox sahələrə çatır... 

Arxada qalmaqdadır 

Pensiya islahatı. 

Urvatdan salınıbdır 

Azərbaycan manatı... 

Hünərin var, dolandır 

Bu kasıb camaatı! 

 

 

 

YATIŞ... OYANIŞ 
 

Gecələr gündüzün işığı sönür... 

Beləcə insan özünə dönür. 

Yuxu kamerasını işə salır 

və içinə qapanmış insanla 

baş-başa qalır. 

Oyaq beyin 

yatmış ürəyin keşiyini çəkir... 

Yaddaş rəngli görüntüləri 

beyinə çəkir. 

Olum-ölüm dünyaları 

Qıl körpüsüylə birləşir... 

İnsanların doğuluşu - 

ölümün sonu. 

Çoxları anlamır onu... 

Dan söküləndə 

yuxu kameranı söndürür. 

Beləcə saatlar çəkən anları 

insanların oyanışı ilə öldürür. 

                                           14.12.2022 

YUXU  

Səhərin sarı -qırmızı 

                 tablosuna 

Rəssamların sərgisi 

                 qatılırdı... 

Təbiətlə rəssamların 

                 əsərləri 

G  özəllik qiymətinə satılırdı. 

Sərginin ilk müştəriləri: 

Səhər Mehi, Mavi Səma, 

Günəşin Şəfəqləri... 

                                    24.09.2022 

 

DOĞUM ŞƏHADƏTNAMƏSİ 
 

“Giyanı 

Erkən yetimlik haqladı, 

Yoxluğu 

Nənəsini "bıçaqladı"... 

Tanrı onu 

POEZİYA 

Pənahında saxladı, 

Gələcəyi 

Gülə-gülə ağladı... 

29.01.1961”... 

                                  16.10.2022 

ŞƏHƏRDƏ 
 

Şəhərdə 

tikinti texnikası bolluğundan 

Səs -küy 

               gəlib zinhara... 

Polislər gecə 

               sükutu "yaxaladılar" - 

O, cəhd edibmiş intihara... 

                                    17.10.2022 

 

20 YANVAR 
 

20 Yanvar – 

Xallı Mixailin 

faşist qərarı, 

Primakovun, Girenkonun 

Mitinqləri dayandıran, 

ürək bulandıran 

vədlərə bükülmüş 

                     "namusu, arı", 

Tyaqunovun qana bələdiyi 

                     Bakının qarı... 

Və qışda gülələnən 

                     Gəncliyin baharı. 

 

20 yanvar  – 

30 illik Qarabağ əsirliyinin 

                     Azadlığ Dastanı, 

Torpaqdan silinməyən 

                     İgid Şəhidlərin qanı, 

Qələbənin göz yaşı ilə 

                     suvarılan sevgi anı... 

 

20 yanvar  – 

İki sistemin bəhsi, 

İki əsrin 

                    bitməyən dərsi, 

Sülhün 

Yaşamaq həvəsi, 

Uşaq gülüşlərinin 

Sabaha ünvanlanmış səsi... 

                                           16.01.2023 

NÖVBƏ KİMİNDİR... 
 

                "Toppuş Bacı"nın cavan ruhuna 

Dünyamızı mühasirəyə 

                             salan ölüm, 

Sağalmaz xəstəliklərlə 

Canlar alan ölüm, 

Sonu məzarlıq 

                     olan ölüm, 

Əzrayılınla nə yalvarış 

tanıyırsan, 

                    nə tövbə... 

İndi kimindir 

növbə? 

                             24.01.2023 

 

OXUCU  ŞEİR  GÖZLƏYİR… 
 

Ana bətnindən   

 qəbir evinəcən  

Səpələnir şeir mövzuları… 

Qız əlindəki güllərdir   

 oğlanın arzuları. 

Səpılən misralar içində  

gül qoxuyanı da var,  

qanqalı da. 

Həyalısı da tapılar, 

 qalmaqallı da… 

Şeirlərin sərbəsti olur,  

 ağı, hecalısı,  

tündü, sığallısı,  

pafoslu, mədhiyyəlisi –  

zəifi, yaxşısı, pisi… 

Oxucular şeir gözləyir –  

olsun uzunu, qısası. 

Ordan boy göstərsin  

 şairin həssası… 

Ana bətnindən   

 qəbir evinəcən 

Gözəl şeir oxuyun –  

 əbədiyyət qoxuyun!.. 

   22.12.2022. 

SƏBUHİ RƏHİMLİ 

YAD GƏLİR 

Sağımda həyat, solumda ölüm, 

Üzümdə sevinc, könlümdə zülüm, 

Gecə düşübdür, nədənsə, gülüm, 

Öz çarpayım da yad gəlir mənə. 

  

Yay istisində qara düşmüşəm, 

Özüm bilmirəm hara düşmüşəm, 

Bir simsarım yox, dara düşmüşəm, 

Hay-harayım da yad gəlir mənə. 

  

Daha ələmir sınmış ələyim, 

Yaman quruyub, daşdı çörəyim, 

Süfrə başında dadlı xörəyim, 

İsti çayım da yad gəlir mənə. 

  

Bilmirəm daşam, yoxsa dəmirəm, 

Qəlbim doludur, amma demirəm, 

Öz qazancımı özüm yemirəm, 

Halal payım da yad gəlir mənə. 

  

YALAN OLUR 
 

Kədər yüküm aşıb-daşır, 

Dərd getdikcə qatılaşır, 

Bütün canlılar ağlaşır, 

Gülüşləri yalan olur. 

 

 

 

Biri yaxın gəlib itir, 

Biri sonsuzluqda bitir. 

Birisi köməyə yetir, 

Kömək dönüb talan olur. 

  

Hər çəmənlik tala deyil, 

Hər dolan piyalə deyil, 

Hər qızaran lalə deyil, 

Lalələr tez solan olur. 
  

Dörd divardı, mənsə təkəm, 

Gərək dünyadan əl çəkəm. 

Axı niyə kədər və qəm, 

Səbuhiyə qalan olur? 
  

OLMADI 
 

Sürüşkən ömür yolunda 

Yıxıldım, tutan olmadı. 

Körpələrə layla dedim, 

Laylama yatan olmadı. 
  

Dost-tanışı yad eylədim, 

Bədbinləri şad eylədim, 

Tənhalıqdan dad eylədim, 

Dadıma çatan olmadı. 
  

Hakimləri haqsız gördüm, 

Yaltağı qır-saqqız gördüm, 

Gündə beş-altı qız gördüm, 

Qəlbimə yatan olmadı. 
  

Daş dəydi bəxt ağacıma, 

Yetmədilər əlacıma, 

Dərdimə, ağrı-acıma 

Təbəssüm qatan olmadı. 
  

Rədd eləyib fəziləti, 

Üstün tutdu ədaləti, 

Kim satsa da ləyaqəti, 

Səbuhi satan olmadı. 
  

DEDİLƏR 
 

Körpələrə nağıl verdim, 

Doymadılar noğul verdim, 

Dözmədilər “ağıl” verdim, 

Özündənrazı dedilər. 

POEZİYA 

Danışmadım yersiz, əbəs, 

Tükənmədi məndə həvəs, 

Ləngiyənə dedim “tələs”, 

“Artırma qazı!” - dedilər. 
  

Qorxmadım qan qoxusundan, 

Pislik gördüm çoxusundan, 

Oyandım qış yuxusundan, 

“Qarşıla yazı!” - dedilər. 
  

Elçilərim boş qayıtdı, 

Üzüyümdə qaş qayıtdı, 

Anam gözüyaş qayıtdı, 

“Alma o qızı!” - dedilər. 
  

Heyran qaldım yaraşığa, 

İşim düşdü qarışığa. 

Səbuhi döndü aşığa, 

“Ağlatma sazı!” - dedilər. 
  

HANI 
 

Başımız qarışan deyil, 

Küsənlər barışan deyil, 

Bircə kəs soruşan deyil, 

Tale karvanımız hanı? 
  

Qeybət etdik bundan-ona, 

Gördük ömür çatdı sona. 

Yaşayırıq dona-dona, 

İsti yorğanımız hanı? 

  

Suallar “niyə”siz qalıb, 

Bıçaqlar tiyəsiz qalıb, 

Qoyunlar yiyəsiz qalıb, 

Bizim çobanımız hanı? 
  

Kim-kimiylə soraqlaşır, 

Kim-kimiylə qucaqlaşır. 

Hamı qaçır, uzaqlaşır, 

Yurdda qalanımız hanı? 

  

AMAL VƏ ƏMƏL 
 

Bir qartal zirvələrdə 

fərəhlə qanad çalır, 

Bir ilan bülbüllərin 

yuvasına yan alır. 
 

Qartal bunu hiss edib 

çatmalayır qaşını, 

Bircə anda şığıyıb 

üzür onun başını. 

 

Bilin, belə qoyulub 

bu dünyanın təməli, 

O, qartalın amalı, 

bu, ilanın əməli. 

  

GƏLMƏDİ 
 

Sevincimi pərt elədim, 

Arzuları dərd elədim, 

Taleyimi nərd elədim, 

Zərlərim qoşa gəlmədi. 

  

Dastanlarda sazım qaldı, 

Çoxum getdi, azım qaldı, 

Qalaq-qalaq yazım qaldı, 

Sətirlər cuşa gəlmədi. 

  

Səhralardan su gözlədim, 

Su üstündə qu gözlədim, 

Bulaqları gur gözlədim, 

Çay daşa-daşa gəlmədi. 

  

Tale yolum kələf oldu, 

Dostlarım naxələf oldu. 

Becərdiyim tələf oldu, 

Bostan yağışa gəlmədi. 

  

Daşımaqdan dərdi-səri, 

Qaldım sümük, qaldım dəri. 

Ayaqdan qovladım Şəri 

Xeyir də başa gəlmədi. 

  

Yağı min cür hiylə qurdu, 

Dayanmadan zərbə vurdu, 

Qaçıb qaranlıqda durdu, 

Açıq savaşa gəlmədi. 

  

İman yolunda dursa da, 

Kafir qəlbdə otursa da, 

Hər gün min oyun qursa da, 

İblis alqışa gəlmədi. 

  

Ömürlük olmaq istədim, 

Təxti-tac almaq istədim, 

Əbədi qalmaq istədim, 

Ömür qırx yaşa gəlmədi. 

 SƏMA  MUĞANNA 
 

 

 OKTYABR QADINININ  

       53-CÜ BAHARI 

 
 

                                                                        ADMİU-nun I kurs tələbəsi 

                                                                       Azərbaycan Yazıçılar Birliyinin üzvü 

                                 Prezident təqaüdçüsü 
  
 

u yazını dünyasında fırtına qopmasına baxmayaraq, yaşadığımız qaranlıq dünyanı 

işıqlandıran  anam Sevinc Muğannaya ithaf edirəm! 

     Bir qadın var... O qadın daima məni təqib edir. O qadının həyatında yaşadıqlarını bilmirəm, 

lakin gözlərindən hər şeyi oxuya bilirəm! Kağız parçası kimi qatlanan siması, yandırılıb külü 

tökülən göz bəbəkləri mənə baxırdı. Qadın, əslində, uşaq kimi idi. Siması yaşlı deyildi, sanki 

keçmişdən gələn gənc qızın simasını xatırladırdı mənə. Bu gənc qızın siması yaşlı qadın kimi 

yorğun, gərgin idi. Ancaq bu simada çoxlu qırışlar görürdüm. Qırışları saysam, sanki sonsuz 

deyil, rəqəmləri sayı qədər sayılıb bitəcəkdi. Yəni, 1,2,3,4,5 və yenə 2. Niyə 2? Qadının yaşını 

bilsəm də, cavabı açıqlaya bilməzdim, çünki buna icazəm yox idi. Bu rəqəmlər qırışların hər 

birində gəzərkən, elə bil qadının qırışlı əllərindəki barmaqları da rəqs edirdi. O qadın qabarlı 

əlləriylə saçlarına toxunub sığal çəkmək yerinə saçlarını qoparıb sandıqçaya atır və hər 

topladığında masasının üstündəki ağ kağızda kiçik qeydlər aparırdı: 

      “1,2,3,4,5 və 2. Tarix 2016-cı il. Zamanı dəyişmək haqqım deyil,Tanrım, ancaq yanına al 

məni! 2016-cı il 7 avqust yanına al məni!” 

 

        2 ay sonra...Oktyabr ayı 2016-cı il. 

 

     Soyuq Oktyabr paltosunu geyinib sehrli çubuğunu insanların əlinə verib hiyləli şəkildə 

gözləyirdi. Oktyabrın nədənsə, bu qadınla dərin mübahisəsi vardı. Hər dəfə qadın masa arxasına 

keçdiyində dərin uğultulu səsi ilə gələr və qadın şiddətə məruz qalardı. Oktyabr qəddar 

olduğundan başqa, xəyanəti qəbul edə bilmirdi. O elə düşünürdü ki, qadın onu seçməyib. Axı 

qadın necə seçə bilər ki, sentyabrda doğulacaqmış... 

B 

NƏSR 

      Bu soyuq oktyabrın başqa məqsədi vardı. Oktyabr hər gün,hər saat qadını təqib etdiyi kimi 

onun etdiklərini də təkrar edərdi. Qadınmı, yoxsa gənc qızmı? Gəlin, oktyabr bu suala cavab 

versin... 

      Əziz dost, sənə əlbət ki, çox maraqlıdır məqsədimin nə olduğu. O zaman məni diqqətlə dinlə! 

İndi otağına keç və qaranlıqda bacardığın qədər bağır! Bağıra biləcəksən? Buna cəsarətin 

varmı? Cəsarətin varsa, bağır və heç dayanma! Bax, mən də üsyan etmək istəyirəm! İstəyirəm ki, 

axı niyə hamı oktyabrı sevmir?! Bax, o qadına çox yaxşı bax! Bax, gör sənə edəcəklərimi də gör! 

Bəli, qadının simasındakı izləri mən etmişəm! Bu izlər və qırışların altında çox şey gizlənir! O 

qadın sentyabrı seçdi! Və bununla yanaşı hələ də sentyabrın dediklərini etməkdən vazgeçmir! 

Yazır: 1,2,3,4,5 və 2. Niyə axı? Niyə bu rəqəmlərin içində 10 yoxdur! Mən qətiyyən birinci olum 

deyə dava etmirəm,etmərəm də! Qətiyyən! Sənə izah edirəm ki, bax insan xislətidir bu! İnsanların 

içində cəhənnəm atəşini yandırıb kül edən mələk, bax mələk dedim ha, şeytan yox! Və sevginin 

gücündən məhv olan əzrail var! Mən o qadının sevgilisi olacaqdım, ancaq o, sentyabrı seçdi! Və 

hələ də davam edir... 

      Danışdıqlarımı bəlkə də anlamırsan, ancaq indi get yastığından yapış və hönkürtüylə ağla! 

Ağladıqdan sonra göz yaşlarının sayını tap! Tapa biləcəksən? Yox əlbəttə! Bax, bu qadın (gənc 

qız) da göz yaşlarını tapa bilməsə də, əllərindəki qırışları, simasındakı qırışlardakı rəqəmləri 

saymağı bacardı! Bax mən buna dəli oluram! Dəli oluram ki, o, onu sevənləri görmür! Sanki 

gözləri kordur! Ağlayır,hətta dərindən hönkürtü çəkir, ancaq bu hönkürtü göz yaşları axıb gedir... 

Bəs o qadın düşünüb ki, mən o göz yaşlarını göy üzündən alıb torpağa verərəm?! Torpaq nəfəs 

aldığında bəlkə mən də ondan ilhamlanıb qadına sevgimi etiraf edərəm? Ancaq bu olmayacaq, 

əziz dost! İndi isə bu sayılan rəqəmlərin sayının cavabını qadından soruş... 

      1,2,3,4,5 və 2 rəqəmləri davam etdiyi müddətcə qadının qırışları getdikcə çoxalırdı. Günlərin 

bir günü bu rəqəmlər masanın üzərindəki kağızdan yox olub getdi. Qadın təlaşla ətrafına baxıb 

kağız parçasını axtardı. Axtarsa da, tapa bilməyib məyus oldu. 

      O zaman o göz yaşlarına hakim ola bilməyib hönkürtü çəkdi. Adəti üzrə ağlayanda əlini 

qəlbinə qoyub rəqəmləri sayardı: 1,2,3,4,5 və 2. Bu rəqəmlərin sonundakı 2 ədədi naməlum idi. 

Bu gün isə qadın rəqəmləri saymadan sadəcə hönkürtü çəkdi. Qabarlı əlləriylə saçlarına sığal 

çəkmədi. Yatağına uzanıb yastığından bərk-bərk yapışdı. Yastığını əlləriylə sıxıb bağrına basan 

kimi basdı və dedi: 

      -Bu gün təqvimdə sentyabrın 30-u olacaq. Bir azdan saat 00:00 olduğunda mən göz yaşlarımı 

sentyabra təslim edəcəyəm, amma... 

      Yastığını bərk-bərk qucaqlayan qadın ayağa qalxıb təlaşla aynanın qarşısına keçdi. 

Barmaqlarıyla simasındakı qırışlarına toxundu. Hər toxunduğunda dodaqaltı pıçıldayırdı. Bu 

pıçıltılar qəflətən əks-səda verdi və göy üzündə günəş doğdu! 

     Günəşin hər qolunda bir rəqəm vardı. 1,2,3,4,5 və 3... bu dəfə ədədin sonu cüt rəqəmlə 

bitməmişdi. Necə ki, qərənfilləri cüt aparırıqsa, qadın da gənc qızın məzarına qərənfilləri cüt 

aparırdı. Bu gün qadının 53 yaşı tamam oldu və o qadın gənc qızın məzarını həmişəlik unutdu... 

      Oktyabr göy üzündə buludların arasından duman kimi peyda olduqdan sonra qadın diqqətlə 

onu izlədi: 

      -Bu gün rəqəmlərin sayı təkrarlanmır, oktyabr. Artıq 52 ildə yaşadıqlarımı “5 və 2 

rəqəmlərinin evinə”  əmanət edib gəldim. Keçmişimi unutmadım, amma... 

      -Amma sən oktyabrın sevgisini seçib 53 illik baharının həsrət qoxan payız deyil, sevgi 

çərpələngi olmasına izn verdin. İndi qırışlarını sayma, gənc qız, çünki qərənfillər 5 və 2-nin 

evlərində qaldığı müddətcə kabusun sonu da bitib 53 illik baharında yenidən üfüqdə doğulacaq! 

      -Salamat qal, sentyabr!- deyən qadın gözlərindəki son damlaları da silib gülümsədi. Bu 

təbəssüm günəşin sübh tezdən doğması kimi şiddətli, amma bir o qədər əsrarəngiz idi... 

GÜLNARƏ  İSRAFİL 
 

ÖZÜM GEDƏRƏM 
 

Sən getmə, əzizim, özüm gedərəm, 

Yollar ayağımın həsrətindədi. 

Getmisən, yamanca qəribsəmişəm, 

Bu hikmət dizimin əsməsindədi. 
 

Səni soruşuram, yollar lal olur, 

İzini gəzirəm, izin qar olur. 

Nəfəs alammıram, köksüm daralır, 

Nəfəsim izinin kəsməsindədi. 
 

Sən getmə, dön geri, özüm gedərəm, 

Yoluna səcdələr düzüm, gedərəm. 

Çökərəm diz üstə, dizin gedərəm, 

Sevgin dizlərimin gəzməsindədi. 

 

İSTƏMİRƏM YUXULAR 
 

Qollarımı yollarına sərmişəm,  

Yavaşca gəl üstü başı toz olar.  

Damcılama dəniz yuyar gözündən, 

Bütöv qayıt sevgimizdən azalar. 
 

Gələcəksən əllərində gül gətir, 

Ulduzlardan yığıb, söküb, böl gətir. 

Mənə yeni ürək gətir, əl gətir, 

Yoxsa burda könül işim pozular. 

Çatlaqları sən açmısan, sən sarı, 

Ruhumdasan, cismimdəsən tən yarı. 

Qayıdarsan mən ölmədən gəl barı, 

Qayıtmazsan, ilim, günüm sozalar. 
 

Qollarımı yollarına sərmişəm, 

Gözlərini gözlərimə dərmişəm,  

Sənsizliyi sənsizlikdə çəlmişəm, 

Çatlaqlarım min bir yerə yozular. 
  

Qayıdarsan qürur düşər yaxamdan, 

 Qayıtmazsan qollarımda yazılar. 

Qayıdarsan gülüşlərim çoxalar,  

Qayıtmazsan bu qızcığaz yox olar. 
 

Nəfəsində bir qucaqlıq istiyəm, 

İstəmirəm, istəmirəm yuxular. 
 

QALASAN 
 

Bəbəyimdə yaşayıram dünyanı, 

Sənin boyda nəfəsimdə özüm var. 

Milyon kərə sevinmişəm, küsmüşəm, 

Barışdığım bir çəkimlik gözüm var, 

Çəkmişəm ki, qalasan. 
 

Bu yerlərin ötəsində nur işıq, 

Qaranlığın yollarında itmişəm. 

Dolub, daşıb gözlərinin göyləri, 

Səninlə bir tur, işığı bükmüşəm, 

Bükmüşəm ki, qalasan. 
 

Nəfəs-nəfəs ciyərimdə varımsan, 

Gözlərindən gözlərimə nur yağır. 

Səni alıb aparmışam bu yerdən, 

İkimizdən yer üzünə qor yağır, 

Səkmişəm ki, qalasan. 
 

YİYƏSİZ QALMIŞIQ… 
 

Qopub dam örtüyü yiyəsi hanı, 

Yiyəsiz qalmışıq qəbilələrdə. 

Mən din havasında qalxmışam göyə, 

Sən də ziyarətdə, mədinələrdə. 
 

Nə vaxt özümüzə gələcəyik biz, 

O uçuq daxmamız yuvalaşacaq? 

Bizi ayrı salan məzhəb davası 

Bizimlə ömürlük vidalaşacaq? 

POEZİYA 

İndi biz deyilik mənlə sən ayrı, 

Hərəmiz bir yolun qurşaqlarıyıq. 

Anamız, atamız dağılan ölkə, 

Viran şəhərlərin uşaqlarıyıq. 
 

DÜNYA DOĞULMUR... 
 

Dağ başın ağappaq 

buluda büküb. 

Bulud qara rəngdən, 

tutub çətrini. 

Yerin rəngi qalxıb, 

səmaya çöküb. 

Yarıb zülmət gecə 

göyün səthini. 

Gecələr ay tutqun, 

ulduz parlamır. 

Örtükmü çəkilib, 

yerin üzünə? 

Dünya yuxudamı? 

coşub çağlamır, 

Günəş kölgə salır 

üfüq xəttinə. 

Dünya başdan-başa 

qara geyimdə. 

Ağ geyim dünyanın 

əyninə olmur. 

Qaralıb günəşin,  

ayın rəngi də. 

Qara rənglər üçün 

dünya doğulmur... 
 

DODAQ YERİ 
 

Qollarımı qucaqlayıb yatdığım 

gecələrin ağrısıdır səhərlərim. 

Çəkmədiyim nəfəsimdir təhərlərim. 

Üzümdədir təbəssümün soyuq suyu, 

ömrüm dəli, özüm quyu. 

Dizlərimdə torpaq yeri, 

Saçlarımda zingildəyən,  

uğuldayan səmum yeli. 

Bir ətək qum,  

bir ovuc yaş,  

bir də yandaş 

hər günüm daş... 

Dodağımda hayqırdığım qəhər dəli. 

Mən ağıllı, gecəm susqun,  

səhər dəli. 

Çarpılmışam, çırpılmışam ümidlərə. 

 

Mən ölmüşəm,  

mən diriyəm dolandığım şəhər dəli. 
 

Yaşamışam hər günümü qisas kimi… 

Mütəkkəyə sarımışam  

baş altımda gecəm ölüb, 

heç bilmirəm neçəm qalıb,  

neçəm ölüb. 

Tapmamışam öz dəlimi, öz yerimi. 

Mən bir heçəm, mən bir dəli, 

Bu dünya bir dodaq boyda,  

dodaq yeri. 
 

CƏMİYYƏT QADINI 

Yuxusuz, 

uğur önündə,  

arxasında, içində. 

Ödülün, alqışın bol şaqqıltısına  

alışqan qulağı. 

Özgə bir fikir gəlmir ağlına. 

Gecələr boşluq. 

Dinləyir səssizliyi musiqi kimi. 

Yumur gözlərini, yuxuya qarışır, 

yuxudan oyananda yuxusunu danışır. 

Tələm-tələsik geyir əynini, 

yemək yeyib iş saatına gecikməməyə çalışır. 

Önündə bitməyən arzuların çertyoju, 

gözündə gözlük. 

Özünü vərəqləyir, hər atdığı addımı. 

Qohumda, qonşuda, 

küçədə, dayanacaqda,  

metroda, marşrutda 

əzizləyir başqasının övladını. 

Getdiyi yol dayanacaq qısa. 

Cəmiyyət qadını, 

tənhalığın istisində əriyib  

qismət qoyur adını. 

Çox vaxt da, varsa övladı - 

qayğıdan, sevgidən yetim qoyur övladını. 

Saçları sığala həsrət, 

dağ başının qarına boyayır. 

Soyuq divarlara danışır sirlərini, 

çantasında gəzdirir qələmini. 

Evdə, işdə, hər yerdə yüklənir, 

hər kəsin kədərini, 

bir kəs çəkmir dərdini. 

Müdrikləşir, sadələşir, adiləşir 

unudur həyatını, 

hisslərini, varlığını, adını, 

Cəmiyyət qadını... 

   İLHAM ABBAS 
 

VƏTƏN HƏSRƏTİNƏ ÇƏTİNDİR 

DÖZMƏK 
 

Can atmayın qürbət elə cavanlar, 

Qürbət eldə yalnız gözəldir gəzmək. 

Yaşamaq çox rahat olsa da belə, 

Vətən həsrətinə çətindir dözmək. 
 

Bir də görərsən ki, yaş ötüb keçir, 

Dünya yavaş-yavaş günləri biçir. 

Hicran bir zəlitək qanını içir... 

Vətən həsrətinə çətindir dözmək. 
 

Yadına düşəndə gözlərin dolar, 

Həsrət intizardan saçını yolar, 

Kimisi saralar, kimisi solar - 

Vətən həsrətinə çətindir dözmək. 
 

Nə qədər çox ola varın-dövlətin, 

Vətənsiz kasıbsan, yoxdur sərvətin... 

Vətəndə Vətənin bilək  qiymətin - 

Vətən həsrətinə çətindir dözmək. 

 

  QƏRİB BƏNÖVŞƏ 
 

Bu gün mən səni gördüm... 

Utancaq... boynubükük... 

İnanmadım gözlərimə - 

axı çoxdandır görüşmürdük... 

Əl uzatdım dərməyə - 

əlim gəlmədi... 

Bir dizimi yerə qoyub 

sinən üstə əyildim ki, 

qoxulayım ətrini... 

Heç bir şey anlamadım... 

Dərindən nəfəs alıb 

təzədən qoxuladım - 

ətrini hiss etmədim... 

Yadımdadır...Vətəndə 

ətrin bürüyərdi aləmi... 

Nə olub sənə burda?.. 

Qürbət eldə bəlkə sən də 

 qəribsən? 

Qəribsən mənim kimi... 

Bəlkə səni də küləklər gətirib, 

o vaxt məni gətirən kimi? 

Bəlkə özün burdasan, 

kökün Qarabağdadır? 

Güman ki, orda da   

bənövşələrin ətri çəkilib... 

 

YADIMA DÜŞDÜ 
 

Külək əsdi üşüdüm, 

Anam yadıma düşdü. 

Ömrü şamtək əriyən, 

Yanan yadıma düşdü. 

 

Yeddi oğul böyüdən, 

Dörd qızına toy edən, 

Bizi tək qoyub gedən 

Yaman yadıma düşdü. 

 

Əlçatmaz uca dağım, 

Gülüm, çiçəkli bağım. 

Sənlı uşağlıq çağım 

Bu an yadıma düşdü. 

 

Dərd-qəmi ata bilməm, 

Kimsəyə sata bilməm. 

Anacan, yata bilməm, - 

Laylan yadıma düşdü.  

 

 

 

POEZİYA 

MƏN SƏNİ ÇAĞIRMADIM 
 

Mən səni çağırmadım, 

Ay ömrümün payızı. 

Dayanmısan qarşımda 

Çağrılmamış qonaqtək, 

Yerə baxıb susursan 

Bir günahkar uşaqtək. 

 

Mən səni çağırmadım... 

İstədim cavan qalam. 

Ömrümün ən sevimli 

Baharını, yayını 

Yaşayıb ləzzət alam... 

 

Dözmədi bu tənəyə, 

Dedi: - Qulaq as mənə. 

Tam ömür dörd fəsildir - 

Yazı, yayı yaşadın, 

Payızına da sevin... 

Ömrün xəzan fəslində 

Ata-ana arzusu – 

Övladların toyu var... 

 

Allah qismət eləsin, 

Hələ qabaqda qış var, 

Şaxtası var, qarı var. 

Amma bu soyuq fəslin 

Nəvə-nəticələrtək 

Şirin-şirin barı var. 

Bu bir ömür ilində 

Hər fəslin öz yeri var. 

 

Mən səni çaqırmadım... 

Əcəb edib gəlmisən. 

Sənin bu gəlişinlə 

Bəlkə müdriklik gələ... 

Bu bir ömür ilinin 

Hər fəslinə sevinəm, 

Yaşayam gülə-gülə... 

Bir yanar şama dönüb 

Hər günümü, anımı 

Yaşayam gilə-gilə... 

 

 

 

 

 

 

QƏDRİNİ BİL, SƏN                   
 

Sənə bu dünyanı nəsib eyləyən, 

Ananın, atanın qədrini bil, sən. 

Ayağın büdrəyib yıxılan zaman, 

Qolundan tutanın qədrini bil, sən. 

 

Düşmən qarşısında başını əymə, 

Heç yerdə, heç zaman özünü öymə, 

Namərdin, nankorun qapısın döymə, 

Dadına çatanın qədrini bil, sən. 

 

Çalış məclislərdə bil, öz yerini, 

Açma hər yetənə ürək sirrini, 

Özünki bilərək sənin dərdini, 

Dərdinə qatanın qədrini bil, sən. 

 

Bel bağlama  Abbas, dünya malına, 

Dünya heç vaxt yanmaz sənin halına. 

Aldanma  gözəlin xoş camalına, 

Könlünə yatanın qədrini bil, sən. 

 

DÜŞDÜ                   
 

Qəlbində doğulan o yaş damlası, 

Gözündən süzülüb gözümə düşdü. 

Çiçəktək ətirli ipək saçların 

Kədərdən qıvrılıb üzümə düşdü... 

 

Dişim həyəcandan dilimi kəsdi, 

Bu hicran gecəsi bir düşmən qəsdi. 

Büz oldu əllərin, dizlərin əsdi, - 

Titrətmə dizindən dizimə düşdü... 

 

Baxmadan arxaya baş alıb getdin, 

Eşqindən qaçaraq sən hara yetdin? 

Yox oldu izlərin, iynətək itdin, 

O gündən həsrətin izimə düşdü... 

 

Sevgi dünyamızı buludlar aldı, 

Ayrılıq saf canı min dərdə saldı... 

Yazdığım məktublar ünvansız qaldı - 

Şerimə, sətrimə, sözümə düşdü... 

   SÜLEYMAN                   

HƏŞİMOV 
 

ADPU-nin filologiya fakultəsinin IV 

kurs tələbəsi 
 

                    *** 

Nə yaman ağırmış həsrətin daşı, 

Bu boyda cahanda düz mənə dəydi. 

İş-işdən keçibdir, getdiyin yerçün, 

Bağrıma dağları düzmənə dəydi? 

 

Bu dərddən qurtulmaq nə çətin imiş, 

Çökdü əcəl kimi yaxama həsrət. 

Ağlım nifrət eylə desə də, insan 

Qəlbdə yaşayana edərmi nifrət? 

 

Nədir gecələrlə alış-verişin? 

Bütün gecələrin qonağı sənsən. 

Hələ yadımdadır gülüşün, səsin, 

Bütün yaxınlardan uzağı sənsən. 

 

Mən hardan bilərdim, necə bilərdim, 

Bitməz dediklərim bitərmiş, demə. 

Günlərin, ayların xatirələri, 

Bir göz qırpımında itərmiş, demə. 

 

 

 

 

Nə səni unutmaq, nə sevmək olur, 

Özüm də bilmirəm bu necə dərddir. 

Səni unutmağa bir ayrı ömür, 

Sevməyə bir ayrı ürək gərəkdir. 
 

 *** 

Nə yalan deyim sənə, 

Yamanca özlənirsən. 

Əcəb yoxa çıxmısan, 

Əcəb də gözlənirsən. 

İnanmıram hələ də, 

Getməyinə, birdənəm, 

Bitməz dediyim eşqin, 

Bitməyinə, birdənəm. 

Özüm ölüb bitmişəm, 

Ümidim ölmür hələ. 

Bu ölməkdir, əzizim, 

Darıxmaq olmur belə. 

Darıxmağı bilirəm, 

Kirpiklərin yaş olur. 

Vallah darıxan adam, 

Yamanca çaş-baş olur. 

Mən ki, çaş-baş deyiləm, 

Kirpiyim dolmur daha. 

Darıxmaqdan keçib day, 

Darıxmaq olmur daha. 

Nə yalan deyim sənə, 

Yaman itib getmisən. 

Xəyanət deməyə də, 

Dilim gəlmir, amma ki, 

Öz aramızdı indi, 

Sən xəyanət etmisən. 

Gəlsən qəbul etmərəm, 

Gəlməsən pisləşirəm. 

Biraz qəribə haldır, 

Amma ki, öyrəşirəm. 

Heç özüm də bilmirəm, 

Səndən nə istəyirəm? 

Axı sən özgəninsən, 

Mən niyə gözləyirəm? 

Sən hardan biləsən ki? 

Darıxmaq necə olur. 

Yeməyin zəhər olur, 

Gündüzün gecə olur. 

Nə yorum daha səni, 

Qısası özlənirsən. 

Əcəb yoxa çıxmısan, 

Əcəb də gözlənirsən.. 

POEZİYA 

  *** 

Hər yer ağappaqdı biz ayrılanda, 

Bu qara ayrılıq gizləndi harda? 

Mən ki, bu sevgini gözdən qoymadım, 

Görən həsrətinlə sözləndi harda? 

 

İndi mən yadınam, ayrıdır tənin, 

Mənə xoşbəxtliyim kəsilmiş qənim. 

Yollarına gül düzürdüm mən sənin, 

Bu daşlar qəlbinə düzləndi harda? 

 

Bu fələk məni də çəkdi sorağa, 

Düz yolum dağılıb dönüşdü dağa. 

Yetim məhəbbətim başdan ayağa, 

Zülmkar əcəllə süsləndi harda? 

 

Düşdükdə yadıma o sənli çağlar, 

İntizar qəlbimi yamanca dağlar. 

Bu bədbəxt sevginin üstünə ağlar, 

Ağ günlər əvəzi üzləndi harda? 

 

   *** 

Harda qalmışıq, görəsən, 

Harda qırılıb səsimiz? 

Bizi alıb götürməyə, 

Yox idi bircə kəsimiz. 

Çağırsam da, səsin gəlmir, 

Səssiz itib gedən qadın. 

Doğma ikən yad olmuşam, 

İndi doğmalaşıb yadın. 

Saatımın əqrəbləri, 

Dördə işləmiş dayanıb. 

Bu sevginin xoş anları, 

Mən bitirməmiş dayanıb. 

Kitab-kitab sevilmisən, 

Vərəq yarısı dayanan qız. 

Hər səhərlər bir şeirin, 

Sətirində oyanan qız. 

Yanındakı adam kimi, 

Sən də daha yad olmusan. 

Məndən sevməyi öyrənib, 

Özgəyə imdad olmusan. 

Bir kəlmə də danışmıram, 

Saxlamışam deyinməyi. 

Səni xoşbəxt görən zaman, 

Dayandırdım üzülməyi. 

Çünki lap uşaq çağımdan, 

Atam öyrədibdir mənə, 

Yadların xoş günlərinə, 

Şadlanmağı, sevinməyi..... 

 

 *** 

Nə yaman tələsmisən, 

Başqasına getməyə.  

Yad biriylə ağlayıb, 

Yad biriylə gülməyə. 

Heç bilmirəm, əzizim, 

Gülən günün varmı ki? 

Olmasa da demərsən, 

Mənə nəsə deməyə, 

Düz üzbəüz gəlməyə, 

Daha üzün varmı ki? 

Mən də qalmışam daha, 

Ümidinə taleyin. 

Sən məni itirmisən, 

Söylə, qalıbdır nəyin? 

Mən hər şeyin idimsə, 

Nəyin qala bilər ki? 

 

 

 

 

Hər şeyini bir insan, 

Bircə günün içində, 

Axı necə silər ki? 

Sənin olsun, götür, get, 

Əgər nəyin qalıbsa. 

Daha geri dönüş yox, 

Bu sevgi öz yolunu, 

Ayrılıqdan salıbsa. 

Min yol düşündüm, amma, 

Nə etsəm də olmadı. 

Səndən mənə yadigar, 

Bir salam da qalmadı. 

Bir gün məni düşünsən, 

Yanaqdan yaş süzülər, 

Mənə baxma, ayıbdır, 

Yanındakı üzülər. 

Ayıblar içindəyik, 

Mən də azdım, ayıbdır. 

Özgənin qadınına, 

Şeir yazdım, ayıbdır.... 

                              TEYMUROVA GÜNAY 
    Cəfər Cabbarlı adına Azərbaycan Dövlət Teatr Muzeyinin elmi işçisi 

 

      Azərbaycanın tanınmış soylarından olan Muradovlar şəcərəsinin nümayəndəsi, milli 

teatrın inkişafında özünəməxsus rolu olan sənət fədaisi Əməkdar artist Qaflan Muradov 

       Qaflan Məmmədrza bəy oğlu Muradov 1890-cı ilin mart ayının 22-də Ağdam rayonunun 

Muradbəyli kəndində anadan olub. O, ilk təhsilini 1907-1912-ci illərdə doğma yurdundakı rus-

tatar məktəbində alıb. Eynilə qardaşı Murad kimi sənətə, ədəbiyyata, musiqiyə olan böyük marağı 

onu uşaqlıq çağlarından teatra gətirib çıxarır. Q.Muradovun gənclik dövrü Azərbaycanda milli 

teatrın inkişafının ilk mərhələlərinə təsadüf edir. Belə ki, həmin dövrdə Qarabağda elmə, 

mədəniyyətə, incəsənətə meyilli olan yerli əhali arasında böyük bir canlanma yaranmışdı. Bir sıra 

qabaqcıl ziyalılar öz ideyalarını həyata keçirməklə maarifçilik uğrunda mübarizə aparırdılar. 

Onlar xalqın şüuruna təsir etmək üçün müxtəlif bölgələrdə teatr dərnəkləri quraraq şəhərin parlaq 

zəkalı, istedadlı şagirdlərini öz ətraflarına toplayırdılar. Təbiətində aktyorluğa məxsus bir çox 

bacarıqları cəmləyən gənc Qaflan da belə yığıncaqların ən fəal üzvlərindən biri olur. O, özünü 

həvəskar kimi səhnədə ilk dəfə 1908-ci ildə sınayır. Ağdamda Qaflanın oxuduğu məktəbin müdiri 

Əhməd bəy Abbasov tərəfindən günlərin birində Nəcəf bəy Vəzirovun “Yağışdan çıxdıq, 

yağmura düşdük” komediyası tamaşaya qoyulur. Qaflan səhnəyə Yetər obrazında çıxmalı olur. 

Lakin tamaşa birmənalı qarşılanmır, yaradıcı heyət kənd camaatı tərəfindən təhqirlərə tuş gəlir. 

Səhnədə qız-qadın obrazı yaratdığı üçün həmyerliləri onu lağa qoyur, "Qız Qaflan", - deyə ələ 

salırlar. Bütün maneələr, təhqirlər, hədə-qorxular bu səhnə aşiqini ruhdan sala bilmir. Çox keçmir 

ki, həmin təhsil ocağının bütün yaradıcı tələbələri Əbdürrəhim bəy Haqverdiyevin 1910- cu ildə 

yaratdığı yeni dram truppasına qəbul edilirlər. Həvəskarlar yayda əsasən Şuşada, qışda isə 

Ağdamda, Xankəndidə tamaşalar göstərirdilər. Q.Muradov dramaturqun hazırladığı bütün 

tamaşalarda çıxış edir, həmçinin truppanın xorunda da oxuyurdu. 1915-ci ildə o, könüllü olaraq 

Şuşaya hərbi hissəyə yollanır və orada həmçinin bədii işlərlə də məşğul olur. 1917-ci ildə 

Bərdədə dərnək yaradıb, tamaşalara rəhbərlik edir. 1918-ci ildə hərbi xidmətdən azad olunduqdan 

“CƏNNƏTİM QARABAĞ!” RUBRİKASINDAN 

sonra doğma ata-baba yurduna qayıdaraq yeni dram kollektivləri yaradır. Dövrün teatr 

fədailərindən biri olan Əhməd Ağdamski ilə birgə Fəhlə-kəndli klubunun səhnəsində M.F. 

Axundzadənin, N.Vəzirovun, Ə.Haqverdiyevin və Ü.Hacıbəylinin əsərlərini böyük həvəslə 

tamaşaya hazırlayır. Onlar Qarabağın ən ucqar kəndlərində tamaşalar, konsertlər verir, nadan, 

avam camaatı qəflət yuxusundan oyatmağa çalışırdılar. Qardaşı Murad Muradov Qaflana və onun 

sənət dostlarına teatr sənəti ilə bağlı hər zaman dəyərli məsləhətlər verir, imkan düşdükcə Abbas 

Mirzə Şərifzadə, Ülvi Rəcəb, Mirzəağa Əliyev, Əbülhəsən Anaplı, Əli Qurbanov və başqa bu 

kimi görkəmli sənətkarlarla tanış edir. 1937-ci ildə Ağdamda Dövlət Dram Teatrı açılanda 

Q.Muradov artıq xalq arasında tanınan bir sənətkar idi. O, müxtəlif illərdə bu sənət ocağından 

əlavə Qarabağda fəaliyyət göstərən xalq teatrlarında, Füzuli Dövlət Dram Teatrında və eləcə də 

digər müxtəlif truppalarda da aktyorluq edib. O, M.F.Axundzadənin “Hacı Qara”, C.Cabbarlı 

“Sevil”, “Od gəlini”, Ü. Hacıbəylinin “Leyli və Məcnun”, “O olmasın, bu olsun”, “Arşın mal 

alan”, S.Vurğunun “Vaqif”, S.Rəhmanın “Toy”, M.İbrahimovun “Həyat”, G.Mdivaninin “Vətən 

namusu”, Ə.Haqverdiyevin “Pəri cadu”, N.Nərimanovun “Nadir şah”, S.Qənizadənin “Dursunəli 

və Ballıbadı”, M.Təhmasibin “Bahar” kimi məşhur əsərlərində yaratdığı Hacı Qara, Atakişi, 

Altunbay, Məcnunun atası, Məşədi İbad, Soltan bəy, Kərbəlayı Hacı, Vidadi, Kərəmov, Həsənov, 

Yaqor, Niyaz, Təhmas, Dursunəli, Veysəl Mirzə obrazları ilə teatr tariximizə öz adını yazmış 

oldu. 

      Beləliklə, XX əsrin əvvəllərində Azərbaycan peşəkar teatrının ən ciddi, ağır problemlərindən 

biri sayılan müsəlman qadın aktrisaların yoxluğu bir çox teatr fədailərinin həyatı bahasına başa 

gəlirdi. Səhnədə qadın rollarını oynamağa məcbur olan və sənət yolunda həqarətlərə tab gətirən 

teatr fədailəri sırasında bu gün Qaflan Muradovun da adı çəkilir. O, bu çətin illərdə 

Ə.Haqverdiyevin “Dağılan tifaq”da Sona xanım, M.F.Axundzadənin “Müsyo Jordan və Dərviş 

Məstəli şah”da Şəhrəbanu xanım, Ü. Hacıbəylinin “Leyli və Məcnun”da Məcnunun anası, “O 

olmasın, bu olsun”da qulluqçu Sənəm, Z. Hacıbəylinin “Evliykən subay”ında Pərzad və s. bir çox 

tamaşalarda səhnəyə qadın obrazlarında da çıxıb. O, çalışdığı bütün sənət ocaqlarında nəinki 

aktyorluq edib, hətta dramaturqların əsərlərinin səhnələşdirilməsində lazimi bütün tədarüklərin 

görülməsi üçün canla-başla iştirak edib. Belə ki, əsrin əvvəllərində teatrlarımızda aktyor və 

repertuar kasadlığı ilə bərabər, rekvizit və kostyum problemi də mövcud idi. Cəhalətin və eyni 

zamanda teatrlarda büdcə yoxsulluğunun hökm sürdüyü bir zamanda qadınlara məxsus 

geyimlərin, cəl-cəvahiratların alınaraq teatra təhkimlənməsi mümkünsüz idi. Bu səbəbdən fədailər 

qohumlarının pal-paltarlarından xəlvəti istifadə etməli olurdular. Q.Muradovun Teatr Muzeyinin 

fondunda qorunan xatirələrindən bəlli olur ki, 1910-cu ildə Ə.Haqverdiyevin “Dağılan Tifaq” 

tamaşasında Sona xanım obrazı üçün lazım olan kostyumu aktyor özü tədarük edib. O, səhnəyə 

evdə heç kimdən icazə almadan gizli götürdüyü anası İmmi xanımın libasında çıxıb. Hətta aktyor 

bununla kifayətlənməyib, qrim ilə öz anasının simasını, üz cizgilərini elə məharətlə yaradıb ki, 

tamaşa salonunda oturan qohumlarından biri “xalasını” görəndə təəccüblənib və ayağa qalxaraq 

etirazını bildirib. Lakin teatr heyəti onu sakitləşdirərək, hal-hazırda səhnədə çıxış edənin İmmi 

xala deyil, Qaflan olduğunu izah ediblər. Aktyor sonralar bu hərəkətinə görə ailəsi və qohumları 

tərəfindən bərk danlandığını da etiraf edib.  

     Bir sözlə desək, ömrünün 60 ildən çoxunu sənətə həsr edən Q. Muradov səhnə ilə nəfəs alan 

bir sənətkar idi. Onun istər ciddi, istərsə də komik obraza girmək bacarığı, yaratdığı rolu həqiqi 

mənada yaşamaq istedadı çox güclü idi. Aktyorun fəaliyyəti daima yüksək qiymətləndirilərək 

müxtəlif mükafatlarla, fəxri fərmanlarla təltif olunub. 1943-cü ildə o, Əməkdar artist fəxri adına 

layiq görülüb. 

     Bütün ömrünü milli teatr sənətinin tərəqqisinə, xalqın mənəvi-əxlaqi yüksəlişinə, 

mədəniyyətin inkişafına sərf edən Qaflan Muradov 14 aprel 1970-ci ildə Ağdamda vəfat edib. 

     Aktyorun şəxsi arxivi Cəfər Cabbarlı adına Azərbaycan Dövlət Teatr Muzeyinin fondunda 

qorunur. Onun yaradıcılığına dair bir neçə eksponatı diqqətinizə təqdim edirik. 

AYGÜN BAĞIRLI 
 

 AMEA NİZAMİ GƏNCƏVİ adına Ədəbiyyat İnstitutunun  

                elmi katibi, filologiya üzrə fəlsəfə doktoru, dosent 
   

VAQIF SƏMƏDOĞLUNUN DRAMATURGİYASI 
 

      Vaqif Səmədoğlunun dramaturgiyasında bir, yaxud bir neçə ailənin münasibətləri fonunda 

cəmiyyətdəki ictimai-sosial, siyasi vəziyyət, mənəvi durum, həmçinin insan – cəmiyyət, 

cəmiyyət – ziyalı münasibətləri əks olunur.  

      Müəllifin maraqlı pyeslərindən biri Nikolay Erdmanın “Somoubiysa” əsərinin motivləri 

əsasında yazdığı “İntihar” adlı üçşəkilli, özünün qeyd etdiyi kimi, “ağlamalı-gülməli təbdil”dir. 

Əsərdə keçid dövrü Azərbaycanının həm sosial problemlərindən, həm ictimai-siyasi durumundan 

bəhs olunur. Pyesin qəhrəmanı Azər işsizlikdən, həyat yoldaşı Məsmənin məvacibi hesabına 

yaşamaqdan təngə gələrək ilk baxışdan ciddi görünməsə də intihar etmək qərarına gəlmişdir. Hər 

şey yoldaşı Məsmənin və qaynanası Xeyransanın onun bu qeyri-ciddi qərarını böyüdüb ətrafa 

yaymasından sonra başlayır. Yalançı vətənpərvər, “xalq qəhrəmanı” Elcan Vətənski, istedadsız 

şair-dramaturq Şəkər Bədbin, türkiyəli iş adamı ilə ailə qurmaq istəyən Kleopatra və Elladanın 

bu intihardan qazanmaq istəklərini, öz məqsədlərinə çatmaq niyyətlərini göstərən müəllif 

cəmiyyətin müxtəlif sferalarındakı problemləri komik-dramatik şəkildə təqdim edir. Azərin 

intiharqabağı yazdığı – “Mənim ölümümdə heç kəsi günahlandırmayın” – məktubunu öz 

istəklərinə uyğunlaşdırmaq, onun ölümündən istifadə etmək istəyənlər bir-bir qəbula gəlirlər. 

“Xalq qəhrəmanı” Elcan Vətənski ona, –   ölürsənsə, boşuna ölmə, millət uğrunda öl, ölüm 

konsepsiyan olsun – deyə, minnət qoymaqla həyatla vida məktubunu yazmağı boynuna götürür 

və “A millət, türklük bater, millət geder, qalx əyağa, qalx, nə iqtidara, nə müxalifətə indən belə 

bel bağlama, öz səsini ucalt. Vətənski təkin oğulların var, a biçarə köçəri nəvələri, a oğuz 

törəmələri!” – məzmununda mətn hazırlayır.   

ƏDƏBİ TƏHLİL 

     İstedadsız şair Şəkər Bədbinin isə Azərdən istəyi başqadır. O başa düşür ki, Azərə – 

“Öldürmə özünü! Yer üzündə yaşayan hər bir insan təkrar olunmazdır, Allahın verdiyi ömrü 

sona qədər, Allah borcu kimi yaşayıb, sonda Allahın özünə qaytarmaq lazımdır”, kimi 

tövsiyyələr verməlidir. Amma ona sizə yalvarıram, ədəbiyyatımız, dilimiz, mədəniyyətimiz 

uğrunda qurban verin cavan ömrünüzü qoca ölümə, ədəbiyyatsız dil, dilsiz millət yoxdur. O dilin 

adını nə qoyursansa, qoy…” kimi boğazdan yuxarı gəlişigözəl sözlər söyləməklə, ondan bu 

məzmunda məktub yazmasını istəyir: “Yazın ki, dövlət büdcədən qələm sahiblərinə pul ayırsın, 

nəşriyyatları maliyyələşdirsin. Gələn ilin sentyabr ayında mən bədbəxtin altmış yaşı tamam olur. 

Dediyim nədi? Demirəm Respublika sarayında, heç olmasa Filarmoniyada xudmani bir toplantı 

keçirilsin”.  Beləliklə, öz şəxsi istəklərini həyata keçirmək üçün başqalarının ölümündən istifadə 

edən adamlar öz nitqləri ilə iç üzlərini açıb göstərirlər. Bütün bu müraciətləri görən Azər – 

Ancaq mən görürəm ki, Azərbaycana, onun indiki problemlərinə bir ölü çox azdır! Gündə azı 

iyirmi adam öldürməlidir bu məmləkətdə özünü – deyir. 

     Əsərin sonunda Azərin lal-kar olduğunu bilmədiyi, kənddən yeni gəlmiş, hələ “şəhərin 

intellektual hisi, tüstüsü ilə” beyni zəhərlənməmiş gənc oğlana söylədiyi maraqlı monoloqu var. 

Monoloqun bir yerində deyir: bayaq bura, cavan oğlan, keçmiş qonşumuz Akop gəlmişdi. 

Tapsan, niyə gəlmişdi? Adının Akop olduğunu unudub, erməni kimi, başa düşürsən, millət kimi 

gəlmişdi. Bizdən torpaq istəyirlər. Savaş gedir. Onlar da qırılır, biz də. Niyə? Ona görə ki, onlar 

da adlarını unudub, biz də. Azər Akopa, Akop Azərə heç bir vaxt əl qaldırmaz, amma erməni 

türkü, türk ermənini “uf” da demədən öldürər. Çünki millət olublar. Qarabağ isə, cavan oğlan, 

bizdən də, ermənilərdən də qabaq olub, vaxtla, millətlə, ölkəylə ölçülməyib. Müəllif bu qənaətə 

gəlir ki, insan millətinin zəhərli ideologiyasının, lazımsız hədəflərinin, uydurduğu xülyaların 

qurbanına çevriləndə (Akop kimi) insanlığını, fərdiliyini, əsl kimliyini unudur. “Başbilənləri”nin 

ideyalarının quluna və alətinə çevrilir. 

     “Generalın son əmri” ikihissəli tragikomik pyesində kiçik bir ailə daxilində baş verən 

hadisələrin fonunda böyük mətləblərə toxunulur. Həm repressiyanı, həm II dünya müharibəsini 

görmüş, hər ikisində Stalin qarşısında neçə-neçə insanın ölümünə fərman vermis, ailəsini 

sürgünə göndərmiş generalın bütün ittihamlardan üzüağ çıxmağa bəhanəsi var. Hətta sənədlərlə, 

qovluqlarla. Məsələn, vaxtı ilə – 37-ci ildə bir ay zirzəmidə saxlayıb, sonra  “xalq düşməni” kimi 

öldürüb, ailəsini isə Qazaxıstana sürgünə göndərdiyi şəxsin əlli ildən sonra  intiqamını almağa 

gələn qızının qarşısına atasının əli ilə yazdığı, imza atdığı elə sənədlər qoyur ki, qadın generaldan 

üzr istəyib geri qayıdır. Ömür boyu bu generalın əmrlərini yerinə yetirən cəllad isə bir fərari ilə 

söhbətində işlərinin fəlsəfəsini anlatmağa çalışır. Cəllad əslində günahları birmənalı başa 

düşməyi düzgün saymır və bunun Tolstoyun “Sergey ata” əsərində çox gözəl ifadə olunduğunu, 

bu səbəbdən o əsəri otuz iki dəfə oxuduğunu deyir. Əslində cəllad o əsəri oxumaqla təsəlli 

tapmağa, gördüyü işlər üçün özünə haqq qazandırmağa, görünür, vicdanını rahatlamağa çalışır. 

Cəlladla fərarinin dialoqu çox maraqlıdır. O, fərariyə deyir ki, allahın yaratdığı ağaclardan fərqli 

olaraq insanın yaratdığı dar ağacı bütün fəsillərdə bar verir, həmişə “meyvəsi” üstündə olur. 

İnsan öldürməyi bacarmadığından güllələri alman əsgərlərinin başı üstündən havaya atan, 

beləliklə içdiyi əsgər andına xilaf çıxan, bu üzdən mayorun “al tapançanı, get özünü öldür”, – 

dediyi fərari, axı özüm də adamam, mən adam öldürə bilmirəm deyib, cəlladdan kömək istəyir. 

Hər gün neçə insanı çətinlik çəkmədən dar ağacından asan cəllad, “Mən cəlladam! Qatil, 

başkəsən, adam öldürən deyiləm! Buna rəsmi əmr olmalıdır, mən qanuna zidd gedə bilmərəm, 

get generaldan sənəd al gəl, sonra” – deyir. General isə müharibə bitdiyi üçün fərariyə sənəd 

verməyi qanunsuz hesab edir. Müəllif demək istəyir ki, general da, cəllad da neçə-neçə ölümə 

bais olsalar da, onlar özlərini əmr adamı, qanun adamı hesab edirlər. Qanun icazə verməsə, onlar 

belə iş tutmazlar. Ölümsə qanuniləşəndə onlar üçün adi iş hesab olunur. 

      Generalın heç vaxt əməl olunmamış əmri olmayıb, ancaq son əmrindən başqa. O, nəvələrinə 

mehriban olmağı əmr edir: “Bir şeyi də unutmayın, bu gün müharibə edən ölkələr sabah barışıb 

müttəfiq, dost ola bilirlər, bu gün bir-birini qıran millətlər sabah bir süfrə başında oturub çörək 

yeyirlər, ailədə isə xırdaca incik yarası belə heç bir zaman sağalmır, irinləyə-irinləyə böyüyür, 

qanqrena verir. Onu da yalnız kəsib atmaqla qurtarmaq olar”. Amma nəvələr generalın son 

əmrini yerinə yetirmirlər. Babasının ölümündən sonra bütün miras və mülkləri öz əlinə keçirən 

qız nəvə qardaşına heç nə vermir. O, əsər boyu babasından anasının aldığı lüstranı əziz xatirə və 

yadigar kimi istəsə də, baba mülkünü ələ keçirən kimi çilçırağı zibilliyə atır.  Hamıya əmr edən 

general öz kiçik ailəsində sabitlik yarada bilmir. 

      “Yumurta” pyesində müəllif səhiyyə sahəsindəki boşluqları, senssasiyalı xəbər axtarışında 

olan medianın problemlərini, görüntü üçün “xeyriyyəçilik” edən məmurların simasını 

göstərmişdir. 

      “Bəxt üzüyü” pyesi şairin maraqlı və ən çox populyarlıq qazanan əsərlərindəndir. Əsərin 

“Bəxt üzüyü” adlanması təsadüfi deyil, bəxt üzüyü xalqın mental yaddaşında xoşbəxtliyin 

simvoludur, yeni həyatın astanası, gözəl gələcəyin nişanəsidir və onun itməsi Moşunun 

xoşbəxtlik sözünün qafiyəsini itirməsi kimidir. Tapılmayan xoşbəxtlik sözünün qafiyəsi yox, 

xoşbəxtliyin özüdür. Əgər Moşu Göyəzənli əsər boyu xoşbəxtlik sözünə qafiyə tapmırsa, bu 

onun təkcə şair kimi istedadsız olmasını göstərmir. Əsərdə hər qəhrəmanın xoşbəxt olması üçün 

nə isə çatmır. Hamı xoşbəxt olmaq üçün nə isə axtarır, Tanrıverdi dayı ağacları suvarmaq üçün 

mərhəməti olan birini, kimsəsizlər evində böyüyən, Hüseyn içki üçün pul, Sara üzüyünü axtarır. 

Hətta hamıdan xoşbəxt görünən, həyat yoldaşı Rasimdən hər cür qayğı görən Seda da həyatını 

rəngləndirmək üçün nə isə axtarır. Pyesdə Moşu Göyəzənli, Tanrıverdi dayı, Söylü kimi hər biri 

fərqli və maraqlı xüsusiyyətə, cizgi və xarakterə mənsub obrazlar və müxtəlif ailə tipləri 

vasitəsilə Vaqif Səmədoğlu həm cəmiyyətdə, həm insanlar arasında, ziyalı və mühit 

münasibətlərindəki problemləri göstərmişdir. Vaqif Səmədoğlunun yaradıcılığından danışanda 

vurğulayırlar ki, o, şair kimi nə qədər kədərli və pessimistdirsə, dramaturq kimi o qədər 

komikdir. Əslində isə Vaqif elə dramaturgiyasında da həmin Vaqifdir. Onun pyeslərində də insan 

faciəsi var, ziyalı faciəsi var, başa düşülməmək var, yasaqlar var, ağrı var, amma sadəcə burada 

ağrı komik tərzdə təqdim olunur. 

      Vaqif Səmədoğlu Azərbaycan səhnəsinə yeni və maraqlı şair obrazı gətirdi. Akademik İsa 

Həbibbəyli bu haqda yazır: “Dramaturgiya sənətində Vaqif Səmədoğluda dərin qatlardan gələn 

ənənə zəminində daha çox yeni yanaşma müşahidə olunur. Belə ki, Səməd Vurğun “Vaqif” 

dramında Molla Pənah Vaqifin timsalında ideal sənətkar obrazı yaratmağı ön mövqeyə 

çəkmişdirsə, Vaqif Səmədoğlu “Bəxt üzüyü” pyesində şair Moşu Göyəzənlinin simasında 

sənətkar və cəmiyyət münasibətlərinə üstünlük vermişdir. Sənətkara münasibətdə Səməd Vurğun 

sənətindəki romantik pafosu Vaqif Səmədoğlundakı realist yanaşma əvəzləyir. “Vaqif” dramında 

Molla Pənahı əhatə edən saray əyanlarının yerinə “Bəxt üzüyü”ndə Moşu Göyəzənlinin 

ətrafındakı məişət planında düşünülmüş sadə adamlar səhnəyə çıxarılmışdır. Hətta Moşu 

Göyəzənli obrazındakı romantik görüntü komik ünsürə çevrilmişdir. Beləliklə, Şair və Zaman 

mövzusunda tamamilə yeni əsər meydana çıxmışdır”.  

      Hüseyn Abbaszadə isə yazır: Ədəbiyyatımızda Məşədi İbad kimi səhnədən həyata ayaq açan 

və milyonlar tərəfindən tanınıb qəbul edilən surətlərdən biri də Vaqifin yüksək ustalıqla yaratdığı 

Moşu obrazıdır. Əlavə edək ki, təkcə Moşu yox, əsərdəki bütün obrazlar məişətdən, həyatdan 

gəlmişdi və hər biri Vaqif Səmədoğlunun fırçası ilə rənglənib, bəzənib həyata qayıdıblar. Söylü, 

Seda, Hüseyn və Moşu kimi. 

"YEVA ÜÇÜN POÇTALYON" ƏSƏRİNƏ QISA BAXIŞ 
 
        “Bu gün ilk dəfə ölümün gördüyü işin nəticəsinə doğru uçuram. Mənim ulu nənəm 

ölümündən sonra mənə ev miras qoyub. Qarşıla məni, Azərbaycan!” 

 

     Bu sitat Azərbaycanın ucqar kəndində miras qalmış ailə mülkünü özəlləşdirməyə gələn 

xaricdə yaşayan gənc klinika sahibəsinin başına gələnlərdən bəhs edən, oxucunu mistik hadisələr, 

qaranlığın ağlagəlməz sirlər, keçmişlə bugünün qarışıq aləminə salan, rusdilli oxucularına daha 

çox tanış olan Almaniyada yaşayan Azərbaycan əsilli gənc yazıçı Aleksandra Azima Reynhardtın 

(Zulalova) çox saylı əsərlərindən Azərbaycan dilinə ilk tərcümə olanan "Yeva üçün poçtalyon" 

kitabındandır.  

Əsərin tərcüməçisi yazıçı-tərcüməçi Təranə Məmməd, redaktorları Bakı  Slavyan Universitetinin 

professoru Flora Naci və şair, publisist Rəfail Tağızadədir. 

Əsərin qəhrəmanı Yeva qısa səfərdə gözləmədiyi hadisələrlə  qarşılaşır. Qərbliyə qəribə gələn 

Azərbaycan adətləri, həyatı,  həyata baxışı və yaşayışı onu sevinclə təəccüb arasında qoyur. 

Baş verən hadisələr bir-birini o qədər tamamlayır ki, hətta keçidlər belə hiss olunmur. Əsəri 

oxuyarkən arada fasilə verməli olanda da, sonrasının necə olacaq haqqında düşünürsən.  

Müəllifin uzun müddət xaricdə yaşayaraq adət-ənənələri, olanları, xüsusiyyətləri bu qədər 

dəqiqliklə yadda saxlamağına təəccüblənirsən. Burda yaşayaraq unutduğumuz, yaddan 

çıxartdığımız, əsərdə üstündə xüsusi dayanılan məqamlar, işlədilən ifadələr adamı uzaqlara aparır. 

Keçmişi təzədən yaşamış kimi olursan.  

 

        
 

      Əsər rus dilində yazıldığından xırdalıqlarına kimi qeyd olunan hadisələrin cərəyan etdiyi 

Azərbaycan kəndinin, onun gözəl təbiətinin, zənginliyinin bədii təsviri xarici oxucu üçün həm də 

bir tanıtımdır.  

      Qərblə Şərq adamının – Yeva ilə Yasminin düşüncə tərzi, üstünlükləri,  mədəniyyətlər, 

reallıqlar, xarakterlərin görünməyən tərəflərinin fərqli formada çatdırılması ifadə konkretliyində 

öz əksini tapır. 

                    PUBLİSİSTİKA   

Texnologiyanın inkişafı və yaratdığı münasibətlərdə uzaqlaşmalar və narahatlıqlar... Telefona 

bağlılıq. Telefonsuz yaşamağın çətinliyi və onsuz yaşanan rahatlıq və sərbəstlik bu iki insanın adi 

söhbətlərində çox aydın izah olunur. 

Vaxtı ilə insanların qorxub ehtiyatlandığı cadugar qadının həyatı və onun çoxdan bağlı qalmış 

otağı... 

Bu mistik əsərdəki psixoloji məqama baxış, təkcə həkim baxışı deyil, bu, həm də yazarın 

özünəməxsus yanaşmasıdır. 

Müəllif reallıqları və təsəvvürü çox qısa və anlaşılan formada çatdıra bilir.  

Əsərdə oxucunun diqqətini çəkən elə bənzətmələr, ifadələr var ki, onlarla ilk dəfə rastlaşırsan.  

Şərqdə daşın insan həyatındakı anlamı... 

Şərqlinin və qərblinin qəbiristanlığa münasibəti, baxışı.  

Sevgi... Şərq və Qərb qadını... 

       “Bağça axşamın sərinliyini yaşayırdı. Növbəti isti gün ağaclara halal etdikləri sərinliyi və 

rahatlığı bağışlayaraq geri çəkilirdi. Bülbüllər gecə könsertinə hazırlaşırdılar, günəş yatmağa, 

Yeva isə qaçmağa.”  

Olanlardan uzaqlaşmağa... 

 

Rəfail Tağızadə 

25.07.2023 

 

 
 

 

 

 

 



Avqust 2023                                                                                     ƏDƏBİ OVQAT 

 

 
 

78 

 

 

 

 

 

 

 

 

 

     “OD PARÇASI” Ədəbi Məclisi 2001-ci ilin oktyabr ayından 

fəaliyyət göstərir. Məclis əsasən Abşeron rayonunda, eləcə də Bakı və 

Sumqayıt şəhərlərində yaşayıb yaradan bir qrup şairlərdən təşkil 

olunub. Məclisin üzvlərindən Nurəddin Mirzəxanlı, Xaliq Laçınlı, 

Vəliş Qaragöl, Məmməd Kərəm, Cavanşir Əsgər, Həkim Məhi, Tahir 

Əyyuboğlu, Şükufə Qarabağlı, Rəna Mərzili, Nurəstə Telmanqızı, 

Sədayət Sədad, Sənan Çıraq, Esmira Məmmədli, Səmayə Güləliqızı, 

Bəydadaş Cəfərli, Natiq Səfiyev, Camal Cabbar, Xanlar Zəngəzurlu, 

Azad Qəlbinur, Mütalib Tahiroğlu, Şəfəq Sahibli, Zəhra Səfəralıqızı, 

Ramiz İsmayıl, Təyyar Mirzə, Dəstəgül Zamanlı, Tahir Dəmirçi, 

Xanirə Röya, Mina Rəşid, Günay Ümid, Zaur Qəriboğlu, Pərviz 

Axund, Aytən Təhmasib, Vüsal Ağa, Ceyhun Fikrət, Validə Vahid, 

İlduzə Hacıqızı, Səadət Abbas, Nailə və başqalarını göstərmək olar.  

 

Allah dünyasını dəyişən yazarlarımıza rəhmət eləsin.  

Ruhları şad olsun! 

 

“Ədəbi ovqat” jurnalına davamlı uğurlar arzusu ilə bəzi üzvlərimizdən 

bir neçə yarpaq.  

Əməkdaşlığımız da davamlı olar, inşallah!    

 
 

 

 

 

 

 

 

 

 

 

BÖLGƏLƏR:  XIRDALAN 

MƏLAHƏT YUSİFQIZI 
 

OYNADIRSAN 
 

Yerdən perik düşən fələklər ilə, 

Fələklərdən keçən küləklər ilə, 

Küləklərlə gəzən mələklər ilə, 

Başımın üstündə at oynadırsan. 
 

Çaşıb, hər fürsəti vermişəm ələ, 

Götür son ümidi, fürsətə bələ. 

Bələ, fələklərdən bir arzu dilə,  

Birdən yeddiyədək qat oynadırsan. 
 

Haqqı döndərirsən şirin dilinə, 

Vədə qurban gedən neçə ilinə. 

Əlini atırsan işıq selinə, 

Paralanmış evdə çat oynadırsan. 
 

Bu Əjdaha sevgi ömrümü yedi, 

Anam zilə çəkdi, atam bəm dedi. 

Əlində bu sevgi şahmatdı, nədi?! 

Şahları qoyursan mat, oynadırsan. 
 

KÖLƏLİYİNƏ  YERİ 
 

Yarımçıq hasar, 

tay qapı. 

Uçuq dam-baca, 

tövlə-pəyə. 

Başından bala dağıtmış ana, 

ərindən sökülmüş qadın, 

paralanmış qadın ürəyi. 

Keşiksiz sərhəd dirəyi. 

Yox tərəfin var qonşusu. 

Qonşu tərəfdən gələn içməli su. 

Su üstündə düşmən qonşunun ayaqyolusu. 
 

Kənd arası qəbirlık,- 

başçısız birlik. 

Mərmər başdaşı yörəsində hörülmüş divar,- 

yanında qadınına saxlanmış qəbir yeri, 

XXI əsrin şeiri. 

Bir sözlə dağılmış yurd, 

basılmaqda olan torpaq, 

Göyündən asılmış Haqq. 
 

...Sənlik deyil 

bu burulğandan çıxmaq, 

tərksilah axmaq!  

Yeri köləliyinə, yeri! 

                                                      29.04.2008. 
 

FƏRQ ELƏDİLƏR 
 

Bu il nə uğursuz ildi, - dedilər, 

Dünyanı virusa qərq elədilər. 

Yoxa çıxardılar Cənub-Şimalı, 

Qütbləri Qərb ilə Şərq elədilər. 
 

Üz-üzə durdular din arxasında, 

Yandırıb yaxdılar şəhid yasında. 

Durub Qarabağın astanasında, 

O tayla bu taya fərq elədilər.  
 

Bu torpaq nə qədər xəyanət gördü, 

Qiyamətdən öncə Qiyamət gördü. 

Guya barışığa bəyanat gördü, 

Hiyləni, kələyi sərgilədilər. 
 

Kimi haqqa, kimi nahaqqa vurdu, 

Kimi həqiqətdən yalan uydurdu. 

Uydurub, yalandan həqiqət qurdu, 

Atəşlər toqquşub, bərq elədilər. 

                                    03.11.2020. 

TƏKCƏ 
 

Dərələr səngərdi, təpələr barı, 

Təbiət yaradıb hər daş hasarı. 

Altında gizlədib yatırı, varı, 

Üstünə çıxarıb suları təkcə. 
 

Bitirib nə qədər yaşılı, alı, 

Xalçadı üstündə çeşidi, xalı. 

POEZİYA 

Gözəlliyi salıb çox qalmaqalı, 

Başına bəladı bu varı təkcə. 
 

Varının üstündə çoxu oynayır, 

Acı yandan baxır, toxu oynayır. 

Bilən kəmənd atır, oxu oynayır, 

Atəşdi saçımın tumarı təkcə. 
 

Barış deyə məni aldadır dünya, 

Dadına baxıram, bal dadır dünya. 

Guya Haqq uğrunda qaldadır dünya, 

Başında oturub şahmarı təkcə. 
 

Alt qatı qarğışdı, nalədi vaxtın, 

Yazı da, yayı da qar-qışdı baxtın. 

Üstü şər-Şeytana alqışdı taxtın, 

Haqq yox, Şeytan tutur damarı təkcə. 

                    Kiçik Qaramurad, 30.09.2020. 
 

GƏLƏCƏYİ SÖNDÜRDÜM 
 

Gələcəyi söndürdüm,  

daha yatmaq vaxtıdı. 

Bu yuxunun içində  

dərdi tutmaq vaxtıdı. 
 

Dərd pambıq şələsidi,  

Yaddaşı böləsidi.  

Nəm çəkə biləsidi, 

Günə atmaq vaxtıdı. 
 

Yolun gəlhagələdi, 

İçin, çölün tələdi. 

Həyat ağır şələdi,  

Başı qatmaq vaxtıdı. 
 

Özümü heç tutmadım,  

hədəfə düz atmadım. 

Bir sahilə çatmadım,  

İtib, batmaq vaxtıdı.  
 

Dırnaq məndən, diş məndən,  

Dost düzəltdim düşməndən. 

Pıtraq düşmən, düş məndən! 

Haqqa çatmaq vaxtıdı. 

                              16.05.2019.    
 

ÖZÜMƏ YETİK GƏZİRƏM 
 

Nə yükdü, əyib belimi?! 

Mən beli bükük gəzirəm. 

 

 

İynə batır barmağıma, 

Mən hələ üskük gəzirəm. 
 

Dəyişdi qışla yazımı, 

Daşa yamadı azımı. 

Çitədi alın yazımı, 

Taleyi sökük gəzirəm. 
 

Dağılıb damım, öylərim, 

Baxdım Yer dayaz, Göy dərin. 

Uçub neçə qat göylərim, 

Örtməyə örtük gəzirəm. 
 

Çoxu baxmır dünənimə,  

Yeddi arxa dönənimə. 

Güllə atır dinənimə, 

İtkinəm, itik gəzirəm. 
 

İtirdiyim bu cahanda  

Haqqım canda, haqqım qanda. 

Haqsız dolanır haqqımda, 

Çəkməyə tətik gəzirəm. 
 

Mindim Dürat-Qıratına, 

Düşdüm ellə elatına. 

Cəllad baltası altına 

Qoymağa kötük gəzirəm. 
 

Məlahətəm, yox dağ-daşım, 

Ya yol gedim, ya yol aşım. 

Bax, öz əlimdi, öz başım, 

Özümə yetik gəzirəm. 

                         21.04.2019. 
 

DÖYÜRSƏN 
                 Qıçını itirən döyüşçüyə 
 

Bir ayaq üstündə tələsən oğlan! 

Qoşa çəliyini yerə döyürsən! 

Sənə asan gəlir dördnala çapmaq, 

Dördə atılmamış birə döyürsən. 
 

Allahını sevib, öydüyün halda, 

Şeytanını qırıb, əydiyin halda, 

Ayağını yerə döydüyün halda, 

Başını ocağa, pirə döyürsən. 

 

Ürəyini niskil didir, bilirsən. 

Yaşamağın eşqi nədir?! Bilirsən. 

Ömür çəlik üstdə gedir, bilirsən, 

Yenə bildiyini sirrə döyürsən. 

                        09.02.2017. 

      NEMƏT QASIMLI  
 

 MƏN OYAQ İDIM  
        

Elə bir xoş anda gəldim dünyaya, 

baxdım, yatmış idi, mən oyaq idim.  

Ələst aləmində gəzirdi ruhum,  

Bəxtim yatmış idi, mən oyaq idim. 

 

Beləcə xoş anlar artdı, çoxaldı  

Başımın üstünü, şan-şöhrət aldı.  

Ömür cavanlaşdı, zaman qocaldı  

Vaxtım yatmış idi, mən oyaq idim. 

  

Haradan biləydim, ayılacağam,  

Zərrə-zərrə olub yayılacağam.  

Gəldiyim dünyaya qayıdacağam,  

Taxtım yatmış idi, mən oyaq idim.  

                                 05. 05. 2012.  

 

YETƏR DAHA BU QƏDƏR 

ÖZÜMÜ DANLAMAĞIM   
 

Təzədən yarat məni, ey Yaradan, tut qayım!  

Keçmiş əl çatan olsun, az özümü danlayım.  

Yarat ki, olanları bir də görüb anlayım,  

Çətindi bir baxışla tutub, nişanlamağım,  

Yetər daha bu qədər özümü danlamağım.  

 

Sənə çox inanırdım, indi də inanıram,  

Ozamankı səhvimi anlayıram, qanıram.  

 

Atam, anam var idi, itirmişəm, yanıram,  

İndi çox asan olur onları anlamağım,  

Yetər daha bu qədər özümü danlamağım.  

 

Dünyanın işinə bax, möhlət də verilməyir,  

Ürək alışıb yanır, kənardan görünməyir.  

Doğma kimdi, yad kimdi, heç biri 

bilinməyir,  

Görünənlər çözülmür, çətindi yanlamağım.  

Yetər daha bu qədər özümü danlamağım.  

 

Məni təzədən yarat, hər izi, yolu bilim!  

Haqqın yolunu yenə baş bilim, dolu bilim.  

Xəyallarda qurduğum varlığı, "Ol"u bilim,  

Həyat xəyal deyil ki, çətindi sonlamağım,  

Yetər daha bu qədər özümü danlamağım.  

 

Deyiləcək sözləri göz yaşımla yazıram,  

Hər nə oldusa oldu, olacağa hazıram.  

Özümü aldadaraq, tərsi düzə yozuram,  

Uyuşub qarışmayır hər genlə, qanla bağım,  

Yetər daha bu qədər özümü danlamağım.  

 

Nemət bir də yaranmaz, bunlar bir təsəllidi,  

Hansı yolu getdiyim təkcə sənə bəllidi.  

Ömür yarıya çatıb, yaşım indi əllidi,  

Keçənə güzəşt deyib, ötdü zamanla çağım,  

Yetər daha bu qədər özümü danlamağım.  

                                                     05.05.2023.  

 

A DAĞLAR   
 

Uşaqkən qoynunda çox dolaşmışam,  

İndi böyümüşəm, şadam, a dağlar!  

İllərdir, aralı düşmüşəm səndən,  

O doğma yerlərə "yadam", a dağlar!  

 

Çıxardım zirvənə, baxardım kəndə,  

Tarixim yazılıb o göy çəməndə.  

Hay-haray salardım bir zaman mən də,  

Dilim susqun qalıb, lalam, a dağlar!  

 

Yadıma salanda hər dəfə səni  

Şümşad qayaları, dumanı, çəni.  

O günlərə qaytar, sən Allah, məni!  

Olum əvvəlki tək balan, a dağlar!  

 

Dərdlərin çarəsi səndə bilindi,  

Nələr yaratmışdın, nələr silindi.  

Sazım ruha dönüb, gözə göründü,  

Nemətəm, yaşayan adam, a dağlar!  

                                   27.03 2023. 

 

QARDAŞ  

 
     Atif İslamzadənin “Qoyun sürüsü”' 

şeirinə. 

 

Daha gedə bilmir o yan, bu yana,  

Tutub hey kəsirlər qoyunu, qardaş! 

Aran da, yaylaq da tarixə dönüb,  

Beləcə pozurlar oyunu, qardaş! 

  

Köpək çoban olur, keçi hay deyir, 

Olub keçənlərə hay-haray deyir.  

Əliylə ötürüb, sonra vay deyir,  

Guya bilmir, qurur vayını, qardaş!       

 

Daha yoxuş yoxdu, enişdi ancaq, 

Qayıdışı yoxdu, gedişdi ancaq.  

Deyirlər, bu dünya genişdi, ancaq,  

Bir əlçim görürük boyunu, qardaş! 

 

İndi yox buynuzu, nə də yox başı,      

Sanki gəzdirirlər bədəndə daşı.  

Min oyun çıxardır, çapır hey naşı, 

Axtarsan, tapmazsan tayını, qardaş!  

 

Çobanı itməyib, adı dəyişib,  

Ağzının ləzzəti, dadı dəyişib.  

Çuxası, başmağı… zadı dəyişib  

Unudub nəslini, soyunu, qardaş! 

 

Sürü yol gedirmi, təkəsi olsun?!  

Ağır yükümü var, çəkəsi olsun?!  

Nəyinə lazımdı, yekəsi olsun?!  

Süzələr aşının suyunu, qardaş!  

 

Mələməmiş olsa, ömrü uzanar,  

Bir neçə ay yaşam haqqı qazanar.  

Goy çəməndə o bixəbər qızınar, 

Mələdərlər, “alar payını”, qardaş!  

 

 

Nə qədər kəssələr qoyun başları,  

Löyün-löyün yedirsələr aşları,  

Yenə də satacaq o, qardaşları  

Çəkəcək kəndirə boynunu, qardaş!  

 

Çətin ki, qoyunlar verə baş-başa,  

İnanma dayana tamah, bozbaşa.  

Qoyun qoyun olub, düşüb ataşa,  

Çətin eşidərlər hayını, qardaş!  

 

Xislət dəyişsəydi, qoyun olmazdı,  

Bu qədər fəlakət, oyun olmazdı.  

Nə qədər desən də, qanmaz qanmazdı,  

Bəlkədi xisləti, suyumu, qardaş! 

 

Nemətin doğruya, haqqa acı var, 

Ləyaqət, mərhəmət taxtı, tacı var.  

Bir Allahı, özü, saz-xəracı var,  

Eləyər el-oba toyunu, qardaş!  

                                   23.09.2022.  

 

 SUS İNDİ   
                

Yuxumu qatmışam, bu gün danışma,  

Sən Allah, sən Tanrı, bu gün sus indi!  

Sözlər bir tərəfdən, Gün bir tərəfdən  

Döyür hey başıma, deyir, su sindi.  

 

Biri şirin dilli, biri sərt olur  

Biri acılayır, biri pərt olur.  

Bəziləri susur, bizə dərd olur, 

Elə hey deyirlər, dinmə, sus indi.  

 

Ağsaqqalı belə, cavanı elə  

Hərə bir üzünə, mən də ki, belə.  

Təb gəldi, şeiri gətirdim dilə,  

Sazdan səda gəldi, bəsdi, susun di.  

 

Şeir bir ümmandı, mən də yazıram,  

Saz söz olan yerdə varam, hazıram.  

Olanları haqqa, düzə yozuram:  

-Nemət, tezdi hələ, gözlə!  

-…Su sındı?!  

                                                03.09.2022   

 

 

 

 



Avqust 2023                                                                                     ƏDƏBİ OVQAT 

 

 
 

83 

 
 

SÜKUFƏ QARABAĞLI 
 

 QƏLƏBƏN MÜBARƏK  
 

Şükür olsun Yaradanın dərgahına!  

Yuxularım, arzularım çin oldu.  

Başımın tacı  

Qarabağım azad oldu.  

Canım, varlığım Qarabağım!  

Azadlığın mübarək,  

Qarabağım!  

Sənin bağrını yaranın  

bağrını yardıq.  

Sənə xor baxanın  

gözünü ovduq.  

Sənin varını, yoxunu talan eləyəni  

İti qovan kimi qoyduq,  

Qarabağım! 

Qələbən mübarək! 

Qarabağ Azərbaycandır!  

Azərbaycanım, gözün aydın! 

Qələbən mübarək,  

mübarək olsun!  
 

AY QƏDİM GƏNCƏ   
 

Qana susayanlar çapır atında,  

Atəşlər oynayır hər sursatında.  

Fəryadın göylərin yeddi qatında.  

Nizami diyarı, ay qədim Gəncə! 

 

Dağılıb, şökülüb isti yuvalar,  

Yıxılıb, yaxılıb uca binalar,  

Fəryadlar göyləri lərzəyə salar,  

Nizami diyarı, ay qədim Gəncə!  
 

Neçə min çırağım, ocağım söndü,  

Yanıb, külə döndü körpə fidanlar. 

Dözdün qan donduran bu dəhşətlərə  

Nizami diyarı, ay qədim Gəncə!  
 

Zəhranın, Fidanın arzusu gözdə,  

Göz yaşları axır yanaqda, üzdə.  

Nələr donub qaldı məsum bənizdə, 

Nizamı diyarı, ay qədim Gəncə!  
 

Düşmən torpağından böyüyüb, keçib,  

Çörəyini yeyib, suyunu içib.  

İndi isə səni hədəftək seçib,  

Nizami diyarı, ay qədim Gəncə!  
 

Bu qanlı tarixi, gəl, unutma sən,  

Nəsildən-nəsilə ötürməlisən.  

Bu dərdə, ağrıya sən dözməlisən,  

Nizami diyarı, ay qədim Gəncə!  
 

ÇAL AŞIQ   
 

Aşıq, çal telli sazını,  

Dilləndir ömrün yazını.  

Dədə Qorqud avazını  

Çal, ay aşıq, çal sazını!  
 

Hər obanın yazı gəlsin,  

Gözəllərin nazı gəlsin.  

Bayram olsun, sazı gəlsin,  

Çal, ay aşıq, çal sazını!  
 

Saz havası, yaz gətirər,  

Gül- çiçəyə naz gətirər.  

Aşıq telli saz gətirər,  

Çal, ay aşıq, çal sazını!  
 

AY ƏZİZ ŞUŞAM   
 

Bəxtim, eşqim, hünərim,  

Tarixin həm məskənim.  

Qəhrəman mərd şəhərim,  

Ay əziz Şuşam!  

Göydə anamın səsi,  

İsti qaynar nəfəsi.  

Yerdə həzin nəğməsi,  

Ay əziz Şuşam! 

Dağların boran-qarlı,  

Duruşun dağ vüqarlı.  

Sözlü, söhbətli, tarlı,  

Ay əziz Şuşam! 
 

Nəğmələri oxunan,  

Soylu, köklü çox olan.  

Düşmənimə ox olan,  

Ay əziz Şuşam! 
  

Qarabağın qalası  

Səngər, sipər olası.  

Sabahına qalası,  

Ay əziz Şuşam!  
 

TALESİZ DOĞULMUŞAM   
 

Kədərdən, dərddən doldum,  

Göz yaşında boğuldum.  

Necə saralıb, soldum,  

Nə talesiz doğuldum?!  
 

Dolu olub, yağaram,  

Şimşək kimi çaxaram.  

Dərd içindən baxaram,  

Nə talesiz doğuldum?!  
 

Pisliyə, şərə yadam,  

Dindirmə məni, adam!  

Od püskürərəm, odam,  

Nə talesiz doğuldum?!  
 

Çox əzablara yaram, 

Sahibəm, ixtiyaram.  

Yenidən doğularam,  

Nə talesiz doğuldum?!  
 

Ömrü belə saxladım,  

Ağladıqca ağladım.  

Dərddən yara bağladım,  

Nə talesiz doğuldum?!  
 

DƏRD   
 

Daraq olub dərd məni  

Daradı daraq-daraq.  

Axtarıb tapdı, yenə  

Aradı soraq-soraq,  

Daradı daraq-daraq.  
 

Sığal çəkdı başıma,  

Zəhər qatdı yaşıma.  

Hər an çıxdı qarşıma,  

Budadı budaq-budaq,  

Daradı daraq-daraq.  
 

Ömrümə boran gəldi,  

Qış gəldi, talan gəldi.  

Nə gəldi, yalan gəldi,  

Təkcə dərd ömrə calaq,  

Daradı daraq-daraq.  
 

Büsbütün bədən yandı,  

Bilmədim, nədən yandı.  

Həm gəlib gedən yandı,  

Qan oldu silah, yaraq,  

Daradı daraq-daraq.  
 

Üzəngimi üzdü dərd,  

Yolu əyri düzdü dərd. 

İncələdi, sezdi dərd,  

Oxudu varaq-varaq,  

Daradı daraq-daraq. 
 

XARIBÜLBÜL  
 

Görənlər heyrandı sənə,  

Din, danış dərdini mənə. 

Qoy, dünya dinləsin yenə,  

Sənsən Qarabağ gözəli,  

Xarıbülbül!  
 

Sevdik səni, əzizlədik,  

Neçə illər yol gözlədik,  

Ümidimizi üzmədik,  

Sənsən Qarabağ gözəli,  

Xarıbülbül!  
 

Gözdən yaş axıdıb, gəldik,  

Həsrətin bağrını dəldik.  

Qələbəmizə yüksəldik 

Ay kövrək Şuşa gözəli,  

Xarıbülbülüm.  
 

Zəfərlər bizi ucaltdı,  

Ayrılıqlar sona çatdı.  

Həyat nə gözəl həyatdı,  

Sənsən Qarabağ gözəli,  

Xarıbülbül! 

  RƏNA MƏRZİLİ   

QOLUN DOLANMIŞDI VƏTƏN 

BOYNUNA 
 

Azərbaycanın Milli Qəhramanı 

Allahverdi Bağırova  
 

Qartal baxışların zəhmi doluydu, 

Qolun dolanmışdı Vətən boynuna. 

Koroğlu qeyrətli yolun uluydu, 

Eldarın hay verdi sənin hayına, 

Qolun dolanmışdı Vətən boynuna. 

 

Göynəyən Xocalı fəryadı, ahı, 

Yerdə səni gəzdi, göydə Allahı. 

Nəsillər unutmaz qanlı sabahı, 

Donmuş körpələri alıb qoynuna, 

Qolların dolandı Vətən boynuna. 

Üzünü söykədin Vətən üzünə, 

Hönkürdün Xocalı gəlin, qızına. 

Alışdın oduna millət qızına, 

Allah qiymət verər haqqın sayına, 

Qolun dolanmışdı Vətən boynuna. 
 

Koroğlum başının dəliləriylə, 

Vuruşdun, döyüşdün sən illər ilə. 

Yeridin, yürüdün könüllər ilə, 

Bir naxış da vurdun türkün sözünə, 

Qolun dolanmışdı Vətən boynuna. 

Batalyon yaratdın Vətən qorunsun, 

Lil ilə doluydu, sular durulsun. 

Yenidən Ağdamda büsat qurulsun, 

Çoban axtarırdın quzu, qoyuna, 

Qolun dolanmışdı Vətən boynuna. 

 

Nə sürü qalmışdı, nə yaylaq yeri, 

Buludla dolmuşdu sonsuz haqq yeri. 

Zülmətlə doluydu, hər çıraq yeri, 

Yazılıb olanlar tutqun Ayına, 

Qolun dolanmışdı Vətən boynuna. 

 

“Qorxmaz cəsarətli dürüstdən dürüst, 

Ağdamın Aslanı” – dil açdı dağ-düz. 

Gördün bu dünyanı olubdur alt-üst, 

Dözmədin kafirin zalım oynuna, 

Qolun dolanmışdı Vətən boynuna. 

 

6000 şəhid var, oy, Ağdamımdan, 

Nə oğullar çıxdı nurlu damımdan. 

Güc-qüvvət istərəm Yaradanımdan, 

Söykənib Qorqudtək bir övliyana, 

Qolun dolanmışdı Vətən boynuna. 

 

Vətən, azad ruhun şaddır, zəfər çal! 

Ziyarətə gəlib səni balalar. 

Gözün aydın, sən ay tilsimli yollar, 

Məzar üstə sirr açar bayraq ona: 

“Qolun dolanmışdı Vətən boynuna”. 

 

Türk qardaşım, Türk sirdaşım əzəldən 

Nələr çəkmiş, nələr  başım əzəldən. 

Turan, Quran vuran qoşun əzəldən, 

Haqq yetişdi, bu savaşın sonuna, 

Qolun dolanmışdı Vətən boynuna. 

 

Azad Vətən qucağında rahat yat! 

Yaşayarsan, nə qədər varsa həyat. 

Ay Rəna, haqq göndərdiyin yaz, yarat, 

Qəhrəman ruhları agah duyğuna... 

Qolun dolanmışdı Vətən boynuna. 

 

ŞƏHİD ANASI 

Gözü yaşlı məğrur durar, 

Qəmli-qəmli xəyal qurar. 

Ahı gedib dağlar yarar, 

Gül qoxulu haqq dünyası, 

Qurbanam, Şəhid anası! 

Oğlun Pənahxan nəvəsi, 

Qarabağdan gəldi səsi. 

Qismət Şəhidlik zirvəsi, 

Sağalmaz oğul yarası, 

Qurbanam, Şəhid anası! 
 

Dağ yanar oğul dağına, 

Şəhid bükdün Bayrağına. 

Yandım laylana, ağına, 

Sən ey Natəvan sədası! 

Qurbanam, Şəhid anası! 
 

ŞUŞA 
 

      2022-ci il Qalib Sərkədəmizin sərəncamı 

ilə Şuşa ili elan edildi 

 

Sözün min rəngi var, cəlalın kimi, 

Gözüm cənnət gördü, göründün, Şuşa! 

Loğmansan, gözlədik yaralın kimi, 

İllərdir, dumana büründün, Şuşa! 

Gözüm cənnət gördü, göründün, Şuşa! 
 

Ərin, ərənlərin od nəfəsindən, 

Şəhidlərin “Ya Allah!”-kəlməsindən. 

Haqqın haqqa çatan gizli səsindən, 

Ya Məhəmməd, deyə hörüldün, Şuşa! 

Gözüm cənnət gördü, göründün, Şuşa! 
 

Əzəli, əbədi torpağım, yurdum, 

Allah dərgahında səcdəyə durdum. 

Var olsun sərkərdəm, var olsun ordum, 

Dəmir yumruq görüb, sevindin, Şuşa! 

 Gözüm cənnət gördü, göründün, Şuşa! 
 

Pənahəli xanın ruhu kövrəldi, 

Azad Qarabağdan sədalar gəldi. 

Naxışlı dayan, dur, ocağın ləldi, 

Bir ziyarətgaha sən döndün, Şuşa! 

Gözüm cənnət gördü, göründün, Şuşa! 
 

Əsirlikdən azad, ay xarıbülbül! 

Kim oğul itirdi, kim yarı, bülbül! 

Şəhidlərə layla de, barı, bülbül! 

De ki, can üstəydin dirildin, Şuşa! 

Gözüm cənnət gördü, göründün, Şuşa! 
 

 

 

 

TORPAĞINDAN 
 

Gəlmişəm ey Vətən qurbanın olam, 

Qoxlaram, yalaram duz torpağından. 

Sənin həsrətindən ölən uşağam, 

Alaram dirilik naz torpağından. 
 

Torpağın ovcumda, əlim əsirdi, 

Düşdüm tufanlara taleyim sirdi. 

Ürək arzu dolu, göz yaş gedirdi, 

On yeddi yaşında qız torpağından. 
 

Dilimdə bayatı, ağı sən oldun, 

Sinəmin göynəyən dağı sən oldun. 

Gözümün qarası, ağı sən oldun, 

Öpərəm nur dolu, göz torpağından. 
 

Dumanlı dağlara nəğməsin verən, 

Zəfər sədasına haqq səsin verən. 

Qanıyla yoğurub, nəfəsin verən, 

Şəhidlər qoxlarıq biz torpağından. 
 

Mələk kövrək baxdı, o haqq üzünə, 

Gözüm qan-yaş baxdım yarpaq üzünə, 

Qoymuşam üzümü torpaq üzünə, 

Ölsəm də ayrılmaz üz torpağından. 
 

Dərdimi dərdlərdən betər görürdüm, 

Qürbətdə köç edən, qədər görürdüm. 

Ömrümü, günümü hədər görürdüm, 

Ver qəmi yandıran köz torpağından. 
 

Koroğlu, Cavanşir, Babək izim var, 

Bu qoca dünyaya bircə sözüm var. 

Mənim Poladım var, Mübarizim var, 

Bir qarış vermərəm öz torpağımdan. 
 

Dağ kimi oğullar, kəlməsi dərin, 

Axışdı qoynuna sənin ellərin. 

Ağlaya-ağlaya gəzib yurd yerin, 

Deyirdi təzə-tər söz torpağından. 
 

Ay Rəna, qəlbinin közü közərmiş, 

Nətavanın ruhu azad gəzərmiş. 

Türk elləri Qarabağı bəzərmiş, 

Əl-ələ, qol-qola gəz torpağında. 

SƏYYARƏ MƏMMƏDLI  
 

ÜZÜ QƏRBƏ TƏRƏF ULA, BOZ 

QURDUM  
 

Genişləndi dünyam Qarabağ qədər,  

Vüsalın da oldu qara bağ qədər,  

Hələ yol var neçə dərə, dağ qədər,  

İndi də o səmtə sən tut üz, qurdum!  

Üzü Qərbə tərəf ula, boz qurdum!  
 

Sonun ilkinə var, yapış tək ondan,  

Qalmış buzlaqları ərit, tök ondan.  

Üzü gündoğana, Ərgənəkondan  

Başlayan ilk yolun olub düz, qurdum!  

Üzü Qərbə tərəf ula, boz qurdum!  
 

Haqq nədir, düz nədir, ona tapındıq,  

Bu HAQQ göstərəcək günə tapındıq.  

Düz yolu seçməkdə sənə tapındıq,  

Səni türkün rəmzi bildik biz, qurdum!  

Üzü Qərbə tərəf ula, boz qurdum!  
 

Oğullar yetişib şiri-nər kimi,  

Hər biri bir cəsur igid, ər kimi. 

Düşmənin canına düşüb dərd kimi,  

Şücaətlərinə çatmır söz, qurdum!  

Üzü Qərbə tərəf ula, boz qurdum!  
 

Orda canımızdan aralı can var,  

Orda Göyçə kimi yaralı can var. 

Orda qədim Qərbi Azərbaycan var,  

Zəngəzur, İrəvan... mənim öz yurdum!  

Üzü Qərbə tərəf ula, boz qurdum!  

 

 

İndi türküm qalxıb, haqqına varır,  

Qarı düşmənindən hesabın sorur.  

Yenə də üçrəngli bayrağa sarıl,  

Sən yürü, ardınca gələk biz, qurdum!  

Üzü Qərbə tərəf ula, boz qurdum!  

                                         02.12.2020.  
 

MƏNƏ GÖYÇƏNİ VERİN  
 

Kökdən ayrı yaşamaq,  

Mənə yaman ar gəlir.  

Mənə Göyçəni verin,  

Vətən mənə dar gəlir!  
 

Mənə Göyçəni verin,  

Bütöv olsun ürəyim!  

Əsil dadında olsun,  

Halal duzum, çörəyim!  
 

Mənə Göyçəni verin,  

Genişlənsin nəfəsim!  

Bir az da artıq olsun,  

Yaşamağa həvəsim!  
 

Mənə Göyçəni verin,  

Təkrar izimə dönüm!  

İllər ayrılığından  

Sonra özümə dönüm!  
 

Ondan ayrı düşəli,  

Sanki ruham, bədənsiz.  

Yaşamaq istəmirəm,  

Vətənimdə vətənsiz.  
 

Kökdən ayrı yaşamaq,  

Mənə yaman ar gəlir.  

Mənə Göyçəni verin,  

Vətən mənə dar gəlir!  

                   31.05.2023.  
 

ŞUŞA  
 

Ayağım torpaqda, başım göylərdə,  

Mən burda bildim ki, ucalmaq nədir!  

Gücüm haqq gücüdür, amma bildim ki,  

Azad torpağından güc almaq nədir!  
 

Bu torpağın ömrü bitməzdir, çünki,  

Ona verilən can şəhid canıdır.  

Burda yaşıllığa təravət verən,  

Torpağa çilənən şəhid qanıdır.  

Sənin dayağındır, divar kimi düz,  

Müdhiş qayalığı keçən oğullar.  

Azad etmək üçün səni, bu yolu  

Özünə haqq yolu seçən oğullar.  
 

Bircə kərə səni görən kəs istər,  

Qala burda sənin balan tək, Şuşa!  

Gözümə köçürdüm səni beləcə,  

Yenə də alınmaz qalam tək, Şuşa.  

                           Şuşa.14.07.2023.  
 

DƏHŞƏTDƏ MÖCÜZƏLƏR  
 

       Türkiyədə yenicə doğulan, anasını 

itirən körpə doğular-doğulmaz əllərini 

səmaya açdı.  
 

Bu nə heyrət, nə möcüzə?!  

Bu nə Tanrı ismarıcı?!  

Bir yanda başlanğıc, həyat,  

Bir yanda son, ağrı-acı.  
 

Artır dəprəm qurbanları,  

Gün gündən acılı gəlir.  

Doğulan körpə əlləri  

Göylərə açılı gəlir.  
 

Burda həm son, həm də sondan  

Yenə ilkə qayıdış var.  

İlk bahar tək gələn körpə,  

Ona təslim olan qış var.  
 

Sən türk kimi mənən, cismən  

Sağalacaqsan, Türkiyə!  

Bu körpə kimi yenidən  

Doğulacaqsan, Türkiyə!  

                     12.02.2023.  
 

ANAMA  
 

"Ana" çağırıram yenə dar anda,  

Çağırıram səni yenə sağ kimi.  

Cismən yoxluğunu görüb gəlsəm də,  

Düşünə bilmirəm səni yox kimi.  

 

Yerində bir dərin boşluğun qalıb,  

Necə amansızdır həyat eh, ana!  

Gözümdə işıq tək saflığın qalıb,  

Mənim mələk anam, imambeh anam!  

 

 

Necə yaraşırdın "Zəhra" adına, 

Dilin dualıydı, əməlin saleh.  

Sən dastan söyləyib, hədis deyəndə,  

Hər kəs hafizənə olardı valeh.  

 

Sinəndən bulaq tək qaynayan sözlə,  

Bizə tam yaşatdın həyatı, ana!  

Sənisə sığdıra bilmirəm sözə,  

Mənim nağıl anam, bayatı anam!  

 

"Ana" çağırıram yenə dar anda,  

Çağırıram səni yenə sağ kimi.  

Cismən yoxluğunu görüb gəlsəm də,  

Düşünə bilmirəm səni yox kimi.  

                                     19.10.2022.  
 

KƏLAĞAYI  
 

Bu günə Oğuz-türk elindən qalıb,  

Nənələrin bəyaz telindən qalıb,  

Həya, ismətli qız, gəlindən qalıb,  

Bizə əmanətdi, bil, kəlağayı.  

 

İncəlikdə zərif çiçək ləçəyi,  

Daha göyçək edər, başda göyçəyi,  

Ürkək nəvazişlə örtər birçəyi,  

Narıncı, qızılı, al kəlağayı.  

 

Sevgi butalıdı, ar haşiyəli,  

Var güllü, naxışlı, var haşiyəli, 

Zərif dənəcikli qar haşıyəli, 

Olar hər naxışdan bol kəlağayı.  

 

Görən milliliyi uzaqdan seçər,  

Onu örtən başqa bəzəkdən keçər. 

Elə incədir ki, üzükdən keçər,  

Açılanda yamac, yal kəlağayı.  

 

Zərif kəpənəkdir başda duruşu,  

Gül-çiçək qızlarda bitər "uçuşu",  

Hər  yaşda fərqlidir onun duruşu,  

Keçirər neçə hiss, hal kəlağayı.  

 

Təbiətdən gəlir ondakı boya,  

Ondan olmayacaq, olmayıb doyan,  

Çıxan yeni dəbi kölgədə qoyan,  

Ən nəfis, ən qədim şal-kəlağayı.  

Bizə əmanətdi, bil, kəlağayı.  

                                     25.11.2022.  

MİNARƏ BAĞIRLI  
 

BİZİM DAĞI GÖRÜBSƏNMİ  
 

Başı qardı, ətəyi gül,  

Bizim dağı görübsənmi?  

Çiçəyi min dərdə dərman,  

Çiçəyindən dəribsənmi?  

 

Qoynu cənnətdir hər zaman,  

Olmaz nübarından doyan.  

Ayaq saxla, yolçu, dayan,  

Yerlisənmi , qəribsənmi?!  

 

Bir azca dər nəfəsini,  

Eşit quşların səsini.  

Artıracaq həvəsini,  

Dağa könül veribsənmi?! 

 

Bunları yaz yaddaşına,  

Nə etsən, çıxar qarşına.  

Bircə bulağın başına  

Daşdan hasar hörübsənmi?!  

 

Danış, qoy, tanıyım səni!  

Bilim qəlbindən keçəni.  

Minarətək ürəyini  

Dağ yoluna səribsənmi?  

Bizim dağı görübsənmi?  

 

SƏNDƏ QALIB   
 

Dağlar, qaytar gəncliyimi!  

Şux qamətim səndə qalıb.  

O ilk eşqim, məhəbbətim,  

Xoş qismətim səndə qalıb.  
 

Qaytar gözümün nurunu,  

Yandır qəlbimin qorunu.  

Alma qolumun zorunu,  

Güc-qüvvətim səndə qalıb.  
 

Vurulmuşam solanlara,  

Bulud kimu dolanlara.  

İnanamışam yalanlara,  

Həqiqətim səndə qalıb. 
  

Sularına qat, yuyunum,  

Dərd libasını soyunum.  

Səadətdən don geyinim,  

Bəxt-qismətim səndə qalıb.  

Saf niyyətim səndə qalıb.  
 

HARDASAN  
 

Ay mənə güc verən, cəsarət verən , 

Gücüm tükənibdi, indi hardasan?!  

Göydə qanad çalan bəxtimin quşu 

Əngin səmalardan endi, hardasan?!  
 

Niyə uzatmırsan kömək əlini?!  

Kədər lal eləyib dinən dilimi.  

Xəzan vurub çiçəyimi, gülümü,  

Ürəyim həsrətlə dindi, hardasan?!  
 

Minarə, qayıtmaz o gözəl çağın!  

Dağda dağın vardı, bağlarda bağın.  

Yaman səngiyibdi odun, ocağın,  

Yandırdığım ocaq söndü, hardasan?!  

Gücüm tükənibdi, indi hardasan?!  
 

DEYƏCƏKLƏR  
 

Bir gün köçəcəyəm fani dünyadan,  

Oğluma, qızıma, döz, deyəcəklər.  

Mən kiməm, nəçiyəm, nələr etmişəm,  

Arxamca min cürə söz deyəcəklər. 

  

Əcəl qəfil gəlir, saraylar sökür,  

Çoxları ağlayıb göz yaşı tökür.  

Elin gözü tərəzidir, düz çəkir,  

Hər nə söyləsələr, düz deyəcəklər.  
 

Köküm dərindədir, min budağım var,  

Dost, qohum yanında xoş sorağım var.  

Bu ömür yolunda barlı bağım var,  

Bağıma çiçəkli yaz deyəcəklər. 
 

Minarə, nə çoxdu uzaq görənlər, 

Sözün baxçasından çiçək dərənlər.  

Duyğuma, sözümə dəyər verənlər, 

Qəlbində apardı köz, deyəcəklər.  

Hər nə söyləsələr, düz deyəcəklər.  
 

BACIM  
 

    Həmyerlim Məlahət Yusifqızına  
 

Həqiqəti söyləyən  

Dilin var olsun, bacım!  

Doğrudan, düzdən yazan  

Əlin var olsun, bacım!  
 

Nə yaxşı ki, doğuldun,  

Həqiqətdən yoğruldun.  

Sən bizim eldən oldun,  

Elin var olsun, bacım!  
 

Yurdumun ulduzusan,  

Həm balı, həm duzusan.  

Yaşat doğru, düzü sən,  

Yolun var olsun, bacım!  
 

Yayılsın xoş sorağın,  

Minarə də qonağın.  

Çiçək açsın söz bağın,  

Gülün var olsun, bacım!  

Əlin var olsun, bacım!  
 

BAXMADIN SƏN  
 

Bəxtim kimi dönüb getdin,  

Heç geriyə baxmadın sən.  

Ulduz kimi sönüb getdin,  

Şimşək kimi çaxmadın sən.  
 

Çıx yoluma, çıxdığın tək,  

Bax gözümə, baxdığın tək. 

Ürəyimi sıxdığın tək  

Əllərimi sıxmadın sən.  

 

Minarəyə dözüm qalıb,  

Ürəyimdə sözüm qalıb.  

Yollarında gözüm qalıb, 

Heç yadımdan çıxmadın sən.  

 

YORULDUM  
 

Eniş, yoxuş yol yeridim həyatda,  

Ayaqdan yox, ürəyimdən yoruldum.  

Dərd şələsi yağır etdi çiynimi,  

Hey yükləndim, kürəyimdən yoruldum. 

  

Yaratmağa, yaşatmağa can atdım, 

İncə, zərif duyğuları oyatdım.  

Ömür boyu qəmli yazdım, yaratdım,  

Kədər yazan biləyimdən yoruldum. 

  

Batmamışam bircə dəfə günaha,  

İnanırdım bir işıqlı sabaha.  

Səcdə etdim ömür boyu Allaha,  

Hey yalvardım, fələyimdən yoruldum.  

 

Minarəyəm, tale mənlə öc oldu,  

Heç bilmədim, bəxtim niyə kəc oldu?! 

Ən müqəddəs arzularım puç oldu,  

Saf arzumdan, diləyimdən yoruldum.  

Ayaqdan yox, ürəyimdən yoruldum.  

 

VAR  
 

Zirvəyə çox vurulma,  

Boranı var, qarı var.  

Ömrünə bel bağlama,  

Demə, etibarı var.  

 

Kiminin bəxt- qisməti,  

Kiminin bol sərvəti,  

Kiminin məhəbbəti,  

Hərənin bir varı var.  

 

Dünya yalan dünyadı,  

Verib alan dünyadı.  

Kimə qalan dünyadı?! 

Min bir ahu-zarı var.  

 

Safdı eşqi, niyyəti,  

Azdı varı, dövləti.  

Minarənin sərvəti,  

İncə duyğuları var.  

AYTƏN TƏHMASİB 
 

NƏFS 
 

Nəfs- 

pisliklərə, şər işlərə məskən, 

Şeytana yoldaşdı. 

Haqqa çəkməkdən  

günaha çəkər səni, 

bələyər günahlara. 

İçində böyüdükcə 

udar varlığını. 

Canını qurtara bilməzsən əlindən. 

 

DƏRS 
 

Qocalıb qarıdı dünya. 

Görəsən, sevdikləri çox oldu, 

yoxsa sevənləri dünyanın?! 

Varına, sərvətinə görə sevdi  

hər kəs dünyanı. 

Kimsə qazana bilmədi  

dünyanın sevgisini. 

Sevgisizlik öldürdü hər kəsi. 

Kimsəyə ibrət olmadı bu dərs. 

 

               BİR YAY GÜNÜNÜN YAŞANTISI 
 

Çıxıb taladan Şişdağa, 

Buludlarla cəngə durduq. 

 

Dərilən cır meyvələrdən 

Süfrəyə düzüb, oturduq. 

 

Ağacların gözüdürmü 

Böyürtkən, moruq, qarağat?! 

Qayalar ordudur səf-səf, 

Götür, üstünə yaraq at. 

 

Kəklikotunda ətrə bax, 

Bu dağlar nələr  bitirir. 

Şehdərənin gözü nəmdi, 

Buludu çəkib gətirir. 

 

Qartallar ovundan ötrü  

Dolanır dağın başına. 

Saymazyana  gedən yerdə 

Boz ilan çıxır qarşına. 

 

Axşamacan  gəzdik dağı, 

Birdən-birə döndü hava. 

Axır yığdı evimizə 

Bulud bizi qova-qova. 

 

ASLANLA DÜNYA 
 

Aslanın ova çıxmasına bənzəyir 

dünyanın bizlə işləkləri. 

Ovunu izləyir qarabaqara. 

Aslan kimi pusqudadır 

dünya da. 

Neçə adda olur qurbanları. 

Fərq eləmir dünya üçün, 

yapışarsa boğazına,  

aman verməz dirçəlməyə. 

 

Görünür, dünyadan  

xeyli rəhmlidir aslan. 

Təkrar-təkrar sınayar cəhdini. 

Üz çevirib, gedər alınmasa. 

Dünya isə  

yorulmaz zülm etməkdən. 

 

ÜZÜMÜZÜ TUTDUĞUMUZ 

TƏRƏF 
 

Doğulandan 

üzü haqq dünyasına gedirik, 

yəni son mənzilimizə. 

Qaça-qaça, qova-qova, 

haqqımızı boğa-boğa, 

günahlarımız savablarımızı 

üstələyə-üstələyə, 

nəfsimizin əsiri ola-ola… 

 

Hər gün daha çox yaxınlaşırıq 

üzümüzü tutduğumuz tərəfə. 

Gəlin, haqqa çalışaq! 

 

GEDİR  YAD  QAPILARA 
 

Yolunu gözləyirəm 

bağlı qapılar arxasında. 

Düşüncələr qurub,  

aldadıram öz-özümü, - 

dönəcəksən, - deyə. 

 

Bilə-bilə dönməyəcəyini 

gözləyirəm yenə də.  

Gün kimi keçir 

ömürdən keçən illər. 

Keçir gözüm önündən  

bütün gözlədiklərim. 

Keçib, gedir yad  qapılara. 

 

SEVGİ  NƏDİR    
 

Elə hey sevgi  deyirlər, 

Görəsən, bəs nədi sevgi?! 

Məcnunu çöllərə salıb, 

Divanə elədi sevgi. 

 

Ürəkləri yaxdı oda, 

Aşiqlərə verdi qada. 

Çox zalımları dünyada 

Nuruna bələdi sevgi. 

 

Əzab verdi neçələrə, 

Sirdaş etdi gecələrə. 

Yarım keçən küçələrə 

Ulduzlar ələdi sevgi. 

 

OĞULLAR  BAŞ  QALDIRACAQ 
 

Yağışın yağmasını izləyirəm 

dağların qoynunda 

 

 

gözəl bir kəndin 

torpağa sancılmış 

uçuq bir daxmasından. 

İzləyirəm 

yağış damcılarının 

mirvaritək sapa düzülməsini, 

Yerin Göyə həsrətini. 

 

Doya-doya qoxulayıb, 

ciyərimə çəkirəm 

torpağın ətrini. 

Qulaq verib, dinləyirəm 

torpaqdakı ulularımın 

dağılıb, səpələnmiş söhbətlərini. 

Qıratın ayaq səsləri gəlir torpaqdan. 

“Misiri” havalanır saz üstündə. 

Dağlardan qalxan duman 

tüstülənir Qaraca Çobanın tonqalıtək. 

           

… Elləri birliyə səsləyəcək 

tonqalların alovu. 

Oğullar baş qaldıracaq 

yağışdan sonra. 
 

DİZLƏRİNİ QUCAQLAYAN 

QADIN 
 

Otaq küncündə 

dizlərini qucaqlayıb, 

ağlayan qadın! 

Nələr düşündürür səni 

dərin-dərin, için-için?! 

Aldanışlarınmı?! 

Vaxtında sevdiyin 

yaraşıqlı oğlanın 

kölgəsimi düşür üzünə?! 

Özünü unutduran 

dərin və sevdalı baxışlarmı 

dəlir ürəyini?! 

Yoxsa, yer tapmırsan 

sevmədiyin ərinin 

qolları arasından çıxıb, getməyə?! 

Ağla dərin-dərin, için-için, 

dizlərini qucaqlayan qadın! 

ESMİRA MƏMMƏDLİ        
                                                                                                                                                                                                                   

BİZİ 
                  

Nadanlara can söylədik, 

Candan usandırdı bizi. 

Şüşə gözlər, buz ürəklər 

Soyuqdan dondurdu bizi. 

   

Fərq qoymadıq dosta, yada, 

Bundan gəldi bizə qada. 

Yaman vurulmuşduq oda, 

Alovu yandırdı bizi. 

 

Biz sınsaq da əyilməzdik, 

Qorxub, çəkilmək bilməzdik. 

Namərdlə qol-boyun gəzdik, 

Aldadıb, sındırdı bizi. 

 

ÖLMƏ ŞƏHİDİM 
 

Yurd yeri qan gölüdü, 

Elin yaman günüdü. 

Ölmə, aman günüdü, 

Ölmə, şəhidim, ölmə! 

 

Sovulduq vərəq-vərəq, 

Qalmadı bizdə ürək. 

Vətənə oğul gərək, 

Ölmə, şəhidim, ölmə! 

 

 

 

Allah qıymasın mərdə,                          

Qisas qalmasın yerdə! 

Anan dözməz bu dərdə, 

Ölmə, şəhidim, ölmə! 

  

“Oğul düşmən çəpəri”, 

Oğul ürək təpəri. 

Sənsən yurdun sipəri, 

Ölmə, şəhidim, ölmə! 

 

Anan qurban boyuna! 

Bu dərdi gətir sona. 

Qələbə xəbərini,  

Gəl, özün yetir ona! 

Ölmə, şəhidim, ölmə! 

 

DÜNYA NAMƏRD KÖRPÜSÜDÜ  
 

Dünya namərd körpüsüdü, 

Mərdi namərdə sığınıb. 

Elə əlacsız qalıb ki, 

Dərd özü dərdə sığınıb. 

 

Vicdanı satıb bazarda,  

Ağır eli qalıb darda. 

Gör, cənnəti gəzir harda,  

Viranə yurda sığınıb?! 

 

Halal, haram qarışıbdı, 

Haqq nahaqla barışıbdı. 

Çobanın ağlı çaşıbdır,  

Qoyunu qurda sığınıb. 

 

ŞƏHİDLƏR GÜNÜ 
  

Bu gün Şəhid günüdür 

Qan ağlayır tar, kaman. 

Bu gün Vətən başlayır 

Şəhid məzarlıgından. 

 

İgidlərə yas tutub 

Bu gün Vətən göyləri. 

Xiyabana yol salıb 

Şəhid qərənfilləri. 

 

Şəhidlər xiyabanı 

Vətənin and yeridir.  

Tökülən şəhid qanı 

Müqəddəs kədəridir.  

 

Qaysaq tutmur yaralar,  

Ana Vətən dardadı. 

Şəhidlərin ruhları 

Hələ intizardadır. 

 

Eşit, Vətən övladı! 

“İgid ölər, əyilməz”. 

Bil ki, vətən naminə 

Şəhid olanlar ölməz.  

 

İgid elə dayaqdır, 

Qisas yerdə qalmasın. 

Namərd düşmən oyaqdır, 

Hünərin azalmasın. 

 

Vətənin keşiyində 

Sayıq dayan hər zaman. 

Zülmü boğ beşiyində, 

Vermə düşmənə aman! 

                       Yanvar 2014 

 

NƏ GÖZƏL OLUR  
 

Elə ki, qar-boran çəkilib, gedir, 

Yurdumun nəfəsi nə gözəl olur. 

Yeni yarpaqlayan budaqlar üstə 

Quşların nəğməsi nə gözəl olur. 
 

Səhər şəfəqindən çöllər güləndə, 

Dağlara, düzlərə nur ələnəndə. 

Körpə çiçəklərin külək gələndə   

Xəfif titrəməsi nə gözəl olur. 
 

Ayrı aləmi var yaz gecəsinin, 

Seyrinə çıxasan ayın hüsnünün. 

Arabir çilənən yağış səsinin 

Torpağa laylası nə gözəl olur. 
 

Gahdan duman gəlir, bürüyür dağı. 

Üşüdür otları, gülü, yarpağı. 

Gecə nəğməsini çalan bulağın 

Şirin zümzüməsi nə gözəl olur. 
 

Sübhdən dağılmamış dağların çəni, 

Qoyun-quzu səsi tutur aləmi. 

Oyadır mürgüdən çölü, çəməni, 

Həzin tütək səsi nə gözəl olur. 

Əsdikcə dağlardan səhərin mehi, 

Ələnir torpağa güllərin şehi. 

Hər yağışdan sonra qövsi-qüzehin 

Yerə ələnməsi nə gözəl olur. 

 

DƏRDLƏ OYNAMA 
 

Hər yetənlə qarışıb, 

Qaynamaq olmur, bala! 

Hər çalınan havaya  

Oynamaq olmur, bala!  

 

Oynamağın öz yeri, 

Gülməyın öz yeri var. 

Yaşamagın öz yeri, 

Ölməyin öz yeri var. 

 

İstərsən, göydə oyna, 

İstərsən, yerdə oyna. 

Dərdə də oynayırlar, 

Lap elə dərdə oyna! 

 

Təki dərdlə oynama, 

Dərdlə oynamaq olmaz. 

Bu günahı, babalı  

Qanla da yumaq olmaz. 

 

Neçə ildi, adamlar 

Dərd havası oynayır. 

Ürəyi qan ağlayır,  

Yurd havası oynayır. 

 

Əlacsız insanların 

Ağrısı, acısıyla, 

İnamıyla oynama. 

Vətənin dərd əkilən, 

Şəhid  qanı tökülən 

Torpağıyla oynama! 

 

Çox oyunlar oynanıb, 

Əyri gedıb, düz qalıb. 

Söz əmələ inanıb, 

Əməl itib, söz qalıb. 

 

Dərdlə oynama belə, 

Dərdlə oynamaq olmaz . 

Bu Vətənin dərdiylə  

Oyun oynayanları  

Allah da bagışlamaz!      

SƏMAYƏ GÜLƏLİQIZI 
 

GƏZİRƏM  
 

Qırov düşüb tellərimə,  

Saçlarımda dən gəzirəm.  

Fikirlərim perik düşüb,  

Xəyalımda Sən, gəzirəm.  
 

Göllərin sonası gözəl,  

Dənizin səması gözəl,  

Dağların siması gözəl,  

Ağ örpəyli çən gəzirəm.  
 

İpək yolu karvan-karvan,  

Dəvə getməz, yoxsa sarvan?! 

Yaxşı dosta canım qurban,  

Qəlp adamdan gen gəzirəm.  
 

Səmayəyəm, baxsam hara,  

Əksim düşübdür sulara,  

Gözü nəmli, qanı qara,  

İçimdə bir Mən gəzirəm.  
 

DÜNYA  
 

Pozdun nizamımı, pozdun dərzimi,  

Sənin düzümünə nə deyim dünya?!  

Tələsiyin qırx il, səbrin neçə il?  

Sənin dözümünə nə deyim dünya?!   
 

Dilin heç mənimlə düzgün olmadı,  

Sən deyən günüm də bir gün olmadı,  

 

Qıyğacı baxışı süzgün olmadı,  

Sənin çözümünə nə deyim dünya?!  
 

Fırlanır dəyirman dən gəlib deyə,  

Beli də, yeli də verdin dəliyə,  

Ərşə çəkilibdi yuxular niyə?!  

Sənin yozumuna nə deyim dünya?! 
 

Səmayə oyanar səmirə-səsə,  

Kimisinə arzu, dilək diləsə,  

Alar Qarabağı bu kişi gəlsə...  

Sənin Lazımına nə deyim dünya?! 

                                 28. 04. 2018  
 

BU DÜNYA  
 

Nə arzum qocaldı, nə sevə bildim,  

Özü boyda ağır daşdı bu dünya.  

Gözlərim elə hey dolur, boşalır,  

Dolmağa dəyməzmiş, boşdu bu dünya.  

 

Uzaqlara uçdu bəxtiyarlığım,  

Səninçün nə fərqi yoxum, varlığım?!  

Karına çox gəldi korluq-karlığın,  

Enişdə, yoxuşda çaşdı bu dünya.  
 

Tələsmə, meyvələr vaxtında dəyər,  

Ağac bar verəndə budağın əyər. 

Səmayə, cəsarət kim edib deyər?! 

Gözünün üstündə qaşdı bu dünya. 
 

GÜLLƏR JALƏSİN İÇƏR  
 

Qəfil yağış yağarsa,  

Bil, çətiri səndədir.  

Yollara gül səpilsə,  

Bil, ətiri səndədir.  
 

Yerdən yerə çırpılır,  

Ağacdan düşən yarpaq.  

Saçına sığal çəkər,  

Barmaqlar şanə-daraq.  
 

Günəş nuruna bəzər,  

Güllər jaləsin içər.  

Yellənən biçənəklər,  

Həsrətin dənin biçər.  

 

Gözəl bir yaz günündə,  

Gəldin yaraya məlhəm,  

Sən olan bu könüldə,  

Bitməz nə kədər, nə qəm.  
 

İşığa yaxın gəlmə,  

Adiləşər sevgimiz.  

Qoy, ümmana sığınsın,  

Ləpələnsin bu dəniz.  
 

SƏN GEDƏN YOLLARA  
 

Sən gedən yollara baxsam nə fayda,  

Səbrimin yarası çat verir hər gün.  

Yeriyir mənimlə sənli günlərim,  

Möcüzə baş verə, qayıda bir gün.  
 

Sənli xatirələr, o sənli günlər,  

Böyüyür, boy verir çiyinlərimdə.  

Könlüm misra-misra, sətir-sətirdir,  

Çarmıxa çəkilib çiyinlərimdə.  
 

Ümid qapıların çırpdın üzümə,  

Gözlərim həsrətdən bulud-buluddur. 

 İtib yaraşığı bütün dünyanın,  

Gəl, olub-keçəni mənə unutdur.  
 

Qayğılar üstümə hücum çəkəndə,  

Bəzən, öhdəsindən gələ bilmirəm.  

Nə zərif çiyinlər bunlara dözür,  

Nə də bir ürəkdən gülə bilmirəm.  

 

Eşqin də özün tək ala-yarımçıq,  

Eşqin unudulmaz, eşqin danılmaz.  

O şux qamətinə baxıb, doymadım,  

O da bu dünya tək gözəl, doyulmaz.... 

 

PAYIZ YAĞIŞI GƏLƏ  
 

Həkimlər nahaq qoyub,  

“Stend” damarlarına.  

İstiliyim bəs edər  

Ürəyinin qanına.  

 

Damcısı gilə-gilə,  

Payız yağışı gələ,  

Həsrət qoya nisgilə,  

Uçub, gələm yanına.  

 

Əyil, öpüm üzündən,  

Məna dolu gözündən,  

 

 

Dürr tökülən sözündən,  

Məlhəm qoyam yarana.  

 

Yüz yol qurbanın ola,  

Sevgin heyranın ola,  

Səmayə mehman ola,  

Çiçək düzə yaxana. 
 

DÜZƏLİŞ EYLƏ  
 

Alnımın qəm yazısına,  

Bir özün düzəliş eylə.  

Tapmadığım rahatlığı,  

Nizamla, pərvəriş eylə. 
 

Tutub gedərəm bu yolu,  

Nə sağıdır, nə də solu.  

Atdığım bu sınıq qolu,  

Bonunda nəvaziş eylə.  
 

Yetər bu umu-küsülər,  

Ləlinə bil, məni zərgər.  

"Babalını yuyar Sərvər"  

Sən sülh eylə, saziş eylə.  
 

Zaman sıxmaz biləyimi,  

Ləpə döyməz kürəyimi. 

Qızardaram ürəyimi,  

Təki sən sifariş eylə. 
 

TƏBİƏTİN QIZ VAXTIDI 
 

Şair könlüm dilə gəlib, 

Söhbət vaxtı, söz vaxtıdı... 

Ruhum elə pərvazlanıb, 

Kaman vaxtı, saz vaxtıdı. 
 

Ömrü belə başa vurub, 

Palaz sərib, bardaş qurub, 

Beləcə dövranı sürüb, 

Təbiətin qız vaxtıdır... 
 

Xəyallarım ələk-vələk, 

Səni gəzir, səni mələk, 

Güllərdən çələng hörərək, 

Saçlarıma düz, vaxtıdır. 
 

Məlhəm olan zamandı ki? 

Ürəyimə damandı ki... 

Səmayə elə sandı ki, 

Bu dünyanın düz vaxtıdır. 

ŞAMAMA ŞEYDA  
 

QARABAĞIM 
 

Sən həmişə bizimkisən,  

Dərd ortaqlı Qarabağım!  

Paşalar, xanlar mülküsən,  

Düzlü, dağlı Qarabağım!  
 

Prezident vermiş fərman,  

Olacaqsan sən gülüstan.  

Canım olsun sənə qurban,  

Xoş soraqlı Qarabağım!  
 

Laçının hayı, harayı. 

Ucalacaq Xan sarayı.  

Kəlbəcərin bulaq, çayı,  

Çay- bulaqlı Qarabağım!  
 

Zənğilanın, Qubadlın var,  

Qəlbindən silinib qubar.  

Arzuların verəcək bar,  

Göy qurşaqlı Qarabağım! 
 

Cəbrayıl, Füzuli azad,  

Şuşanın olub qəlbi şad. 

Ağdam açıb qoşa qanad,  

Al bayraqlı Qarabağım!  
 

GEDƏR  
 

Dünya malı sudur, lildir,  

Əldə durmaz, axıb gedər.  

Dağdan gələn coşqun sellər,  

Dəhnəsini yıxıb gedər.  

 

Meyl edənlər çox pul, zərə,  

Mal gedər, düşər kədərə.  

Dünya özü bir pəncərə  

Gələnlə də baxıb gedər.  

 

Dünyanın etibarı yox,  

Dostu az, təmənnası çox,  

Nadanın olmaz gözü tox,  

Gördüyünü yığıb gedər.  

 

Hər aslanın öz şikarı,  

Uca dağ saxlayar qarı,  

Sirdaş elə düz ilqarı,  

Üz verməzsən, çıxıb gedər.  

 

Mən Şeydayam, taleyi kəm,  

Gözü yolda , kirpiyi nəm.  

Hər vaxt düşməz ələ bu dəm,  

Ürəyini sıxıb gedər.  

 

ƏZƏLİ DÜNYA  
 

Dünya əzəli dünyadır,  

Yaşı bilinməz, bilinməz.  

Şəhid qanı torpaqdadır,  

İzi silinməz, silinməz.  

 

Hər kəs özün sərraf bilər,  

İnsanlıq zatından gələr,  

Haqq duası haqdan gələr,  

Pulla alınmaz, alınmaz.  

 

Şəhid bayraq istdə qandır,  

Bayraq enməz, o,fərmandır,  

Vətən mənəqandır, candır,  

Torpaq bölünməz, bölünməz,  

 

Qorxaq kəslər qurban getməz,  

İgid ölər, torpaq satmaz,  

Sular yatar, düşmən yatmaz,  

Buna gülünməz, gülünməz.  

 

Bir gün olar Şeyda köçər,  

Ölümün şərbətin içər,  

Hər kəs gəlib yandan keçər,  

Yada salınmaz, salınmaz.  

 GƏLSİN  
 

Dinlədim kamanı, dinlədim sazı,  

Bülbülün avazı əfğana gəlsin.  

Baharın sevincdən güləndə gözü,  

İgidlər atlanıb meydana gəlsin.  

 

Mübariz çəkəndə düşmənə dağı,  

Soyuq cəsədindən qorxmuşdu yağı. 

Xilas etmək üçün biz Qarabağı,  

Qarabağ atları cövlana gəlsin.  

 

Koroğlu atlanıb girsin meydana,  

Qırsin yağıları, boyasın qana. 

Türk soyu yayılsın bütün cahana,  

Böyük türk birliyi dövrana gəlsin.  

 

Yurduma dəyməsin düşmən ayağı,  

Ulusum qorusun həm solu, sağı. 

Bir daha analar çəkməsin dağı,  

Ərdoğan yurduma bayrama gəlsin.  

 

Şeydanın dilində millət laylası,  

Mənim elimdədir igidin xası,  

Bir olsun, zor olsun, qoy, Türk dünyası, 

Dinsiz kafirlər də imana gəlsin.  

 

ŞUŞA  
 

Yaradan yaradıb nə gözəl səni,  

Əzəl Qarabağın gözəli Şuşa! 

Dağların qoynunda bir nurlu Aysan,  

İgidlər qoynunda gəzəli, Şuşa! 

 

İgidlər qurtardı səni boş əllə,  

Heç vaxt görünməmiş güclə, hünərlə.  

Qələbə çalmışıq böyük zəfərlə,  

Kömək olub Rəbbin öz əli, Şuşa! 

 

Keşiyini çəkir o şiş qayalar,  

Keçmişindən gəlir bürclər, qalalar. 

Xarıbülbül hər tərəfə səs salar,  

Gözəllər əlinə düzəli, Şuşa!  

 

 

 

 

 

 

Qələbəmiz sevindirdi hər kəsi,  

Oldun Türkün mədəniyyət mərkəzi.  

Ali Baş Komandan. Gələndə səsi,  

Düşmənin nizamı pozulu, Şuşa! 

 

Vaqifın gəzdiyi Cıdır düzünü. 

Zakirin hədəfə vuran sözünü,  

Şeyda görmək istər sənin üzünü, 

Rəbbim səni bizə yazalı, Şuşa! 

 

ƏSİR DAĞLAR  
 

Yağı düşmən üstün aldı,  

Saldı qırğın, əsir dağlar! 

Tanınmaz bir hala saldı,  

Oldun yorğun, əsir, dağlar!  

 

Neçə ildir, üzün gülmür,  

Elin səndən xəbər bilmir.  

Dərdini bir kimsə bölmür,  

Gülü solğun, əsir dağlar.  

 

Güllərini, de, kim yığır?  

Əlikləri, de, kim sağır?  

Harayına eli çağır, 

Eli sürgün, əsir dağlar! 

 

Bulağından yadlar içir,  

Güllərini əzib keçir.  

Yaylaqlara, de, kim köçür?  

Yolu quzğun, əsir dağlar!  

 

Görən bir də görərəmmi?  

Lalələri dərərəmmi?  

Əvəliyin sərərəmmi?  

Könlüm üzgün, əsir, dağlar!  

 

Şamamanın bağrı qandır,  

Vətən dedim, dilim yandı.  

Səni bu hala kim saldı?! 

Görməsin gün, əsir dağlar! 

